
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	ОРШЛЫН ОРОНД : ЭЗЭН ХААНЫ ТУСЛАХ

	Нууцыг хадгалахын тулд архив шатаж, хүмүүс үхэж байлаа... 

	Насан туршдаа явж сурснаараа, цэргийн хүний алхаагаар цэх шулуун явахыг хичээвч хүнд ачаа үүрсэн мэт өөрийн эрхгүй бөхийн модон улавчаа засмал зам дээрээс арайхийн хөндийрүүлнэ. Ийм ер бусын тохиолдлоор өмсдөг ёслолын хувцастайгаа яваа ч гэсэн бүр өтөлж өвгөрсөн шинжтэй харагдана. Үхэхээр яваа учраас өөрт нь аймшигтай байлаа... 

	Бурхны удам угсаа болсон эзэн хааны төлөө үхэх сэн гэж Хонзио мөрөөддөг цаг ч байсан билээ. Тэр бол идэр цагийн явдал. Одоо бол хөгширсөн учраас үхэх хүсэл байсангүй. Гэвч өөрийн нь багтдаг овог тэгж шийдсэн болохоор үхэх ёстой болжээ. 

	Хүн өөрийг нь хараад байх шиг настай хөгшин японд санагдсан учир бөглүү нэгэн гудамж тийш эргэн одов. Зэвэрсэн төмөр гархи чахарч, цэцэрлэгийн эзгүй болсон хэсэгт орж ирэв. Шинэ эзэд нь мэддэггүй бололтой явган хаалгаар орж ирсэн болохоор түүнийг хэн ч саатуулсангүй биз ээ. Өтгөн ургасан бут сөөг дундуурх нарийхан жимээр явсаар цэргийн хуарантай төсөө бүхий саарал байшин руу хүрч очлоо. Урьд энд Жанжин штабын академи байсан агаад одоо энэ байшинг америкчууд эзэгнэн харь газар орныг булаан эзлэх асуудал судлах хүрээлэн нээжээ. Ийм хүрээлэн ер хэнд хэрэгтэй юм бол оо? Ёслолын хувцастай энэ хүн үүний учрыг эс ойлгоно. Омиками Аматэрасу дагинын удам угсаа их Япон улс дайнд ялагдаж, харийн цэрэгт эзлэгдсэн билээ. Тэгэхлээр япончууд юугаа судлах хэрэг бил ээ?

	Яв явсаар задгай газар гарч ирэв. Тутаргын ногоон шүхэртэй адил шилмүүст танил мод тааралдав. Энэ модыг залуу байхын андахгүй мэдэх бөгөөд тэгэхэд доод талын мөчирт гар хүрдэг байсан билээ. Одоо саглагар том болжээ. Энэ модны нөмөрт Хонзио, Доихара Кензи хоёул үнэнч байхын тангаргийг бие биедээ цусаараа өргөж билээ. Итагаки ч бас өргөсөн... Хэзээ бил ээ? Дөчин жилийн урьд... Гэтэл одоо Доихара хамгаас түрүүн нууц хадгалахын тулд чи үхэх хэрэгтэй гэж хэлсэн. Дараа нь Итагаки, Тозио хоёр хэлсэн. Тэд ч бас үхэх хэрэгтэй. Эзэнт гүрэн бүхнээс чухал байна. Самуурайн хууль ийм билээ. Микадогийн1 төлөө үхэхээс өөр өндөр нэр төр гэж байхгүй гэв. Яагаад ганцхан Хонзио үхэх учиртай байдаг бил ээ? Итагаки, Тозио, Иосахара нар яагаад үхэж болохгүй бил ээ? Гэвч одоо энэ тухай бодох хожимджээ. Самуурайн хууль ёсоор л болно... 

	Байшингийн үүдэн дэх таримал ширэг дээр гал түлсний ором том бараан толбо, өвсөн дээр бороонд цохигдон дарагдсан хар үнс байна. Нууцыг хадгалахын тулд энд бас л архив шатаажээ... Удахгүй өөрийг нь «Кио ку мицү» — «Маш нууц. Аюул тохиолдвол шатаана» гэсэн үгтэй бөөн цаас адил шатаана. 

	Кио-ку мицү»... 

	Чулуун шатаар дээш гэлдэрлээ. Хурлын танхим руу очдог гудмын хаалга нээлттэй байлаа. Ёслолын хар хувцастай хөгшнийг энд бас анзаарсангүй. Хурлын танхимын хаалга хаалттай байлаа. Хаалганы далавчинд цоож зүүлттэй, хажууд нь «Эд агуурсын агуулах. Гаднын хүн орж болохгүй!» гэсэн алга дарам цаас наажээ. 

	«Юунд англиар бичсэн юм бол оо? Яагаад японоор бичсэнгүй вэ? Эндхийнхэн ч англиар ойлгох албагүй шүү дээ...» гэж ирсэн хүн бодов. Гэвч ёслолын хувцастай энэ хүн явах газаргүй. Явах зам нь энд дуусвар болсон гэдгийг ойлгожээ. Яах л учиртай бол ёсоор болтугай!.. Төрсөн газар Чаргасс тэнгистээ очиж үхдэг загас байдаг. Энэ хүний хувьд академи бол Чаргассын тэнгис мөн. Залуухан офицерт болж амьдралын замд армид анх алхаж орсон энэ босгоны дэргэд тэр үхнэ... Ямар л учиртай түүгээрээ болтугай!.. 

	Эд агуурсын агуулах руу очиж явсан америк түрүүч түүнийг олж үзэв. Хонзио хараахан амь тавиагүй байсан бөгөөд нүдээ нээн:

	— Би ерөөлт эзэн хааны туслах... гэж бүдэгхэн хэлэв. 

	Энэ явдал Сёвын эриний хорин оны арван нэгдүгээр сарын 20-нд, Европын тооллоор бол 1945 онтой дүйцэх агаад Японы бууж өгснөөс хойш гурван сарын дараа болжээ. Эзэн хаан Хирохитогийн гол туслах байсан, Японы армийн дэслэгч генерал сигерү Хонзио ийнхүү Токиод амиа хорложээ. 

	Сигеру Хонзио амьдралынхаа сайн сайхан жилүүдийг өнгөрүүлж, амжилт ялалт амласан амьдралын замд орсон цэргийн Академийн байшинд харакири2 үйлджээ. Барон Хонзиог хувь заяа нь албан тушаалын хувьд хохироосонгүй. Квантуны армийг командалж, эзэнт гүрний нууц зөвлөлийн гишүүн байж, «Мандаж буй нарны» найман зэргийн бүх одон, «Ариун эрдэнэсийн» дээд зэргийн одон болон бусад олон одон, медаль хүртжээ. Олон жилийн турш эзэн хааны ордонд хүндтэй албан тушаалд сууж, улсын хэмжээний том үйл явдлуудад голчлон оролцдог байлаа. Ингээд Эзэн хааны туслах өөрөө багтаж байсан цэргийн бүлгийн тушаалаар амиа хорлон шувтрах хувь тавилантай байжээ. 

	Үхэхээсээ хоёр сарын өмнө бичсэн Хонзиогийн гэрээслэл генералын хувийн өргөө дэх бөмбөгний тэсрэлтээс нуугдах нуувчинд хадгалсан том хар цүнхэнд байлаа. Үзэл санаа нэгт нөхдийнхөө хэлж өгснөөр «хоосё» хэмээх цаасан дээр бичсэн тэр гэрээслэлд ёсыг бодож бичихдээ: 

	 

	«Цэргийн чухал албан тушаалыг олон жилийн турш хааж ирсэн миний бие эдүгээ амьд байхгүй болсон боловч эзэнт гүрнийгээ түүхийн хараахан мэдээгүй байсан сүйрэлтэй адил байдалд оруулсандаа надад эмээх сэтгэл төрж байна. Надаас өөр хэн ч гэм буруугүйн учир арван мянга дахин үхмээж нь л өөрийнхөө гэм нүглийг наманчилж болох сон билээ. Би үйл ажиллагаандаа засгийн газрын юм уу, Дээд командлалын ямар нэг заалтыг авч байгаагүй билээ. Би ганцаар, ухаан бодлынхоо дагуу л ажиллаж байлаа. 

	Энэ ертөнцөөс халин одохдоо хийсэн бүх хэргийнхээ хувийн хариуцлагыг ухааран, эзэн хааны эрүүл мэндийн төлөө, хамаг амьдралаа зориулж ирсэн эзэнт гүрнийхээ сэргэн мандахын төлөө чин зүрхнээсээ сүслэн мөргөж байна. 

	 

	Сёвын хорин оны есдүгээр сар Хонзио Сигерү» 

	 

	гэжээ. 

	Гэрээслэлд хавсаргасан «утга уянгын гажилтдаа» генерал: «Шувуу үхэх цагаа ойртсоныг мэдэрмэгц улам сайхан донгоддог. Үхлийн ирмэг дээр тулсан хүн зүрх сэтгэлээ нээж, гагцхүү үнэнийг ярьдаг» гэж бичжээ. 

	Эзэн хааны туслах ийнхүү өөртөө итгүүлэхийг хүсжээ. Олон юм мэдэж байсан генерал Хонзио өөртэйгөө холбогдсон чухаг нууцуудыг авсандаа авч орогтун гэсэн үзэл санаа нэгтэн нарынхаа шийдвэрийг үг дуугүй дагажээ. Бусдыгаа хаацайлахын тулд өөрийгөө золиосонд гарган гэм бурууг нь өөртөө хүлээжээ. 

	Генерал хариуцлагынхаа зиндааг дээгүүр өргөсөн нь мэдээж, гэхдээ үнэхээр их юм мэдэж байлаа. Хонзиогийн олон жилийн турш хадгалсан нууцын дотор Манжуурыг захирч байсан хятадын маршал Жан Золинг алж тэр мужийг япон булаан эзлэхээр бэлтгэж байсныг мэдэж байв. Манжуурыг булаан эзэлсэн нь Японы цэргийг Зөвлөлт Орос, Гадаад Монголын хил рүү орох бодомж олгожээ. Энэ хэрэг явдалтай Японы цэрэг дайны үзэлтнүүд цөөнгүй нууц холбоотой байлаа. Хятадын эзэн хаан байсан Пу-и гэгчийг хулгайлж Токиогийн тоглоомын этгээд, Манж-Го улсын тоглоомын засгийн «тэргүүн» болгосон, тэрчлэн Номхон далайн алслагдсан халуун бүсийн орнуудад нууц бэхлэлт барьж байгуулж байсан, Токиод ордны эргэлт болсон, Оросын эсрэг хуйвалдаан зохиож, Берлинтэй холбоо тогтоосон зэрэг өдий төдий олон нууц байлаа...

	Хичээнгүйлэн хадгалж байсан, улсын олон нууцын дотор 1941 оны намар хунтайж Коноэгийн засгийн газрын танхим унасан тухай бас нэгэн нууц байв. Аравдугаар сарын 17-ны шөнө эзэн хааны ордонд Зусин - Эзэн хаант улсын дээд зөвлөгч нарын Нууц зөвлөлийн гишүүдийн яаралтай хуралдааныг зарлаж ерөнхий сайд байсан долоон хүн, Нууц Зөвлөлийн дарга, төрийн тамга баригч ийм есөн хүн цуглажээ. Есөн өвгөн Мандаж буй нарны орны мэргэдийн бэлгэ тэмдэг болж байлаа. Чухамдаа тэд л Японы түүхэнд огт дуулдаагүй явдлыг авч хэлэлцэх учиртай байлаа. 

	Нууц Зөвлөлийн шөнийн хуралдааны дараа хунтайж Коноэ танхимын гишүүдийнхээ хамт гэнэт огцорчээ. Японы шинэ ерөнхий сайдаар цэргийн бүлгийн толгойлогч генерал, эзэн хааны ирээдүйн туслах Сигерү Хонзиогийн удирдлагын дор манжуурт арван жил алба хаасан нөгөө Тозио Хидеки болжээ. Хонзио тэр үед Квантуны армийг командлан Тозио түүний дор хээрийн цагдаагийн газрын дарга байжээ. Дараа нь тэр хоёрын зам нэг салан нэг нийлэн, дахин салсан боловч тэр хоёрыг холбож байсан нууц хэвээр үлджээ. Тийнхүү Квантуны армийн гол цагдаа байсан этгээд ерөнхий сайд болов. 

	Энэ явдал хэрхэн болсныг Хонзио мэдэж байлаа. Гэтэл эзэн хаан Хирохитогийн ерөнхий туслах амиа дүйгээд ч улсын бусад олон нууцын адилаар засгийн газрын тийнхүү гэнэт хямарсан шалтгааны нууцыг хадгалж чадсангүй. 

	Японы сөрөг тагнуулын газар — Кемпейтай ерөнхий сайдын шадар зөвлөгч, нарийн бичгийн дарга Хозуми Озакийг баривчилсан тэр өдөр Коноэгийн танхим бүх бүрэлдэхүүнээрээ огцорчээ. Хозуми Озакийг гадаадын гүрэнтэй нууц сүлбээтэй гэсэн ял оноосон авч уг хэрэг ганц Озакид ч байсангүй. Кемпейтайн ажилтнууд олон жил үр ашиггүй эрж хайсны эцэст японд ажиллаж, удтал баригдаж өгөхгүй байсан «Рамзай» хэмээх нууц булгийн мөр дээр сая нэг буужээ. Нууц бүлгийн нэрийг хүртэл Озакийг баривчлахаас өмнөхөн мэдэж амжжээ. Японы сөрөг тагнуулын газар зургаан жилийн турш японоос гадагш дамжуулж байсан нууц радио нэвтрүүлгийн нууц түлхүүрийг илчилж чадаагүй билээ. Кемпейтайн архивд хадгалж байсан үл ойлгогдон тайлагдах өчнөөн төчнөөн радиограммыг хамгийн туршлагатай тайлан уншигч хүртэл ганц мөр ч хэлтэлж чадахгүй байв. 

	Нууц дамжуулагч нэг энд, нэг тэнд гарч, түүнийг ч бас олж илрүүлж чадахгүй байлаа. Нэг бол шөнө, үгүй бол өдөр үл ухагдах сонин тоонууд долгионд орж ирэн баригдана. Японоос ямар нэг нууц мэдээ гадагш гарч байгаа нь тодорхой авч хэн түүнийг дамжуулж байгаа, ямар агуулгатай болох, хэнд гэж хаягласан зэргийг хэн ч мэдэж эс чадна. Нэвтрүүлгийг Японы эрэг хавьд байгаа үл мэдэгдэх шумбагч хөлгөөс л хийгээд байгаагаас зайламгүй гэж бодож байлаа. Гэтэл энэ нь огт тийм биш байв. 

	Ерөнхий сайдын зөвлөгч Озакийг баривчилсан нь засгийн газрын хурц хямралыг үүсгэсэн бөөн хэрэг явдлын эхлэл болжээ. Нууц зөвлөлийн гишүүдэд уг илтгэлийг толилуулсан Шүүх яамны сайд Ивамура: илчлэгдсэн «Рамзай» бүлгийн толгойд Германы сурвалжлагч, Токиод суугаа Германы Элчин сайдын ойрын шадар зүтгэлтэн Рихард Зорге байна. Кемпейтайн олж авсан мэдээнээс үзвэл, Рихард Зорге олон жилийн турш Зөвлөлтийн тагнуулчнаар ажиллаж ирсэн байна гэдгийг мэдээлэв. 

	Сайд Ивамура болсон байдлыг харгалзан үзээд (энэ хэрэгт найрамдалт гүрний Элчин сайдын яамны ажилтан холбогдсон учраас) Зоргег баривчлах бичигт гарын үсэг зурж зүрхэлсэнгүй. Иймд хэрхэх тухай зохих заалтыг Танхимаас өгөх буй заа. Хозуми Озакийн тухайд гэвэл Зоргетой сүлбээтэй нь тодорхой нотлогдсон бөгөөд магадлан үзвэл коммунист үзэл бодолтой хүн юм гэж илтгэжээ. 

	Озакийг баривчилсан нь засгийн газрын хүрээн дотор тэсэрсэн бөмбөгийн адил сэтгэгдэл төрүүлэв. Юу гэвэл саяхан Коноэгийн нарийн бичгийн дарга, зөвлөгч байсан, ерөнхий сайдын хийсэн дотнын бүх цайллагад оролцогч нь Зөвлөлтийн тагнуул байжээ. Японы дээд хэсгийнхэн дотор Озакийгаар барахгүй, хунтайж Коноэ хүртэл оросын нууц төлөөлөгчтэй хэлхээ сүлбээтэй байсан учир түүнийг баривчлах зарлиг гарч гэнэ гэсэн цуу үг агшин зуур тархжээ. 

	Хозуми Озаки Японы эзэнт гүрний ямар ямар нууцыг доктор Зоргед дамжуулсныг хэн ч үл мэдэх боловч Озаки ерөнхий сайдын дотно анд байсны хувьд японы засгийн газрын хамгийн нууц нандин хэрэг, төлөвлөгөөг хэзээ ямагт нэгд нэгэнгүй мэдэж байжээ. Тэгэхлээр «Франкфуртер цайтунг» сонины сурвалжлагч, Германы Элчин сайдын яамны хэвлэлийн атташе бөгөөд... Япон дахь Зөвлөлтийн тагнуул Рихард Зорге тэр бүхнийг мэдсэн л байж таарна шүү дээ. 

	Японы засгийн газрын хүрээнийхнийг доргиулсан хэрэг нь эзэнт гүрний оршин тогтнож ирсэн 2601 оны шувтаргаар болжээ. Урьд Японы бүх түүхэнд гадаадын хүн мандаж буй нарны орны нууц санд нэвтэрч байсан нь нэгээхэн үгүй билээ. Ингэж нэвтэрсэн гадаадын хүн гэвэл үл үзэгдэх фронтын туйлбартай дайчин, фашизмыг яс махнаасаа эсэргүүцэгч, дайныг үзэн ядаж, цэргийн гэмт хэрэг үйлдэхийг урьдчилан зогсооход амьдралаа зориулсан ганц Рихард Зорге байлаа. Энэ хүн домогт баатар эр болжээ. Өрнөдөд Рихард Зоргег «хорьдугаар зууны хамгийн том тагнуулч байсан юм» гэж одоо хэр нь нэрлэсээр байна. «Доктор Рихард Зорге гэж та ямар хүн байсан юм бэ?» гэдэг асуултыг өнөөгийн өдөр хүртэл тавьсаар байна. 


[image: зурах, бичвэр-г агуулсан зураг

Автоматаар үүсгэсэн тайлбар]

	ОЧИХ ГАЗАР ЯПОН...

	Эдүгээ эртний Карловы Вары гэдэг нэрийг нь эгүүлж өгсөн Карлсбад хэмээх рашаан сувиллын хот гучин жилийн өмнө одоогийнхтойгоо бараг адил байр байдалтай байлаа. Зугаатай шуугин урссан түргэн урсгалт голын хоёр эрэг дагуух нов ногоон хавцал уруудан дэлгэрсэн энэ хот дундад зууны хожуу үедээ царцан чулуужсан мэт байх ажээ. Энд юм бүхэн нь ямар нэг юмыг дурсан санагдуулна; Ганзейн суурины барилга, хуучин Прагын энэ гудамж, тэртээ тэнд харагдах нүүрэн талдаа чулуугаар сийлбэрлэсэн баглаа сарнай цэцгээр бүслүүрдсэн, янагийн тэнгэр бурхны дүрс бүхий франц хийцийн зуслангийн байшин байна. Петрийн үеийн үнэн алдарт шашны дуган Оросын Суздалийн үеэс уламжилж ирсэн мэт санагдуулна. Рашаан усны ундрах газрын тэндэх зугаалгын цуунд гарсан багануудыг эртний грекийн маягаар барьжээ. Түүний чулуун баримал нь Готын дацан сүмийн дээвэртэй яг адил ажээ. Хөндий дээгүүр сүндэрлэсэн модот уул нь хүртэл уран зураг дээрх Кавказын уулсыг санагдуулна.

	Энд юм бүхэн ямар нэг юмыг санагдуулах боловч хот хэдэн зуун жил хадгалж ирсэн давтагдашгүй нүүр царайтай билээ.

	Дайн Карлсбадыг өршөөн хэлтрүүлжээ. Америкийн нисэгчид хотыг уулсын дунд эрж эрж ололгүй хотын захын ажилчны хороолол дээр бөмбөгнүүдээ мулталжээ. Дайны үед рашаан сувиллын газар учирсан гол хохирол бол хуучны бүх бар сийлбэрт дүрслэгдсэн оргилмол халуун рашаан дээрх баганууд юм. Гэхдээ үүний гэм буруу нь бөмбөгдөлт буюу их бууны буудлага биш ажээ.

	Эзлэгдсэн Карлсбад хотод Геринг хүрэлцэн ирэхэд тэндхийн фашист - гейнлейнчүүд3 дайны хэрэгцээнд төмрийг нь хайлуулахын тулд тэдгээр баганаар «бэлэг барин» зусардсан бөгөөд үзэсгэлэнт сайхан багануудыг буулгажээ. Гэтэл хайлдас нь цэргийн үйлдвэрлэлд тааралгүй золиосолжээ. Тийнхүү баганууд үгүй болж хожим нь гейнлейнчүүд дайнд золиос байдаг юм гэдгээр өөрсдийгөө зөвтгөв.

	Гэхдээ энэ бүхэн дор өгүүлэх үйл явдлаас үлэмж хожуу болжээ.

	Хэрэв оргилмол халуун рашаанаас бал чулуу мэт баргар, бөмбөгөр орой бүхий сүмийн дэргэдүүр гарч, чулуун шатаар өгсвөл мөлгөр чулуу дэвссэн нарийхан, эл хуль гудамж руу шууд орно. Энд одоо ч гэсэн алтан бронз нь харласан хаяг бүхий хөлсний гурван давхар байшин бий.

	1933 оны зуны адгаар бүхээгийг нь гэдрэг буулгасан хуучин хийцийн нэг сүйх тэрэг ирж тэр байшингийн гол хаалганы дэргэд зогсмогц тусархуу хөтөч эзнийх нь хаймар гүйлгэсэн цувны ижил ханан хээтэн цайвар чемоданыг урд суудал дээрээсээ авч өгөв. Хүрч ирсэн хүн бол нас дунд зэрэг, нуруу өндөр, нүүр ясархуу янхир бөгөөд хянуур цайвар хөх нүд нь янхир нүүрээ баясгалантай болгон харагдуулна. Үзүүр нь дээшээ сэрвийсэн өргөн хөмсөг нь түүний нүүр царайг дорно дахины байлдан дагуулагчийн төрхтэй болгожээ. Ханхар цээжтэй жавхаалаг биедээ аятайхан зохисон аяны цайвар костюм өмсөж, хөхөлбөрдүү зангиа зүүжээ.

	Элгэн хүрэн туяа бүхий хардуу үсээ хойш илбээд мижилзсээр байшинд оров.

	Хөлсний байшингийн эзэгтэйд хандаж:

	— Би их удахгүй, наран талын өрөөнд оруулбал зүгээр сэн. Тэгэхдээ заавал чимээ аниргүй өрөө хэрэгтэй. Би шуугиан чимээнд дургүй хүн гээд паспортаа өгөхөд эзэгтэй авч нээн үзсэнээ:

	— Ноён Рихард Зорге гэдэг үү? гэвэл

	— Тийм ээ, Рихард Зорге. Гэхдээ намайг хүмүүс Жонсон гэвэл илүү мэддэг юм. Та тийм сэтгүүлчийг сонссон уу? Александр Жонсон гэдэг бол миний хэвлэл зохиолын нууц нэр. Гэхдээ танд аль илүү санагдсан нэрээрээ л дуудаарай л даа гэв.

	Ярих хөөрөх, хөдлөх байр төрх нь энгийн чөлөөтэй, сурмаг дадмаг гадаадын энэ дэгжин хүн байрны эзэгтэйд аятайхан сэтгэгдэл төрүүлсэнд зочныг хоёрдугаар давхарт гарган нэг өрөөний үүдийг нээж харуулав.

	Зочин өрөөг эргэн тойрон гүйлгэн харснаа санаанд нь таарав бололтой. Үдээс хойш цаг учир нарны гэрэл дүүрэн цацран түгжээ. Зорге цонх руу хүрч очин гадагш, нүдний өмнө дэлгэгдэх орчныг харвал: утаанд харласан яндан, вааран дээвэр, сүмийн дэргэдэх цоорхой пүнхэр орой бүхий уран сийлбэрт баганууд цувран, түүний дороос халуун рашаан цайвар уур манаруулан оргилно. Түүнээс цааш эргийн нэгэн хэсэг туулайн бөөр модтой гудамж харагдах бөгөөд тэр бүхэн хотын дээгүүр униартах ногоон хясааны наад дэвсгэр дээр тов тодхон үзэгдэнэ. Ногоон навчис намар болж буй цагийн ягаан, шар, тэр байтугай хөхөлбөр өнгөөр солонгорон алаглана.

	Тэр өдөр Зорге хаашаа ч гарсангүй. Оройн хоолоо дээш нь өрөөндөө авчирч өгнө үү гэж гуйлаа. Харин бүр орой болсон хойно амрагчдын хөл татрахаар эрүүл агаар амьсгалахаар гадагшаа гарав. Төмөр хашлага бүхий шатаар буун сүм тийш очиж, сүмийн доторх адил өндөр дааман хаалгаар дамжин баганууд дундуур оров. Рихард оргилон годгодсон халуун рашаан дотор нь гоожиж буй аварга том чулуун тогоо, эрүүл энхийн дагинын баримал хоёрын өмнө хэсэг зуур зогссоноо цааш явсаар гүүрээр гаран давчуухан талбайг өнгөрч эрэг дагуу яваад буцаж байрандаа ирэв.

	Үдшийн зугаалга сэтгэлийг нь сэргээв. Рихард үүдээ түгжээд пиджакаа тайлж тавиад цонхны дэргэдэх модон орон дээр хэвтлээ. Хамаг хэрэг нь бүтсэн болохоор сэтгэл амран уужуу амьсгалав. Галт онгоц хүлээх л үлджээ. Гудамжнаас сэрүү татан санаа амар тайван хэвтэхэд аятайхан байв. Энд хэд хоног амрах нь яамай даа гэж Рихард бодно. Үнэнийг хэлэхэд жинхэнэ ёсоор ажиллаж эхлээгүй ч гэсэн сүүлийн долоо хоногт нэн их ядарчээ.

	Рихард энэ рашаан сувиллын газар амрах дуртай бөгөөд Германд сууж байхдаа ч энд ирж амарч байжээ. Одоо японд явахынхаа өмнө энд дуртайяа иржээ. Амрахад гол биш, замдаа тэнгисээр аялах үедээ амарч болох л байсан. Гэхдээ явахын урьд хэний ч нүдэнд өртөхгүй нь дээр байсан агаад тэр дундаа Риббентроптой уулзуулахаар урьж болзошгүй байжээ. Ийм айлчлал хийхийг огт хүсэхгүй байв.

	Ийм бяцхан хотод, тэгэхдээ зөвхөн Герман Людвигтэй саяхан уулзсанаа Зорге санав.

	Энэ бол хэдэн өдрийн өмнөх явдал. Зорге бас орой болсон хойно ирж, зочид буудалд буугаад өглөө нь тийнхүү уулзалджээ. Рихард ердийнхөөрөө тэр өдөр эрт босож найман цаг гэхэд гадагш гарч явсаар эрэг рүү очвол эмэгтэйчүүдийн гоёл: гоёлын зүү, хатгуур, товч, хүзүүний хямдхан зүүлт болон бусад элдэв аахар шаахар юм зарсан модон мухлаг хаяа хаяагаа дэрлэн овоорчээ. Үзмэрийн том цонх, амтлаг хоолтой зоогийн газрын өмнө очин алхаагаа удаашруулав. Рихард урьд нь энд орж үзсэн болохоор ягаан чулуугаар өнгөлсөн тэр байшинд бүр хэзээ язааны янзаар итгэл төгөлдөр оров.

	Түшлэгт сандал тавилсан уужим саруул танхим нь өглөөний энэ цагаар бараг хүнгүй байлаа. Энд юм бүхэн чанар чансаалаг, буурьтай тохилог нь бяцхан дугариг ширээнүүдийн эргэн тойрон заан адил харагдах хүнхэр зөөлөн түшлэгт сандал, алтан хиаз бүхий хувцастай үүдний жижүүр, цардуулдсан өндөр цасан цагаан малгайтай гэлэнмаа нартай төсөөтэй, товч шилбээ бүгдийг товчилсон төлөв дуугай зарц нар, ер юм бүхэн нь ажил хэрэгч нарийн чанд ажээ. Зорге цонхны дэргэд суудал сонгон аваад өглөөний цай хоол захиалав. Түүний суусан ширээний ард өөр нэг хүн сонин уншиж суулаа. Зоргег хажуугийн нь суудал сул уу гэж асуухад өөдөөс нь хааш яаш харснаа толгой дохиод, сониноо дахин уншиж эхлэв. Зорге бүр танхимын үүдээр ормогц өндөр бус нуруу, хөнхөр нүд, цайвар үстэй тэр хүнийг ажиглаж амжсан нь эхний гадаад шинж төрх нь таарч байлаа.

	Хамт суусан хөрш нь кофе ууж дуусаад, мөнгөний түрүүвчээ гарган ухсанаа мөрөө харамсангуй хавчаад

	— Уучлаарай, та мөнгө задлахгүй биз? гэж Зоргед хандсанаа таван долларын дэвсгэр гарган урд нь тавив.

	— Ээ дээ ер, байхгүй л болов уу гэснээ Зорге түрийвчээ гарган мөн тийм ижил дэвсгэрт гарган тэр долларын дэргэд тавиад:

	— Над бас л таван доллар байна. Өөр задгай алга гэв.

	Үл таних хүн Зоргегийн тавьсан дэвсгэрийг аваад дугаарыг нь харснаа түрийвчиндээ хийлээ. Зорге ч бас түүний тавтын дэвсгэрийг авч түрийвчиндээ хийв. Сүүлчийн дугаар нь долоо, найм хэмээн дараалж таарч байсан учир эргэлзэл байсангүй.

	Цайвар үстэй хүн задгай дэвсгэр орхиод хоол зөөгчийг хүлээлгүй ширээний араас босон зоогийн газраас гарч одов. Гарахынхаа өмнөхөн:

	— Миний нэр Людвиг... өнөөдөр таван цагт шуудангийн ордны цаана «Гол өгсөөд хотоос гарах зам дээр уулзъя... намайг дагаад яваарай... гэжээ.

	Зорге гоёж гангалсан амрагчдын дунд орон уусаж, болзсон цагт голын дэргэд очиж яаралгүй зугаалан явав. Рашаан амралтад амрах ид үе учир явган хүний зам, голын чулуунд хучигдсан эрэг дагуу хээнцэрдүү хувцасласан бөөн бөөн хүмүүс газар сайгүй үзэгдэх агаад засмал замаар суудлын задгай хөнгөн тэрэгнүүд ширд ширдхийн өнгөрнө. Гэвч олонх нь сүйх тэргийг илүүтэйд үзэх учир морьд шуудангийн ордон тийших замаар цувралдан пөг пөг шогших ба энэ цуваанд нэг л ёсорхуу хуучин цагийн ёс горим байх мэт санагдана.

	Үдийн халуун намжиж эхлэн олон зуун наст саглагар моддын сүүдэрт сэрүү татан таатай сайхан байх тул яг л зугаалдаг цаг даа!

	Данхар толгойт баавгайн бамбарууштай төсөө бүхий янагийн бурхны чулуун дүрстэй нэгэн сүрлэг дааман хаалга өнгөрөөд чулуу дэвссэн хашаатай морины саравчтай шуудангийн ордон, хуучин цагийн маяг хийцээр барьсан санаатай зочид буудал, шиллэсэн саруулхан сэрүүвч бүхий орчин цагийн зоогийн газар луу Зорге хүрч ирлээ.

	Рихард угтан ирж яваа Людвигийг бүр алсаас харав. Людвиг ч олны дунд өөрийг нь олж хармагц тэр даруй цааш эргэн, өдрийн зугаалга хийж яваа хүний царай гарган засмал замаар гялалзтал алхалж эхлэв. Тийнхүү эргэж харалгүй явсаар гүүр тийш эргэн, голын цаад талд гарч, хотгор дундуур ороод зөрөг даган уул өөд өгсөв. Энд зугаалагсад цөөн байсан тул Людвиг хүлээж аажуухан алхаж явтал Зорге ч гүйцэж ирээд зэрэгцэн алхлав. 

	Ноднин жилийн гандаж шарласан өвс хөл доор шарчигнана.

	— За сайн байна уу! гэж баясгалантай дуугараад Зоргегийн гарыг чанга атгаж, — Танд олон хүн мэнд дамжуулсан. Гэхдээ эхлээд ажил хэргээ ярилцъя. Та хэзээ явах гэж байна? гэж Людвиг германаар маш цэвэрхэн ярьж байсан боловч уул өөд жавхалзан алхаж яваа энэ хүн бол Москвагаас ирсэн хүн гэдгийг Зорге мэдэж байлаа.

	— Паспорт бэлхэн болсон. Билетээ Ванкуверт захиалсан. Канадаар дамжиж очсон нь дээр гэж үзэж байна. Галт онгоц Гамбургээс бямба гарагт гарна гэж Рихард хариулав.

	Зорге яриагаа тасалдуулж магадгүй гэж бодон товчхон, эмх цэгцтэй ярьж байлаа.

	— Та сурвалжлагчаар явах уу? гэхэд нь:

	— Тэгнэ ээ. Би энэ тухай Төвд нэгэнт мэдэгдсэн, мэдээ маань хүрээгүй байгаа бололтой. «Франкфуртер цайтунг» сонины сурвалжлагчаар томилогдсон. Бас хоёр гурван ч сониныг төлөөлж болзошгүй... Танилцуулах хуудсаа захиалчихсан гэв.

	Зорге инээмсэглэн танилцуулах хуудсаа гарган ирж Людвигт өгснийг үзвэл:

	 

	«Доктор РИХАРД ЗОРГЕ»

	Япон дахь сурвалжлагч

	 

	(Майны франкфуртын) «Франкфуртер» цайтунг»,

	(Берлиний) «Берзин курир»,

	(Амстердамын) «Амстердам хандельсблад» сонинууд»

	 

	гэсэн хуудас байлаа.

	— «Франкфуртер цайтунг» бол хамгийн буурьтай сонин нь. Тэр сониныг «И. Г. Фарбен»-ны захирал далдуур дэмждэг юм. Уг сонин Германы сэхээтний дунд дэлгэрсэн юм. Геббельс одоогоор сониныг тайван байлгаж байгаа. Бүтэлтэй болсон гэж найдаж байна. Гэхдээ суртал нэвтрүүлгийн яаманд сүүлчийн удаа бараалхахаасаа булзаарсан. Дахин бараалхвал миний хэн болохыг нэмэн шалгаж болзошгүй байлаа. Нацист намд элсэхийн хувьд мөн ялгалгүй. Токиод очсон хойноо элсэнэ биз. Тэнд арай амар. Гол нь цагдаагийн архиваас нүд далд гэж Зорге ярив.

	Зорге сүүлийн сард хийсэн ажлынхаа тухай ярив. Людвиг тагнуулчны ажил хэргийн тухай сайн мэдэж байгаа бололтой. Юу гэвэл үг цухуйлгангуут ойлгон тэр байтугай байн байн «Мэднэ... мэднэ... Таны бичсэнийг би уншсан...» гэж товчхон, хүйтэн үгээр яриаг нь тасалж байлаа.

	Зорге төвийн даалгавраар Хятадад хэдэн жил суугаад Москвад эргэж ирээд тэндээсээ Герман руу, фашист эргэлт гарсны дараахан явсан билээ. 1933 оны нэгдүгээр сарын сүүлчийн өдөр Гитлер засгийн эрх булаан авч аймшигтай аллага хядлага Германыг нөмрөн авчээ. Фашистууд зоргоор аашлан коммунист, социал-демократ, үйлдвэрчний эвлэлийн ажилтнууд, ардчилсан аливаа үзэл амьсгалын хойноос гөрөөлөн, тэднийг хорих лагерьд үхэл, тамлалын золиосонд чулуудаж байсан тамын оронд Зөвлөлтийн тагнуулч Рихард Зорге тавдугаар сар гэхэд оччихсон байлаа. 1925 оноос эхлэн Зөвлөлтөд Москвад сууж, байсан сонины коммунист эрхлэгч, намын идэвхтэн Киль, Гамбург, Спартак, Саксоны бослогуудад оролцож явсан Рихард Зоргегийн тухай баримт бичиг цагдаагийн газар хадгалагдан үлдсэнийг хэн байг гэх вэ. Тийм болохоор Рихард Зорге өөрийн нэр овгоор, өөрийн биеэр фашист Германд очно гэдэг бол баатарлаг явдал мөн авч коммунист Зорге ингэж зүрхэлжээ.

	Москвагаас ирсэн коммунист хүн хөрөнгөтний намбалаг сонины эрхлэгч дээр орж, гадаадын сурвалжлагчаар нь ажиллахаар саналаа өгнө гэдэг туйлын зүрхтэй хэрэг билээ. Гэхдээ иймэрхүү зоримог ажиллавал л ажил үйлс бүтнэ гэж Өвгөн үзэж байлаа. Өвгөн гэдэг бол Ян Карлович Берзин. Энэ бол Зөвлөлтийн тагнуулын албаны залуур дээр олон жил зогсож байгаа домогт хүн, Павел Иванович юм.

	Уг явдал хэрхэн болсныг Рихард тодхон санаж байлаа. Берзин өөртэй нь Знаменскийн мухар гудамж дахь харшийн давчиг гудамд тааралдаад «Над дээр ороорой? Ярилцамз» гэж билээ. Албан тасалгаанд нь ороход: «Чи Гитлерийн талаар юу гэж бодож байна?» гэж асуув. 

	Рихард тэр тухай их юм боддог байлаа. Гитлерчүүд засгийн эрхэнд орно гэдэг дайн, юуны урьд зөвлөлтийн эсрэг дайн ойртож буй хэрэг байлаа. Фашизмыг түр зуурын, удаан үргэлжлэхгүй үзэгдэл гэж ухаардаг байсан хүмүүсийг Рихард зад буруушаадаг байв. Германы улс төрийн байдлын учрыг гоц сайн ухаарсан нийгэм судлагч, намын ажилтан Зорге уг байдлыг гүнзгий шинжин үзэж, цааш цаашдын хэрэг явдал олон улсын харгислалыг, юуны урьд Герман, Япон, Италийг нэгдэхэд хүргэнэ гэдэг дүгнэлт хийжээ. Фашизмын хүчин ардчиллын эсрэг өргөн хүрээтэй довтолгоонд орохоор яриангүй зэхэж буйг урьдчилан харах хэрэгтэй байлаа. 

	— Фашизм даамжирч, газар авч байгаа явдал Зөвлөлт улсын эсрэг дайны аюулыг ихэсгэж байна гэж би бодож байна гэж Зорге хэлэв. 

	Зоргегийн энэ бодолтой Ян Карловичийн бодол нийлжээ. 

	— Энэ маань тэгэхлээр бид дайсан болж болзошгүй улсынхаа төлөвлөгөөг мэдэж, тэдний байгууллагад нэвтрэн орох хэрэгтэй гэсэн үг мөн биз дээ. Тийм биш гэж үү? Энэ бол улс орныхоо батлан хамгаалахад бидний оруулах хувь нэмэр мөн. Дайсны санааг таньж мэдэх гэдэг тэдний түрэмгий төлөвлөгөөг таслах буюу ямар ч байсан тэднээс өрсөх... гэсэн үг. Дайны аюулыг зайлуулна гэдэг бол гол зүйл гэж Берзин нэмж хэлэв. 

	— Яг тийм шүү. Энэ ажилд намайг явуулж өгөөч гэж гуймаар байна, Ян Карлович. Өөрийн нэрийг дэвшүүлж болохуйц хэд хэдэн үндэс санаа над бий гэхэд,

	— Тэгэхийн тулд л би чамайг урьсан юм. Хоёул сайн бодъё... гэж Берзин хэлэв. 

	Зөвлөлтийн тагнуулын удирдагч, үл үзэгдэх фронтын байлдагч Рихард Зорге хоёр хамтран бодож эхэлжээ. 

	Ян Карлович Берзиний албан тасалгаанд олон дахин уулзалдав. Берзин Зорге хоёр шатрын хөлөг дээрхтэй адил янз янзаар эргэцүүлж тойруулан бодож, бодсоноо нэг болин, нэг эргүүлэн байж «Рамзайн ажиллагаа» гэсэн нэртэй нэгэн төлөвлөгөөг яв яваандаа босгож авав. 

	Гэвч цаг хугацаа хүлээж байсангүй. Гитлер засгийн эрх булааж авсан нь нөхцөл байдлыг дээд зэргээр хүндрүүлэв. Фашистууд бол Германы империализмын уяаны ноход мөн билээ. Тэд зөвлөлт улс руу дээрмийн аян хийх санааг рейхстагийг шатаахаас аль түрүүн өвөрлөчихсөн толгойлогч нь энэ тухай илээр бичиж байлаа. 

	Ян Карлович нэг удаа Рихардтай ярилцаж байснаа шүүгээ рүү очоод номын тавиур дотроос хүрэн хавтастай ном сугалан авч, хуудсыг нь эргүүлж эхлэв. Энэ бол Гитлерийн «Майн кампф4» хэмээх бурангуй номын орчуулга байлаа. Берзин хэрэгтэй газраа олоод:

	«Бид Европт шинэ газар байлдан авах бодлогод шилжиж байна. Хэрэв Европт шинэ газар олж авахыг хүсвэл гагцхүү Оросоос л олж авч болно. Ингэх урьдчилсан бүх нөхцөл бүрдээд байна» гэж уншив. 

	Ян Карлович номоо ширээн дээр чулуудаад:

	—Яах санаатай байгааг нь харж байгаа биз дээ! Бид цаг алдаж, сонор сэрэмжээ мохоох юм бол түүх биднийг өршөөн хэлтрүүлэхгүй. Германаар дамжин Японд нэвтэрч фашист Германы хар санааны тухай мэдээлэл олж авна гэдгийг бид зөв шийдэж байх шиг над санагдаж байна. Чухамдаа л тэнд! гэж Берзин хэллээ. 

	Дараа нь сурсан зангаараа нөгөө гарынхаа алга руу гар зангидан цохисноо Рихардын урд ирж зогсоод:

	— Бид ажилдаа тооцоо, хамгийн аймшиггүй зориг, эрс зоримог ажиллагааг туйлын сонор соргог байдалтай хослох ёстой. Бидний баримтлах ном гэвэл энэ!.. Ойлгож байна уу? гэж хэлэв. 

	Ойлголгүй яах вэ дээ. Хүндэлж хайрлаж, багшаа гэж тооцдог энэ хүний үгийг Зорге ойлгож байлаа. Хувьсгалт орос орны ахмад үеийн төлөөлөгч Ян Карловичийн өмнө бишрэн сөхөрдөг байлаа. 

	Зүгээр сууж чаддаггүй зантай, залуухан царай зүс бүхий Ян Берзин бол асар их туршлага сууж ухаажсан хүн билээ. Бүр арван зургаатайдаа казакуудад сүмбээр зодуулж, харгис цагдаа нартай хийсэн тэмцэлдээнд гурван ч удаа шархдаж, алах ял заагдсаныг нь сүүлд насан турш хүнд ажилд зүтгүүлэх ялаар сольсон Петр Кюзис дун цагаан толгойтой болжээ. Алс холын Якутаас оргон харанхуй шөнөөр гэртээ сэм хүрч ирэхэд ээж нь түүнийг таньсангүйд инээмсэглэн:

	— Тэгж таарна... Би одоо Берзин, Ян Петрович болсон: Харин Петрик гэж үүнээс хойш байхгүй. Петрик Сибирийн тайгад хаа нэгтэй сураггүй алга болсон... Би аавынхаа нэрээр нэрлэх болсон шүү. Ээж ээ мэдэж байгаа биз. Би нэрийг нь хэзээ ч гутаахгүй, хэзээ ч! гэж хэлжээ. 

	Энэ тангаргаа Ян хэзээ ч зөрчсөнгүй. Арван долоон оны хоёр, долоодугаар сарын өдрүүдэд, Октябрийн хувьсгалын үед Ян Берзин хувьсгалт ажил хийж, цэргийн сургуулийн сурагч офицеруудтай тулалдан, Петроградын зэвсэгт бослогод оролцон, дараа нь Латвид... 

	— Ингээд л би буурал болсон юм даа! Харгис цагдаа, харуулынхан над ухаан суулгаж өгсөн юм. Зургаан жил сургуульд сурч, бараг төчнөөн жил шоронд суулаа. Энэ ухаанд суралцах хугацааг товчилж цөллөгөөс оргож амжсан минь яамай... гэж Ян Берзин ярив. 

	Зорге, Берзин хоёр ядарсан үедээ Ян Карлович нь «уураг тархиа сэнхрүүлэхийн тулд» шатар тоглоё гэдэг сэн. Тэгснээ хар хүрэн болтол нь аагласан аагтай цай ууж, болох гэж буй «Рамзайн ажиллагаа»-ны талаар дахин бодлого болж эхэлнэ. Тэгээд дахиад л ажил хэргийн далимаар аятай Ян Карлович Зөвлөлтийн тагнуулын албаны шинж чанар, зорилгын тухай, тагнуулчин хүний мөн чанарын тухай ярина. 

	Шатрын тэмцээний ид өрсөлдөөний үеэр Берзиний хэлсэн нэг үг Рихардын санаанаас ер гардаггүй билээ. 

	— Чамд би юу гэж хэлбэл зохихыг Рихард чи мэдэж байна уу? Хэзээ ямагт сонор соргог байх шаардлагатайн дээр дайснаа тэнэг мангуу гэж бодохгүй, хурц, ухаалаг гэж үзэж сурах хэрэгтэй. Дайсныг эрэлхэг зориг, зүрх, овсгоо самбаа, хурц ухаанаар ялах ёстой. Ийм сургаал буулгасанд минь уучлаарай. Гэхдээ чи Берлинд очсон хойноо харж байгаарай... гэжээ. 

	Дахиад л, өрсөн шатраа орхиж, ширээн дээр мартсан цай нь ч хөрнө. Тагнуулын ажиллагааны төлөвлөгөөгөө хийж зөвхөн зарим нэг зүйлийг нарийн нягт үзэх л үлджээ. Учир нь зүйл бүр нь амжилт олох, бүтэлгүйтэхийн шалтгаан болж мэдэх байлаа. 

	— Бидний ажилд, Зөвлөлтийн тагнуулын албанд эх оронч хүний халуун сэтгэл, уужуу тайвуу ухаан бодол, чулуу шиг хатуу тэвчээр тэсвэр хэрэгтэй. Бид бол өндөр үүрэг хариуцлага хүлээсэн хүмүүс учраас дайныг урьдчилан сэрэмжилж зайлуулахын тулд тухайлбал Япон, Зөвлөлтийн хооронд дайн гарах аюулыг арилгахын тулд өөрсдийнхөө хөдөлмөрөөр хэрэгтэй бүхнийг хийх хэрэгтэй. Энэ бол чиний бүлгийн үндсэн даалгавар мөн. Тэгэхдээ бас нэг номерын дайсан - фашист Германы бодол төлөвлөгөөг мэдэх ёстой нь мэдээж. Энэ бүхэн хэцүү бэрх, хэмээс хэцүү боловч Рихард чи түүнийг хийх л хэрэгтэй. Миний хэлснийг ойлгов уу? гэж Берзин асуув. 

	Хамт ярилцагч, хамтран ажиллагч, үзэл санаа нэгтэн нь өөрийнх нь хэлснийг ойлгож уу, үгүй юу гэдгийг дандаан асуудаг нь Берзиний бүр гэм биш зан билээ.

	«Рамзайн ажиллагааны» санаа нэгэнт тодорхой болсон хойно уг хэргийг гүйцэтгэх талыг нь бодож эхэллээ. Юуны урьд Герман биш, Японд нэвтрэх, тэгэхдээ Германаар дамжин нэвтрэх хэрэгтэй байлаа. Иймд Нацист үг яриагаар халхавчлан итгэл олж авах хэрэгтэй байв. Үүний тулд Зорге худалдаа үйлдвэрийнхэнтэй тогтоосон хуучин хэлхээ холбоогоо, бүр Хятадад байхдаа тогтоосон тэр хэлхээ холбоогоо ашиглах ёстой болов. Үүнийг ажил хэрэг дээр хэрхэн гүйцэтгэх вэ? Намын хатуужил, дадлага, эцэст хашир туршлагатай тагнуулч хүнд шингэмэл зөн бэлгэт Зоргед Берзин найдаж байлаа.

	Германы буурь нөлөө бүхий том сонины сурвалжлагчаар японд очих бололцоо олдвол л дээр сэн билээ. «Франкфуртер цайтунг» сонинд зарим нэг хэлхээ холбоо үлдсэн учраас уг сониныг ашиглах гэсэн Зоргегийн саналыг Ян Карлович зөвшөөрч түүнийг ашиглахаар шийдэв. Берзин ажил байдлынхаа тухай байнга мэдээлж байхыг гуйн, холбоо ерийн боловч хэрэгцээ гарвал жич хүнээр дамжуулахаар тогтов. 

	Тагнуулын албаны дарга салахаар гар барьснаа мөнгөнийхөө авдраас Америкийн таван долларын хоёр дэвсгэр гаргаад нэгийг нь Зоргед өгөн:

	— Нөгөөг нь манайхаас очсон хүнээс сольж аваарай. Над итгэдэг шигээ тэр хүнд итгэж болно. Маш итгэмжлэгдсэн хүнээ явуулсан гэдгийг хатуу мэдээрэй гэж билээ.

	Зорге Москвагаас гарснаас хойш гурван сар болж байлаа. Берзин ийнхүү өөрийн холбоочныг илгээж, Рихард энэ хугацаанд юу юу хийж амжсанаа түүнд ярьж яваа нь энэ билээ. 

	Тэр хоёр ташуу зөргөөр улам бүр өгссөөр сүглэгэр уулын ар шил дээр гарлаа. Нар энд ховорхон тусдаг бололтой, зөрөг ногоолин адил хар ногоон хөвдөөр хучигджээ. Энд хүн амьтан байсангүй. Гол руу огцом буусан хясааны ирмэг дээр шургаагаар бүдүүн болхи зөрүүлэн хадаж хийсэн онцгой нэгэн сандал дээр очиж сууцгаав. 

	— Токиод суугаа Германы Элчин сайд Герберт фон Дирксенд зуучилсан захиа олж авч амжсан гэдгийг минь Өвгөнд илтгээрэй. Түүнийг химийн «И. Г. Фарбен» концерны захирал Людвигсхафен бичсэн юм. Тэр хүн бол элчин сайд фон Дирксений холын хамаатан, түүний ивээгч нь юм. Тэр захирал бас сонины газар утасдсан. Түүний дараа над олон хаалга нээгдсэн... хэмээн Зорге үргэлжлүүлэн ярина. 

	Урьд Хятадад сууж байхдаа эдийн засгийн асуудал банкны ажил, Хятадын зах зээлийн цар хүрээг албан ёсоор судалж байсан үедээ Зорге химийн энэ концернд худалдааны шугамаар тус хүргэж байсан нь доктор Зоргег «И. Г. Фарбен»-ы захиргаатай тогтоосон ажил хэргийн холбоог нь батжуулж өгчээ. Аялал нь ч Зорге гишүүн нь байсан германы химичдийн нийгэмлэгээр дамжин биелэгдсэн байжээ. Химичдийн нийгэмлэг, «Франкфуртер цайтунг» сонин хоёр хүчирхэг концерны нууцгай удирдлагад байсан агаад уг концерны захиргаа бас Майны Франкфуртэд байлаа. Энэ бүхэн нь Рихард Зоргегийн төлөвлөгөөнд түүнээс цаашгүй сайн тус дөхөм болжээ. 

	«Франкфуртер цайтунг» сонины эрхлэгчээр чөлөөт үзэл бодлыг цааш гэдэггүй хүн байсаар байсан нь нацистууд халж хараахан амжаагүй байлаа. Тэр хүн Зоргег урьдчилан болгоомжлонгуй угтан уулзаад, Хятадын тухай асуун сурвалжлах ажил хийе гэсэн докторын хүслийг анхааралтай сонсож, сониндоо хамтран ажиллахыг удаан бодлогошролгүй урив. 

	— Би таны тухай дуулсан, ноён доктор! «Франкфуртер цайтунг» сонины газар таныг өөрийнхөө ажилтан байхад их дуртай байна. Таны тухай нэлээд буурь суурьтай хүмүүс над ярьсан. Өөр зөвлөмж шаардлагагүй... Та маш таарамжтай цагаа олж иржээ. Юу гэвэл Токиод суугаа сурвалжлагч маань Европт буцаж ирэх бодолтой байгаа. Түүний орон тоо онгорхой үлдэнэ... гэж эрхлэгч хэлжээ. 

	Эдүгээ Рихард Зорге бас нэг ноцтой бэрхшээл давах хэрэгтэй байсан нь сонины газар суугаа нацист намын онцгой эрхт төлөөлөгч-амтслейтертэй уулзах хэрэг байлаа. Ийм төлөөлөгч Гитлерийн эргэлтийн дараа Германы бүх албан байгууллагад бий болжээ. Тэдний зөвшөөрөлгүйгээр хэн боловч алхам ч алхаж эс зүрхлэх ба тэд гадаадад явж буй хүмүүсийн найдвартай эсэхийн асуудлыг шийдэж байлаа. 

	Зорге амтслейтер дээр үдээс хойш оров. Ширээний ард унжуу мөр, шөнтгөр том эрүү бүхий таргалж эхэлж буй залуу хүн сууж байлаа. Оюутны олон тулалдааны ул мөр болсон нүүрийг нь сийчсэн шарх сорви царайг нь улам ч догшин ширүүн болгожээ. Халуун байсан учир амтслейтер «СС»-ийн китель цамцныхаа энгэрийг задгай тавьжээ. 

	Зорге босго алхангуут «Хайль Гитлер!» гэж хашхираад, фашист маягаар ёслоод дараа нь тойруулж барилгүй ажил хэргийн яриандаа шууд орон:

	— Миний нэрийг Зорге гэдэг хэмээн түшлэгтэй зөөлөн сандалд тухлан налж суух завсар хэлээд, — Веймарын бүгд найрамдах улсын завхарсан дэглэмээс болж эх орныхоо хилийн чанадад найман жил суухаас аргагүй байлаа. Одоо ийнхүү эргэж ирээд фюрер, түүний сэргээсэн рейхдээ хүчин зүтгэхийг хүсэж байна. Намайг Японд сонины сурвалжлагчаар явна уу гэсэн учир хэрхэн ажиллах талаар зөвлөгөө авмаар байна гэв. 

	Зорге гитлерчүүдийн ярианы нарийн бус арга барил, тэдний бүдүүн борги үзэл, лоозонг эзэмшсэн учир фюрерт хүчин зүтгэхийг яс махнаасаа хүсэж нацистын ярианы өнгөнд дорхноо оров. Цагийн дараа гэхэд амтслейтертэй чи, би хэмээн танил анд болж, орой нь гэхэд Франкфуртийн нацистуудын цугларах дуртай «Кайзергоф»-т сууж архи, шар айраг ууж, ширээгээ сияан аягаар товшлон цохилж дуу дуулан, еврей, коммунистуудыг хараан зүхэж байлаа. 

	Амтслейтерын хөдлөх бүр нь итгэл муутай болж байсан ч гэсэн зэгсэн эрүүл чигээр байж Зоргег:

	— Чи анд минь энэ тухай бүү бодогтун... Фюрерт хаа ч гэсэн хүчин зүтгэж болно. Японд ч гэсэн бидэнд найдвартай хүмүүс хэрэгтэй... За тэр яриан дорхноо уусан нь дээр... Сайн сайхны төлөө! хэмээн ятгаж байлаа.

	Гурван долоо хоногийн дараа гэхэд бүх баримт бичиг бэлхэн болоод Зоргег явахын урьд Гебельстэй уулзуулж өгнө гэж амстлейтер амлажээ. Гадаадад итгэмжлэгдэн сууж буй сурвалжлагч хүн рейхээс явахын өмнө заавал ингэж бараалхдаг журамтай байлаа. Гэтэл тийнхүү бараалхахаас болгоомжлохыг хичээгтүн гэсэн шийдвэр дээрээс ирсэн билээ. 

	— За миний ярих юм энэ л байна даа. Нөхдөд маань болон юуны урьд өвгөнд миний хамгийн халуун мэндчилгээг хүргээрэй. Тушаал дээрээ эцсээ тултал зогсоно. Хүмүүс, юуны өмнө холбоочныг түргэн явуулна биз гэдгийг хэлээрэй хэмээн Зорге үгээ дуусгав. 

	— Заавал дамжууламз гэж Людвиг хариулаад холбоог одоогоор Шанхайгаар дамжуулан бариарай гэж Төв гуйсан. Хүмүүс өөрийн чинь араас очно. Таныг Японд очмогц дохио өгнө. Зөвлөлт улсын талаар японы баримталж буй бодлогыг Төв юуны урьд сонирхож байгаа гэдгийг танд сануулаарай гэж Павел Иванович гуйсан шүү. Манжуурыг булаан эзэлсний дараа энэ бол тэргүүн зэргийн ач холбогдолтой зүйл... Хоёрдугаарт... 

	Зоргегоос Төвийн хүлээж байсан мэдээллийн талаарх асуудлыг Людвиг тодорхойлон ярив... «Мүгдэний будилааны» дунд 1931 онд Манжуурыг эзэлж авсан нь Зөвлөлт улс ба Бүгд Найрамдах Монгол Ард Улсын Алс Дорнодын хил рүү гарч очих боломжийг Японы армид олгож Алс Дорнод дахь улс төрийн нөхцөл байдлыг эрс өөрчилж дайн гарах аюулыг даамжрууллаа. Ерөнхий сайд Танакийн нууц меморандум Японы цэрэг дайчдад түрэмгийллийн замыг шулуухан зааж өгч байлаа. Ийм үед Манжуурт төвлөрсөн Квантуны арми ямархуу янзтай байх, ямар хүч зэвсэгтэй, ерөөс Японы хуурай зам, тэнгис, агаарын цэргийн ямар хүчнээ Зөвлөлтийн эсрэг оруулж болзошгүй байна гэдгийг мэдэх хэрэгтэй байв. Харгис үзэл санаатай цэргийн бүлэг этгээд засгийн эрхэнд нь орсон улс орны цэргийн хүчин чадал ямар байгааг ер нь мэдвэл зохих байлаа. 

	Энэ бол цэрэг техник, эдийн засгийн асуудал боловч Зөвлөлтийн тагнуулч бас улс төрийн асуудлыг ч сонирхов. Гитлер засгийн эрх булаан авсны дараа фашист Герман Япон хоёрын хоорондын харилцаа хэр нягт зузаан байхаас олон улсын нөхцөл байдалд их юм шалтгаалж байлаа. Тэр хоёрын хоорондын харилцааг мэдвэл Зөвлөлүүдийн орны дайсан болж тун ч болзошгүй тэр хоёр орны түрэмгий бодол санааны тухай тодорхой цэгнэн ойлгож болох билээ. 

	Хятадын хувьд явуулж буй Японы бодлого, Англи-Япон, Япон-Америкийн харилцаа бас сонирхол татаж байлаа. Англи-Америкийн эрх баригч хэсгийнхэн түрэмгийлэгчдийг Зөвлөлт улс руу халдан довтлуулахаар түлхэж буй эсэхийг нотолсон буюу няцаасан баримт бичиг ч хэрэгтэй байлаа. 

	Удирдлагын сонирхож буй асуудлуудыг Людвиг товчхон тоочив.

	Дэлхий дахинд дайны хоёр голомт Өрнөд, Дорнодод тодхон тэмдгэрч байлаа. Зөвлөлт улсын аюулгүй байдлыг хангахын тулд Рихард Зорге болон түүний нөхдөд чухал даалгавар биелүүлэх үүрэг тулгарчээ. 

	— Даалгаврыг дахин хэлж өгөх үү? гэж Людвиг асуув. 

	— Хэрэггүй би өөрийнхөө ойд найдаж байна. Түүнээс гадна эдгээр асуудлыг бид бүр Москвад байхад авч хэлэлцсэн билээ гэж Зорге татгалзав. 

	Тагнуулчид өөр өөр замаар буцаж, Зорге ойн зөргөөр хотын дээд хэсэг рүү өгсөн түдэлгүй зочид буудалдаа ирж, Төвийн холбоочин засмал зам руу гарч рашаан амралтын ганган хувцасласан зугаалагч олны дунд орон алга болов. Тэр хоёр маргааш уулзахаар болзжээ. Людвиг холбоо барих зарим зүйл Рихардад гардуулж өгөх ёстой байлаа. 

	Шөнөдөө тэнгэр муухайрч өглөөнөөс эхлэн зөөлөн зүс бороо шиврэв. Зорге, Людвиг хоёр нэгэн эзэн хаанд зориулсан хөшөөний дэргэд, цэцэрлэг дотор уулзлаа. Эрт урьдын эрх дархтай байсны шинж тэмдэг бүхий чулуун жанчтай эзэн хааны хөшөө шиврээ бороонд бөгтийсхийсэн мэт зогсоно. Людвигээс Рихард тамхиа асаах гал гуйгаад, тамхиа асааснаа бяцхан боодолтой юм атгасаар салан явлаа. Москвагаас ирсэн элч, Япон руу явж буй тагнуулч хоёр дахиад нэг ч үг ярьсангүй. 

	Рихард өрөөндөө орж ирээд боодолтой юмыг задалбал эмэгтэйчүүдийн хүзүүний чимэг, бугуйвч, гоёлын зүү, цагны гинжин оосор сэлт байв. Бүгд л бэлэг дурсгалын зүйл, эмэгтэйчүүдийн гоёл чимэглэлийн мухлагаас худалдаж авсан зүйл мэт ажээ. Бас Парисын дуурийн театрын шалгах талыг нь тасалсан, хүчингүй болсон билет, гэрэл зураг сонирхогчийн авсан бяцхан гэрэл зургийн тэг дундуур нь тасалсан өрөөсөн тасархай, дугаар нь тасарч үгүй болсон Германы цаасан марк, өөр бас бус зүйл байх бүлгээ. 

	Тийм ээ, энэ бол тун саяхан болсон хэрэг. Одоо ингээд Карлсбадад түр зуур амарч буй нь энэ билээ.

	Зорге хоёр өнжөөд ахтайгаа уулзахаар Мюнхен рүү явлаа. Галт тэрэг их орой болсон хойно хөдлөх байсан учир Карлсбад дундуур баахан хэсэхээр гарав. Гамбургт сүүлчийн удаа ирэх үед ээжээсээ дуулсан гудамжны нэр сонирхлыг нь их татжээ. 

	Рихардын эх Нина Семеновна бол эцэгтэй нь хувь заяагаа холбосон украин эмэгтэй байсан ба Зоргегийн өвгийн нандин зүйлс, хууч, домог, омог угсааны залгамжлагч мэт байлаа. Рихардын эцэг эхийн харилцаа улс төрийн чанар бүхий зөрөлдөөнөөр гутаагүй байсан үед Ковалеваар овоглосон Нина Семеновна Зорге нөхрийнхөө (авга ах) хамаатан Фридрих Зоргетой - Марксын хамтран зүтгэгчтэй захидлаар харилцан дотно болжээ. Тэгэхдээ түүнтэй хэзээ ч нүүр учраагүй ажээ. Тэр өвгөн бэр бүсгүйдээ захиа болгондоо амьдралынхаа аль нэг явдлаас ямар нэг уулзалт, үзэл бодлынхоо тухай бичдэг байжээ. Бодол санаагаар ойртох тутам Фридрих Зорге захиандаа өнгөрсөн урьдын явдалд улам бүр их анхаарал тавьжээ. Маркс, Энгельстэй нөхөрлөн, үзэл бодол ижил байж, тэдэнтэй харилцсан захианаасаа эш татдаг байлаа. Энгельс тэр хоёрыг өөр нэгэн зүйл ойр дотно болгож байсан нь хоёул Бадены бослогод оролцон, Европын бүх орноор тархан түгсэн хувьсгалд дайчин ёсоор хамтран ажиллаж байжээ. Фридрих Зорге хорин таван жилийн урьд Америкт нас барж, Рихардын эцэг ч ертөнцийн мөнх бусыг аль эрт үзсэн боловч эх нь чухал нандин захидлууд бүхий уран сийлбэртэй бяцхан модон хайрцгийг хадгалсаар байдаг ажээ. Тэдгээр захидлын дотор Марксын Карлсбадаас Зорге өвгөнд бичсэн захиа бас байх бөгөөд өнгө алдсан дугтуй дээр буцах хаяг байсаар билээ. Тэгээд одоо Рихард өвөг эцгийн нь ахын суут их андын тэр үед сууж байсан байшинг олж үзмээр санагдав. 

	Рихард хөлсний байшингаас гарч, гол гаран хотын дээд хэсэг рүү өгсөн. Лениний бунханд анх орсон үеийнх шиг зүрх оволзсон хачин сэтгэл төрөөд явчхав. 

	Зорге өнгөрсөн үеийн тухай бодолд дарагдсаар хот дундуур гарав. Энэ бол дурсамж ч биш байлаа. Рихард өвгөн аавынхаа ямархуу зүс царайтай хүн байсныг огт мэдэхгүй байвч ертөнцийн мөнх бусыг үзсэн нэгэн үзэл санаат, хамтран зүтгэгч хүнээ зохих ёсоор үнэлсэн хүнийг бишрэн сүслэх чин сэтгэл төрсөөр явлаа. Рихард өөрийгөө өвгөн Зоргегийн үзэл санааг уламжлагч, хадгалан түгээгч хүн мөн мэтээр онцгой содон мэдэрч явав. Тэгээд ч эхээ гоц хайрлаж дурсан санав. Гэрийн дотор эх нь Фридрихийн үе, Рихард Зоргегийн үе хоёрыг холбогч аятай байжээ. 

	Өнгөрсөн зууны дунд үе... Хувьсгалт тэмцэгчид: «Хий үзэгдэл... коммунизмын хий үзэгдэл Европоор тэнүүчилж явна...» гэсэн бадрангуй үгийг цуурайтуулж байв. Энэ бол «Эв хамт намын тунхаг»-ийн үг. Бас «Орон бүхний пролетари нар нэгдэгтүн!» гэсэн тунхгийн төгсгөлийн уриа давтагдаж байлаа. 

	Энэ үгийг хөгжмийн залуу багш Фридрих Зорге анд нөхдийнхөө хамт цуурайтуулж, тунхаг сэтгэл догдлуулсан хүчирхэг найраг хөгжим шиг түүнд хангинаж байлаа. 

	Жилийн дараа «Коммунизмын хий үзэгдэл» Фридрих Зоргед барин тавин бодит явдал болов. Феодалын харилцаа бүхий Германы зэлүүд буйд нам тайван Баденийг хувьсгалт, бослогын дөл хамран авлаа. Хотын гудамжнууд хаалт боолтоор дүүрч, ширүүн тэмцэл болж, коммунист Август Виллихийн отрядад Фридрих Энгельс, хөгжмийн багш Фридрих Зорге нар мөр зэрэгцэн бусад тэмцэгчдийн хамт баатарлагаар тулалдав. Тэр хоёрын хэн хэн нь гуч хүрээгүй байлаа. 

	Бослого хоёр сар үргэлжиллээ. Пруссийн хаант засгийн цэргийн дэмжсэн харгислалын хүчин босогчдыг хавчин шахна. 1849 оны зуны ид дунд сар Роштадтын цайзын хананы дэргэд сүүлчийн тулалдаан болж, Бадений арван гурван мянган босогч Пруссийн цэргийн түрэлтийг эсэргүүцэн тогтоосон авч прусс тав дахин илүү хүчтэй учир хүчин даанч тэнцвэргүй байжээ. 

	Бослогод оролцогчдын саланги бутархай отрядууд Швейцарын хил рүү ухрахад тэднийг коммунист Август Виллихийн отряд халхлан хаацайлж өглөө. Түүний туслах Фридрих Энгельс байж, мөн тэнд Фридрих Зорге, түүний дүү нар байлаа.

	Тэд толгойн харуулд тулалдан хамгийн сүүлд Швейцарын хил давав. 

	Харгислал дийлж, бүх герман даяар шүүн тасалж, буудан цаазалж эхэлжээ. Фридрих Зоргег цаазаар авах ял эчнээгээр оноов. Энэ бол аймшигтай үе байлаа. Олон мянган тэмцэгчид зугтахаас өөр замгүй болжээ. Эх орноо орхин явсан олон дүрвэгч эх орныхоо ойрхон гурван жил нуугдаж байснаа түр ч атугай Америкт шилжин суухаар шийдэв. Тэдний сэтгэлийг тэр цагт нээгдсэн Калифорнийн алтны уурхай ч татсангүй. Тэд дахин аж төрж, тэмцэхийн тулд Германдаа эргэж ирэх горьдлого тасраагүй байлаа. Ийнхүү Нью-Йоркт герман дүрвэгсэд бий болсон байна. Тэдний дунд ах дүү хоёр Зорге, тэдний яруу алдарт дарга Август Виллих, Роберт Розе, Фриц Якоби нар байв. Тэдний олонх нь Германд Маркстай хамт ажиллаж байжээ. Их бууны огцорсон офицер Йозеф Вейдемейер бас Нью-Йоркт хүрч иржээ. Тэд «Пролетарийн холбоо» байгуулж хэдэн жилийн дараа толгойлогч нь Фридрих Зорге болжээ. Германаас дүрвэн ирсэн арван долоон марксч уг холбоонд элсэн оржээ. Тэд Европоос дүрвэн ирсэн бусад марксч нартай Америк нутагт нэгдээд үргэлжлэн тэмцэж эхэлжээ. 

	«Пролетарийн холбоо» өргөжин тэлж Нью-Йоркт Зоргегоор толгойлуулсан коммунист клуб үүсэв. Тэр үед Америкийн Нэгдсэн Улсад боолчлолыг арилгахын төлөө тэмцэл дүрэлзэн гарав. Өмнөд, Умардын хооронд дайн эхлэхэд Германы коммунистууд негрүүдэд эрх чөлөө олгохын төлөө тулалдсан Умардынхны тэргүүн эгнээнд гарч иржээ.

	Умардын армийн цэргийн тэн хагас нь ажилчдаас бүрэлдэж байв. Бадений бослогын баатрууд Аврам Линкольний чөлөөлөх армид удирдах тушаал гүйцэтгэж явав. Америкийн Нэгдсэн Улс дахь марксч «Пролетарийн холбоо»-ны анхны удирдагч Йозеф Вейдемейер сайн дурынхны отряд эмхлэн байгуулж, Умардын армийн хурандаа болоод улмаар тулалдаанд амь үрэгджээ. Фридрихсбургийн дэргэдэх тулалдаанд Фриц Якоби алагдаж... үнэн хэргийн төлөө Роберт Розе шударгаар тулалдан, Фридрих Зорге ч хүч чадал, хөлс хүчээ хайрлалгүй тулалджээ. 

	Нэгдүгээр Интернационал гэж нэрлэгдсэн олон улсын ажилчдын нэгдэл Европт үүсэн байгуулагдсан үед Америк тивд дайтсаар байлаа. Тэрхүү нэгдлийг Карл Маркс толгойлжээ. Хэдэн жил өнгөрсөн хойно олон улсын ажилчдын нөхөрлөлийн ерөнхий зөвлөл Нью-Йоркт шилжин төвлөрч, түүний ерөнхий нарийн бичгийн даргаар Марксын зөвлөмжөөр Фридрих Зорге болжээ. 

	Он жил улирсаар арван жил өнгөрч Европт эргэн очих найдлага тасарсан авч Фридрих Зорге ба түүний нөхөд Германтай холбоогоо хэзээ ч тасалсангүй. Ийм холбооны нэг нь Маркс, Энгельс нартай Зоргегийн харилцсан захидлууд байлаа. Захидлаар харилцах нь олон жил үргэлжилж, эрхэм нандин тэр захиануудыг насан туршдаа хадгалж байсан Фридрих Зорге үхэхээсээ өмнө нийтлүүлжээ. 

	Рихард тэднийг В. И. Лениний бичсэн оршлын хамт герман, орос хэлээр уншжээ. Өмнө нь эх нь ч олон юм ярьж өгсөн байж. Эх нь аль эрт Рихардад Маркстай харилцаж байсан сүүлчийн жилүүдийн тухай дурссан Фридрихийн захиаг үзүүлжээ. Гачигдал зовлон дээр нь зовлон нэмэрлэж Маркст хувь заяаны хүнд цохилт тусаж авгай нь нас баран, дараахан нь бараг залгаад том охин Женна нь нас баржээ. Маркст тохиолдсон уй гашууг Зорге дуулмагц Өрхийн гишүүд болох үнэнч, санаа тавимхай гэргий Катрин, тэр үед бяцхан хөвгүүн байсан, Рихард Зоргегийн ирээдүйн эцэг, ач хүү Адольф нар гарын үсэг зурсан захиа илгээж Америкт өөрсөд дээрээ хүрэлцэн ирж суухыг урьжээ. Марксыг хүрээд ирдэг юм бол анхаарал халамж, энэрэл ер юу хэрэгтэй бүхнээр хүрээлнэ гэж амлажээ. Гэвч Маркс анд нөхрийнхөө элэгсэг дотно анхаарал халамжийг амсах завшаан тохиолдсонгүй, түдэлгүй насан эцэс болжээ. 

	Бас нэг захиа Зоргегийн санаанд оров... Зоргегийн гэрт юм бүхэн бүтэлтэй байсангүй, Адольфийн хувь заяа сэтгэлийг нь зовоодог байлаа. Адольф Америкийн ёстой л нэг залуу худалдаачны маягаар өсөж хүмүүжжээ. Эцгийнхээ үзэл санаа, өмнөдтэй умардынхны хийсэн тэмцэлд, бас хувьсгалд оролцож явсан хүмүүсийн үзэл санаатай огтхон ч төсгүй хүн болохыг хүсэж байлаа. Тиймээс тэдний гэр бүлд зөрчил даамжирсаар байжээ. Арван есдүгээр зууны бүр шувтаргаар Фридрих Зорге урам хугарснаа бяцхан Адольф инженерээр ажиллаж байгаа, Европт явах бодолтой байгаа гэж Энгельст дурджээ.

	Энэ тухай бодоод Рихард өөрийн эрхгүй инээмсэглэв. Гүйцэтгэх үүрэг ингэж л солигддог юм байж дээ. Ач хүүг нь Америкийн амьдрал завхруулж хувьсгалаас тэс хөндий худалдаачин болж хувирлаа гэж өвгөн Зоргегийн урам хугаран сэтгэл ихэд гонсойж байжээ. Рихард бас эцгийнхээ нэг юм дээр урам хугаран сэтгэл гонсойж байсныг санах билээ. Эцэг нь Рихардыг үйлдвэр худалдааны эзэн, худалдаачин болгох гэж хичээж байжээ. Гэтэл Зорге Фридрих Зоргегийн адил хувьсгалч болж эх нь түүний талд зогсжээ... 

	Рихард ийм бодолд автан хэрэгтэй гудамжаа эрэн хот дундуур алхаж явлаа. Тэгээд тэр гудамжаа, бас Марксын сууж байсан, дээрээ чулуун давхар сууц бүхий дотогшоо хүнхэр цонх, олон баганатай өндөр байшинг олов. Тэр байшин одоо ч хөлсний байр хэвээр байлаа. Рихард гол хаалганы дэргэдүүр гаран гудамжаа өгссөөр буцаж ирэв. «Яах гэж тэр бил ээ? Ингэж эрэхийн хэрэг юу байв? Гэнэн хонгор дэврүүн үзэл биш үү?» гэж гэнэт бодсоноо өөрөө өөртөө: «Нээрэн л дэврэнгүй үзэл! Эсвэл яг хэлбэл хувьсгалт уламжлалыг хадгалагч!..» гэж хариулав. 

	Зорге өвөг эцгээрээ, өөрийнх нь ертөнцийг үзэх үзлийг тодорхойлж өгсөн хүмүүстэй өвөг эцгийнхээ нөхөрлөж байсанд бахархах сэтгэл төрлөө. Бага Зоргегийн үзэл бодол шууд бүрэлдэн тогтсонгүй. Рихард Зоргегийн хэн болохын төлөө тэмцэлд худалдаачин, худалдаа үйлдвэрийн эзэн нь дийлж болох байлаа. Үүнд олон зүйл, гол нь амьдрал, дайн, хувьсгал, хагас зуун жилийн турш Фридрихтэй Зоргегийн эчнээгээр танилцсан нь саад болжээ...

	Рихард эхийнхээ тухай элэгсэг дотноор бодлоо. Гамбургт очиж ээжтэйгээ заавал уулзана. Эс тэгвэл хэзээ дахиад уулзах билээ гэж бодогдов. 

	Цагаа харвал хангалттай хугацаа байвч галт тэрэгний буудал руу очих цаг болжээ. 

	Тэгээд сарын дараа, Германы сурвалжлагч Рихард Зорге 1933 оны есдүгээр сарын зургаанд Иокогамуд хүрэлцэн ирлээ. Яльгүй доголсоор галт онгоцны шатаар дорогш эрэг дээр буугаад усан боомтын түмэн зүйлийн шуугиан дунд оров. 

	Япон гэдэг энэ ажгуу...

Автоматаар үүсгэсэн тайлбар]

	РАМЗАЙ ТЭРГҮҮН ШУГАМ ДЭЭР ГАРЧ ИРЛЭЭ

	Рихард Зорге Токиод хүрч ирснийхээ дараах эхний хэдэн сар «Санно-отель» зочид буудалд сууж байлаа. Энэ буудал «Империал» зочид буудалтай эн зэрэгцэхгүй ч гэсэн яриагүй нэр хүнд, буурь суурьтай дунд чинээний л буудал байлаа. Яльгүй давчуу ч гэсэн япон тавилга заслага бүхий өрөөнүүдтэй энэ буудал хөл үймээнт Гинзээс нэлээд зайдуу оршино. Гэхдээ бас тийм ч холгүй нь буудалд буугсад хотын төвөөс бүр тасарсан гэхээргүй ажээ. 

	«Санно-отель» буудалд Японд түр хугацаагаар ирсэн голдуу худалдаа-үйлдвэрийн хүмүүс, бас тойрон аялагчид, сэтгүүлчид, цэргийн эрхтэн зэрэг дунд чинээний хамгийн янз бүрийн мэргэжлийн хүмүүс бууна. Японд анх удаагаа ирсэн, уншигчдын дунд хараахан нэр нөлөө олж аваагүй байгаа сэтгүүлч хүнд чухамдаа ийм буудал л яг таарч байлаа. 

	Нэгдүгээр давхарт зочдын уудам саруул танхимын зэрэгцээ үүдний жижүүр өөрийн гол шинж болсон түлхүүр тавилсан тавиур, хүрэлцэн ирж буугсдыг бүртгэх эвхмэл тууз адил нүсэр, зузаан, дугаарласан дэвтрүүд, гялгар тавиур дээрх үй олон харилцуур утастайгаа байрлажээ. Үүдний жижүүрийн хавилдаа торгон тасам бүхий хатуу саравчтай малгайтай ачаа тээш зөөгч тусархуу хөвгүүд үймэлдэнэ. Тэд буудалд буугсдын аливаа хүслийг агшин зуур тааварлан мэднэ. 

	Энд гадаад байдал төрх, нас сүүдрийг тодорхойлоход бэрх бас нэг байнгын хүн байна. Зоргег өглөө болгон доош буун, түлхүүрээ орхихоор жижүүр лүү очиход тэр хүн нэг бол үүдний жижүүртэй уужуу тайвуу ярилцаж байх буюу эсвэл хүрэлцэн ирэгсдийн бүртгэлийн дэвтрийг маш анхааралтай эргүүлэн суудаг байлаа. Зоргег хармагц эелдгээр мэхийн мэндлээд, дараа нь хаашаа ч явлаа гэсэн огтхон ч нууж хаацайлалгүйгээр ер салахгүй дагана. Рихардыг Германы Элчин сайдын яамны үүдэн дээр юм уу, орсон зоогийн газар, шөнийн клубийн үүдэнд хэдэн цагаар ч болов хүлээж, дараа нь буудал хүртэл дагалдаад өглөө эрт дахин үүрэгт газраа байхын тулд шөнө дүл болсон хойно сая явж одно. 

	Энэ бол гадаадын хүн юм уу, сэжигтэй япон хүнийг харж хянаж байхаар тавьсан «инү», орчуулбал «нохой», цагдаагийн газрын мэдээлэгч байлаа. Ямагт дуу шуугүй, эелдэг дөлгөөн байх тэр хүн сүүдэр мэт мөрдөн дагаж, яриа хөөрөөнд огтхон ч эс оролцон юу ч эс асуух ба ивээлдээ яваа хүний хаа байсан, юу хийснийг л тогтооно. 

	Заримдаа энэ хувцас муутай хүний халааг арай залуу, их түрэмгий хүн авна. Заримдаа сэтгүүлчийг хүүхэд үүрсэн хүүхэн ч дагана. Ойр хавьд нь ер падгүй царайлсан өөр бусад хүн ч бий болно. Өрөөнд нь яаруу тэвдүү нэгжсэний ул мөр: хэн хүн чемоданыг нь ухсаныг Зорге мэдэв. Энэ бол сэжигтэй бүх хүнийг толгой дараалан мөрдөн тандаж ажин хянах систем нь ажээ. Гэтэл Японд гаднаас хүрч ирсэн хүн бүгдийг сэжигтэй гэж үзнэ. 

	Өвөл нэг удаа салхи бороотой холилдсон нойтон цас хаялсан хүйтэн бүгчим чийгтэй муухай өдөр Зорге өөрийн ноомой дагуулыг өрөвдөв. Шуугьж наргисан баахан сэтгүүлч нийлэн Гинзэд орших герман бяцхан гуанз «Рейнгольд»-од очихоор явав. Зорге энэ завсар олон сурвалжлагч, Элчин сайдын яамны ажилтнууд, тэдний гэр орныхонтой танилцаж амжаад байлаа. Германы Элчин сайдын яамныхан тэдний гэр бүлийнхэн нийлээд тэр жилүүдэд хоёр мянга гаруй хүн болж байжээ. Шинээр ирсэн сэтгүүлчийг Токиогийн амьдрал ахуйтай дуртайяа танилцуулан, үдэш оройн цагаар цайны газар, япон гуанзнуудаар дагуулна. Гэхдээ герман гуанзыг илүүтэйд үзэх нь цөөнгүй. Юу гэвэл тэнд байцаан хачир бүхий нарийн хиам идэж, бавар нутгийн шар айраг амтлан ууж, «хох!» гэж хашхиралдан вааран аягатай шар айргаа тулган, санаанд орсон бүхнээ хүүрнэлдэн цэнгэж сууна.

	Гэрэлтэн асах үй түмэн хаяг, асаж унтрах иероглиф үсэг, өнгө өнгийн бөөрөнхий чийдэн зай завсаргүй дүүжилсэн бяцхан давчуу гудамж тийш эргэх үе үдшийн бүрий нэгэнт болж байв. Намиран бууж буй битүү цасан дунд гудамжны хоёр талаарх байшингуудын хана сүүмэлзэн цайвартах шиг санагдана. Зорге нөхдөөсөө яльгүй хоцрон, мэдээлэгчтэй зэрэгцээд

	— Чамайг хэн гэдэг вэ? гэж асуув. 

	— Хирано... гэв. 

	Зорге түүний нөхөөстэй өмд, муудсан пальто, нүцгэн толгойг эргэн тойрон хараад:

	— Хүүш ээ, Хирано-сан чи тун их даарсан байна шүү дээ. Хоёулаа ингэж тохиръё. Би Кетелиэс арван цагаас нааш гарахгүй. Би үүнийг чамд баттай амлая. Тэр болтол явж дулаац, саке уух юм уу, өөрийнхөө ажлыг хийгтүн... Май үүнийг ав! гээд мэдээлэгчийнхээ гарт бутархай хэдэн мөнгө атгуулав. 

	Хирано том торх хэлбэртэй пүнхэр хаалганы урд тээнэгэлзэн баахан зогссоноо гудамжаар хөндлөн гаран, толгойд нь хоовон хар малгай өмсгөсөн загасны хөгийн дүрсийг чийдэн адил дүүжилсэн бяцхан гуанз руу орж алга боллоо. Ад шуламсыг оруулахгүй хөөн зайлуулахын тулд гэзэг шиг модойтол сүлжсэн туг өвс, болж гүйцсэн улбар шар бэрсүүт жүржийг гуанзны тотгоноос өлгөжээ. Эндхийн шинэ жилийн заншил ийм бүлгээ. Хирано тусгүй явдал болохоос хаацайлаг гэж сүсэглэн сахиусанд гар хүрэв. Далиу хөмсөгтэй энэ европ хүн мэхлэхгүй гэдэгт япон магадтай итгэхгүй байлаа... Гэхдээ хүйтэн бороонд шавшуулан гадаа хавчиж зогсохыг хүссэнгүй... 

	Гуанзны эзнийг «Кетель аав» гэх ба тэр хүн бол дэлхийн дайны дараа Японд шингэсэн германы цэргийн олзлогдогч юм. Эхлээд ар гэр, эх орондоо очих гэж тэмүүлэн зүтгэж байснаа энэ сууцны эзэгтэйтэй гэрлээд хувийн уушны газар нээжээ. Тэгээд үр хүүхдүүдтэй ч болж, Германдаа буцах хүсэлгүй болжээ. Гэхдээ Кетель аав өөрийгөө германы эх оронч гэж тооцох учир түүний гуанзны «Рейнгольд» гэсэн хаяг, гадаа үүдэн дэх дарсны торхноос авхуулаад хоол зөөгч япон хүүхнээ гоёсон Мекленбүргийн гоёмсог банзал, өнгө өнгийн хормогч хүртэл ер юм бүхэн нь герман эд байлаа. Энд төлөв германчууд цуглах тул Зорге ч Кетелийнд анх удаа ирж байгаа нь энэ биш билээ.

	Цаг дорхноо зугаатай өнгөрч байлаа. Рихард инээдэмтэй явдлууд ярьж, банкны ажил судалж сонинд бичиж гурван жил суусан хятадын тухай дурсан ярив. Тэгтэл тэнд байгсдын нэг Хятадаас саяхан дэд хурандаа Отт хүрч ирсэн, Рихард та түүнийг танихгүй юу? гэж асуув. Дэд хурандаа Отт гэнэ ээ? Үгүй, сонсоогүй юм байна. Чан Кайшид аль олон зөвлөгч байсныг тэр гэх вэ дээ... гэв. 

	«Рейнгольд»-оос шөнө орой болсон хойно гарч, «Фледермаус» - «Сарьсан багваахай» гэдэг бас л герман, тэгэхдээ зиндаагаар арай доогуур зоогийн газар оров. Ирэгсэд зэгсэн ууж хэл ам нь ээдэрчихсэн зарц, бүсгүйчүүдтэй яриа дэлгэн цайтал хусаж цэвэрлэсэн модон ширээний ард суух нь тамхины суунагласан хөх утаан дунд харагдахтай үгүйтэй ажээ. Кимоно5 өмссөн япон хүүхнүүд үсээ овойлгон самнажээ. Мэдээлэгч Хирано «Рейнгольд»-ын үүдэн дээр Зоргег тосон уулзсанаа санаа нь амран уртаар санаа алдаад, дахиад ер холдсонгүй. Гэлээ гэсэн ч Рихард Зорге чухамхүү энэ өдөр анхны мэдээнийхээ нэгийг Төвд илгээжээ. Зорге бичихдээ:

	 

	«Намайг зүсэн зүйлээр байнга ажиглаж, хянаж байгаагаас би гоц айхгүй байна. Тагнуул тус бүрийг, тэдний хэрэглэж байгаа аргыг мэдэж байгаа болов уу гэж өөрийгөө бодохын дээр тэднийг хуурч дөнгөдөг боллоо гэж бодож байна» 

	 

	гэжээ. 

	Рихард анхны алхмынхаа тухай, ажил төрлийн уулзалт, хүмүүсийнхээ ажлыг хуваарилан тавьсан талаар мэдээлээд «Висбаден»-тай өөрөөр хэлбэл нууц бичигтээ уг хотын нэрийг нууцлан томьёолсон ёсоор Владивостоктой найдвартай холбоо тогтоож чадахгүй байгаад сэтгэл зовниж буйгаа дурджээ. 

	Рихард Зорге зогсоо зайгүй ажиглан мөрдөж байгаа нөхцөлд ч Японд ирж суусан эхний энэ дөрвөн сард бага сага юм хийж амжжээ. Уг нь хачин санагдмаар боловч Японд учиргүй өргөн дэлгэрсэн толгой дараалсан мөрдлөг хяналт л чухамдаа Зоргегийн нууц байдалд ямар нэг хэмжээгээр тус дөхөм үзүүлэв. Зорге нэгэн багагүй чухал дүгнэлт хийсэн нь: Кемпейтэй - Японы сөрөг тагнуулын газар хүн бүхнийг хавтгайруулан мөрдөж, хүчээ тараан цацаж, нууц төлөөлөгчдөө газар сайгүй илгээхдээ хэн нэг хүнийг хардаж сэрдсэндээ биш, ерөөс тийм журамтай ажээ. Тэгэхлээр тэр түгээмэл мөрдлөгийн өөдөөс маш ганцаарчилсан, туйлын хурц тодорхой, хашир хянуур ажлыг сөргүүлэн тавьж, хэн нэг хүний зоригоор биш, харин юмыг яаж мэдэх вэ хэмээн тавьсан урхинд санаандгүй уначихгүй байх хэрэгтэй байлаа. 

	Рихард эхний саруудад «нэр олж авахын» тулд «Франкфуртер цайтунг» сонин ба зурагтай, хялбарчилсан сэтгүүлүүдэд юм их бичиж дипломат нар, худалдаа үйлдвэрийнхэн, улс төрийн бодлоготнууд, жүжигчид, цэргийн эрхтэн түшмэдтэй хэлхээ холбоо овжиноор тогтоож авчээ... Сурвалжлагчдын олон нь ажлын өрөөтэй Баруун Гинз дэх хэвлэлийн ордонд түр зуурхан уулзсан ч гэсэн, түүний байгааг гоц сайн мэдсээр байсан хэр нь одоогоор нэг л хүнтэй ойртож чадахгүй байлаа.

	Тэр хүн бол Зоргегоос хагас жилийн урьд Токиод хүрэлцэн ирсэн Францын сэтгүүлч Бранко Вукелич билээ. Тэр хүн Рамзайн удирдлагын дор ажиллах ёстой гэдэг мэдээ авсан ч гэсэн Рамзай гэж хэн болохыг мэдэхгүй байлаа. Нөхцөл байдал уулзах боломж олгохыг хоёул тэвчээртэй хүлээсээр байв. Дохиог нь Зорге өгөх ёстой байж. Гэвч Зорге эс яаран, тэр хүний хойноос ултай мөрдөн тандаж буй эсэхийг ажин судалсаар байв. Яльгүй ч билээ эрслэн зориглохын тулд тагнуулчин өөрийн туслах Вукеличтэй уулзахыг хэт их ач холбогдолтойд үзэж байжээ. 

	Үндэстний хувьд серб, гоц боловсролтой, сэхээтэн Бранко Вукелич Токиод Францын Гавас хэмээх цахилгаан мэдээний агентлагийг төлөөлж байсны дээр Парисын нэр цуутай «Ви» гэдэг сэтгүүл, Белградын «Политика» сонинд байнга бичдэг байв. Нас залуу, зүс царай цэвэрхэн, байр төрх дэгжин хээнцэр, бие галбир үзэсгэлэнтэй, толгой яльгүй гэдгэр тэр хүн Токиогийн хамгийн авьяаслаг сурвалжлагчийн нэг гэж алдаршжээ. Төвийн даалгавраар нууц байгууллагын бааз суурийг тавихаар Токиод хүрч ирэхдээ гучин тавтай байж. Сербийн чөлөөнд гарсан офицерын хүү Бранко Вукелич Хорватын тусгаар тогтнолын төлөө ардын чөлөөлөх хөдөлгөөн орон даяар өрнөн гарсан үед Загребийн их сургуульд суралцаж байжээ. Оюутны марксч бүлгийн гишүүн Вукелич тэмцэлд хамаг бие сэтгэлээрээ оролцож эхэлсэн авч түдэлгүй эх орноо орхин Парист шилжин суухаас аргагүй болжээ. Тэгээд дахин суралцаж, уран барилга, хууль цаазын ухааныг сонирхон судлав. Дараа нь сэтгүүлчийн ажилд хамаг биеэ тэр аяар нь зориулсан шиг харагдаж Алс Дорнод руу явжээ.

	Васэдийн их сургуулиас холгүй орших Санай-тегийн гудамжинд, Токиогийн язгууртны нэгэн хороололд буй харшид суув. Бранко зочдын дунд Рамзай гэдэг нууц нэртэй хүн бий болохыг тэвчээртэй хүлээсээр. Тэр хүн Токиод аль эртний ирсэн байх учиртай гэдгийг таамаглаж байв. 

	Токиогийн сурвалжлагчдын албан байр өргөн том цонхтой олон давхар саарал байшинд байрладаг, тэр байшинг «хэвлэлийн лагерь», тоглоом тохуугаар төлөв «Хэвлэлийн хавтас» гэж нэрлэнэ. Юу гэвэл үнэндээ ч хэвлэлийн хавтастай төс бүхий хүрэл цутгамал самбар орох хаалга дээр байдгаас лав тэгсэн биз ээ. Зоргегийн албан тасалгаа гуравдугаар давхарт, цонх нь Баруун Гинз тийш харжээ. Гавас агентлаг түүний дээд давхарт байрлана. Нэг удаа Зорге Вукеличтэй цахилгаан шатны дэргэдэх жирийн шатан дээр нүүр тулан уулзав. Зорге нэг юм шатан дээрээс авах аятай бөхийгөөд

	— Та юмаа унагачихлаа, уучлаарай хэмээн Вукеличид бяцхан цаас өгөх зуур хэлэв. 

	Энд олон удаа тааралдаж, нацист сэтгүүлч гэж санаж явсан хүний амнаас танилцах нууц үгсээ сонссон нь санамсаргүй хэрэг байлаа. Гэвч Бранкогийн нүүр царай огтхон ч хувирч булчингууд нь чичгэнэсэнгүй. 

	— Баярлалаа танд. Парисын дуурь үзсэн хуучин билет. Одоо бол дурсамжаас цаашгүй... гэж Вукелич хариулав. 

	Цахилгаан шат бууж ирэхэд хоёул түүнд орлоо. 

	— Бид уулзах хэрэгтэй байна гэж Зорге чанга бус хэлэв. 

	— Би аль хэдийнээс хүлээсэн юм. Бямба гарагт болох уу? Манайд сэтгүүлчид цугларна... гэж Вукелич хэлээд инээмсэглэв. 

	— Тэгье гэж Зорге тохиролцоод талархангуй гар дохин цахилгаан шатны бүхээгээс гарч одов. 

	Бямба гарагт Вукеличийнд эрэгтэйчүүд голдуу хориод хүн цуглав. Бранко утсаар гейша6 нарыг урьсанд гал команд аятай дорхноо ирлээ... Тэднийг сямисен7 барьсаар гоёлын хувцастай ёсорхон орж ирэхэд бөөн шуугиан хөгжөөн болон угтав.

	Тэд үүдний өрөөнд гутлаа тайлаад дан оймстойгоо зочдын өрөө рүү орлоо. Вукеличийнд ирсэн бүх зочид ч япон заншлаар гутлаа үүдний өрөөнд тайлаад оймстойгоо суув. 

	Бранко Вукелич үдэшлэгийг япон маягаар зохион байгуулж, намхан ширээ тойрон жинтүү дээр завилан сууцгаав. Гейша нарыг орж ирмэгц бие барьсан зүйлгүй болж чөлөөтэй зугаа наргиан үүсэв. Тэд гэрийн эзэгтэй адил зочидтой салаавчлан суугаад архи хундагалан дайлж зочдоос хэн нэг нь янжуураа гаргахыг хармагц чүдэнз зуран асааж өгнө. Тэд зочдын яриаг дэмжиж, гуйсан үед дуу дуулан, сямисен тоглоно. Тэднийг ирснээс хойш зочдын өрөөнд халуун орны хурц солонгон өнгөт эрвээхэйнүүд нисэн ирсэн мэт гоё сайхан боллоо. 

	Оройн хоолны дараа зочид хөшсөн хөлийнхөө чилээг гаргангаа тамхины өрөө рүү оров. Тэнд европ тавилгатай тул тухлаг зөөлөн түшлэгтэй сандал дээр сууж, тамхи татаж, кофе ууж, зарц нар хатуу архи авчран хундагалахад гейша нар тэдэнд тусална. Бранко Вукелич нэг хэсэг зочноос нөгөө рүү дамжин явсаар Зоргегийн дэргэд очив. 

	— Явъя, би танд лабораторио үзүүлье. Та ч гэрэл зураг сонирхдог шиг билээ хэмээн тохойд нь зөөлхөн хүрэнгээ хэлэв. 

	Тэр хоёр явсаар байшингийн алсын мухарт хүрээд Бранко гэрэл асаан, тэхий дунд нь хүртэл өнгөлсөн модон хана бүхий харанхуйлсан бяцхан өрөөнд Зоргег дагуулж орлоо. Ширээн дээр гэрэл зургийн өсгөгч, бяцхан тэвш, хальс угаах сав, хананд нь хөнгөн шүүгээ, тавиур байх бөгөөд энэ бүхэн нь чадамгай, тохиромжтой хийсэн гэрэл зураг сонирхогчийн лаборатори байлаа. Харин илүү юм гэвэл зөвхөн бөх зузаан хаалганых нь нүсэр том оньс байлаа. Юу гэвэл цэвэрхэн хийе гэж бодсон бололтой энэ лабораторийн гоё хийцийг гагцхүү тэр оньс гутаажээ. 

	Бранко хаалгаа түгжээд

	— Бид энд хэдэн минут ярилцаж болно. За, юуны өмнө, сайн байна уу? хэмээн Зоргед гараа сунгав. Махлаг бярлахуу гар байлаа. Зорге ийм лужир гартай хүмүүст дуртай билээ. Францын энэ сэхээтэн сурвалжлагч залуу Рихардад найрсаг дотно сэтгэл төрүүлэв. 

	Бранко яриагаа цааш залган:

	— Би энд гэрэл зургийн лабораторио байгуулсан юм. Радио станцаа одоогоор бас энд байрлуулаад байгаа. Холбоочин хүрч ирсэн. Гэтэл туршилт маань «Висбаден»-тай нэг л найдвартай холбоо барьж чадсангүй байна. Чадал нь дутмаг бололтой гэв. 

	Вукелич ширээгээ дотогш нь татаад модон ханан дахь үл үзэгдэх хаалгыг нээж, чемодан - радиостанц гаргаж ирлээ. Зорге явган сууж, гүйлгэн хараад тагийг нь онгойлгосноо:

	— Радиостанцыг солих хэрэгтэй. Энд байлгасны ч хэрэггүй осолтой... За, хүмүүс юу болж байна? Иотоку ирсэн үү? гэж асуув. 

	Иотоку гэдэг бол Лос-Анжелосоос ирэхийг нь хүлээж байсан зураач Иотоку Мияги билээ. 

	— Мияги Токиод ирчхээд байгаа бололтой. Гэхдээ би таныг хүлээгээд, түүнтэй холбоо бариагүй байгаа гэж Вукелич хариулахад Зорге:

	— Тэгвэл холбоо барь, би ч бас түүнтэй уулзах ёстой. Бас «Асахи» сонины газар сэтгүүлч Хозуми Озаки ажиллаж байгаа. Түүний Хятадад байхын танил Алексанр Жонсон уулзаж ярилцах сан гэж байна гэдгийг дуулгаарай. Түүн рүү найдвартай хүн, тэгэхдээ япон хүн явуулна шүү. Өөрсдөө хөндий байгтун... За бид явалгүй болохгүй... гэв.

	Тэр хоёрын түр байхгүй болсныг хэн ч анзаарсангүй. Тамхины өрөөнд өөр өөр хаалгаар оров. Зорге коньякийн хундага бариад их уусан царай үзүүлэн яриасаг хөхрөмтгий, хэл ам нь хурц болжээ. 

	Үдэшлэг гоц сайхан болов. 

	Хэдэн өдрийн дараа Токиогийн хаяг, зарлалын нэгэн сонинд Японы эртний дурсгалт зүйлс цуглууламтгай, түүний хорхойтой нэгэн хүн «укийоэ» японы эртний уран сийлбэрчдийн бүтээл уламжлалт уран сийлбэр худалдан авна гэсэн бяцхан зарлал зарлажээ. Түдэлгүй зарлалын сонины эрхлэгч утасдаж: Японы нэг уран зураач зарлалыг уншаад, гоё сайхан «укийоэ» худалдана гэж байна хэмээн Бранко Вукеличид мэдэгдэв. 

	Нэг хоноод «Жапанизадвертайзер» сонины газар сэтгүүлч Вукелич Японы уран зураач Иотоку Мияги хоёр уулзав. 

	Уран зураач болох гонзгой нарийхан, бухимдангуй царайтай, өндөр бус япон бүхэл бүтэн цуврал гоё «укийоэ» гарган дэлгэв. Тэр хоёр сийлбэрээр буулгасан зураг тус бүрийн давуу талыг удтал хэлэлцэн, зураас бүрийн уран нарийн, зургийн дүрслэлийн ур чадварыг шагшин магтаж, цаасны чанар чансааны тухай ч маргав. Мияги Японы «хоосё» цаасыг дээр, их сайхан, гөлийгөөд байдаггүй, дөнгөж орсон цасны өнгө шиг аятайхан цагаан өнгөтэй. Ийм цаасан дээр тэмдэглэл, гэрээслэл бичиж, эртний сийлбэрээр зураг буулгадаг гэж магтлаа. 

	Вукелич хэд хэдэн «укийоэ» шилж аваад, авах эсэхээ би бодъё, агентлаг руу утасдаарай гэж зураачаас гуйв. Тэр хоёр цаасан иений тал тал тасархай үл анзаарагдам солилцвол хоёр тал яг нийлэн бүтэн болов. Мияги бол Токиод ирэхийг нь хүлээж байсан тэр хүн яг мөн гэдгийг дундуур нь тасалсан иена баталж өгөв. 

	Түүнийг Вукелич түдэлгүй доктор Зоргед танилцуулав. 

	Иотоку Мияги өмнө зүгт, Окинав арал дээр өөрийнх нь ярих дуртайчлан «дулаахан зүс бороо, бэрсүүт жүржийн дунд» төрж өсжээ. Гэхдээ дулаахан зүс борооноос гадна тэнд аймшигтай дарлал, амаргүй амьдралын улмаас хүмүүс гадаад далайн чанад гарч байлаа. Миягийнхан гэр орноороо японы цэргийн эрхтэн, милитаристуудыг үзэн ядна. Иотоку арван зургаан настайдаа Америкийн Нэгдсэн Улсад очиж суухаар явжээ. Эхлээд Сан-Франциско, Сан-Диегод, дараа нь Лос-Анжелост суух болжээ. Уран зургийн дунд сургуульд суралцаж, харин уран зураач болсон хойноо дан ганц урлагаар амь зуухгүй юм байна гэдгийг ойлгов. Зарж болох юм бүхнээ худалдаад, хамаг бүх хуримтлалаа цуглуулан хамж шимсээр Лос-Анжелосын алслагдсан нэгэн хороололд «Ууль» хэмээх зоогийн бяцхан газар нээн эзэн болжээ. Энд идэвхтэн-ажилчин, үйлдвэрчний эвлэлийн ажилтан, багш, оюутан цугларан, мөн ихэнх нь зүүний үзэл, амьсгалтай сэхээтэн хүмүүс болох Голливудийн кино жүжигчид ирнэ. Лос-Анжелост Германаас дүрвэж ирэгсэд олон. Тэд Европоос аль дивангарын дүрвэн ирж суурьшсан авч харь нутагт хам бөөнөөрөө олон жилийн турш аж төрсөөр байлаа. Германчууд бас «Ууль» зоогийн газар байнга ирэх ба гол нь уран зураач тэдэнд зориулан «Ин дер деммерунг», «Харуй бүрийд» хэмээх өргөн шүүмжлэлийн бүлгэм байгуулжээ. Тэд гол төлөв чухамхүү үдшийн бүрий болохоор «Ууль»-д ирнэ. Германчуудын дунд бас дэвшилт үзэл санаатай хүмүүс ч байлаа. Үймээн хөдөлгөөнтэй ширүүн цаг байв. Хүн бүхэн хувьсгалт Орос оронд болж байгаа үйл явдлыг сонирхон хүүрнэлдэх болсноос Мияги ч хувьсгалт үзэл санааг зөвшөөрөн дэмжих болсон нь зүй ёсны хэрэг билээ. Тэр цагт Мияги «нагац эгч Кита баяси»-ийндаа сууж байжээ. Нагац эгч нь байр хөлсөлж буугсдыг хооллуулж олсон мөнгөөрөө амь зууж, бас зүүний үзэл баримталдаг тул хөлсний нь байранд «Ин дер деммерунг» бүлгэмийн хэдэн гишүүн суудаг байж. 

	Уран зураач Иотогу Мияги Япондоо, энэ удаад Токиод ирэх үедээ яг гучин настай байлаа. 

	... Гудамжинд шинэ жилийн баярын зугаа цэнгэл үргэлжлэн, анд нөхдийн уламжлалт хариу айлчлал, уулзалт хараахан шувтраагүй байсан 1934 оны нэгдүгээр сарын нэгэн өдөр «Асахи симбун» сонины газар уран зураач Мияги орж ирээд Хятадын асуудлаарх тоймч ноён Хозуми Озакитай уулзаж болох сон болов уу? гэж асуужээ. Уран зураачийг нэгэн тусархуу зарц дээш дагуулан гарч сонины газар гэхээс гарааштай илүү төстэй олон арван ширээ, сандал, шүүгээ дүүрсэн нэгэн бүхэл давхрыг эзэлсэн уудам том танхимд оруулав.

	Энд өрөгч машины пижигнэх цуурай сонстох нь сониныхоо ээлжит дугаарыг гаргаж буй олон ажилтны дуу чимээ уусан дарагдах бүлгээ. 

	Зарц ширээ сандлын хоорондуурх нарийхан зайгаар Миягийг итгэл дүүрэн дагуулсаар европ костюмтай өргөн нүүртэй япон хүний ширээний өмнө очиж зогсов. Тэр хүн уншиж байсан өрдөс хуудсаа хажуу тийш тавиад босож ирэв. Зарц буцаж, Мияги уламжлалт мэхийлтийнхээ дараа, 

	— Озаки-сан, Хятадад байсан үеийнхээ танил ноён Жонсонтой уулзахыг хүсэх сэн болов уу гэдгийг танаас мэдэж өгөөч гэж надаар хэлүүлсэн юм... гэж өгүүлэв. 

	Озаки зураач өөд хянамгай зэрвэсхийн харснаа, тус тусын ажлыг анхааралтай оролдон завгүй байгаа ажилладаг нөхөд өөдөө хараад,

	— Нэг тийшээ хамт явж үдийн хоол идье. Миний гэдэс их өлсөж байна... гэж хариултын оронд хэлэв.

	Тэр хоёр гадагш гарч, «Империал» буудалтай зэргэлдээ байх газар доорх нэгэн гуанзанд оров. Хоол зөөгчийг захиалга хүлээн авсны дараа Озаки:

	— Та тэгээд ноён Жонсоны тухай юу хэлэх гээ вэ? Японд ирчхээд байгаа хэрэг үү? гэж асуув. 

	Жонсон Японд байгаа, Озаки-сан тантай сайхан харилцаагаа сэргээх хүсэлтэй байна гэдгийг Мияги тайлбарлав:

	Хозуми Озакитай Рихард Зорге Хятадад ажиллаж байсан үеийнхээ турш холбоотой байжээ. Тэгээд Озаки нь Зоргегоос нэлээд эрт нутаг буцжээ. Дайныг яс махнаасаа эсэргүүцэгч тэр хүн Зоргег Шанхайд байхад нь багагүй туслалцаа үзүүлж байсан тул Зорге одоо байгуулж буй нууц байгууллагадаа түүнийг оролцуулж болох болов уу гэж найджээ. 

	Озакийн бат итгэл, хянуур хашир нь Зоргегийн санаанд нийцдэг байлаа. 

	— Би ирэх ням гарагт Нара орох бодолтой байгаа. Эндээс холгүй, галт тэргээр хэдхэн цаг яваад л хүрнэ. Тэнд, за яах вэ, арван цагийн алдад Их Будда бурхны баримлын хавилдаа хүрлээр цутгасан лянхуа цэцгийн дэргэд уулзвал зүгээр сэн. Тэр хүний санаанд энэ нийцвэл ирнэ биз ээ. Би тэр өдөр ямар л байсан тэнд очно гэдгийг ноён Жонсонд уламжилна уу... гэж Озаки саналаа хэлэв. 

	Энэ болсон ярианы тухай зураачийн ярьсныг Вукелич Рихардад ярихад

	— Мэдэж байна. Хозумийг мэдэж байна, нээрэн шүү! Хэрэв тэр хүн бидэнд тусалж эхэлдэг юм бол та бид ажил хэргийнхээ талыг бүтээлээ гэж тооцогтун. Хянуур, нягт нямбай, мэдлэг чадвар гэсэн үг! Алс дорнодын асуудлаар, ялангуяа Хятадын талаар түүн шиг тийм гүнзгий их мэдлэгтэй өөр ямар ч хүн байхгүй гэдгийг би танд батлан хэлье... Тийшээ явдаг хэрэг! Тэр тусмаа би замдаа Нагоягаар түргэхэн дайраад гарах боломжтой болох нь. Тэнд бас сонирхолтой уулзалт болж ч магадгүй хэмээн дуу алдав.

	Зорге бямба гарагийн шөнийн галт тэргээр Японы эртний нийслэл Нара орохоор гарав. Мод цэцэрлэг, сүм дуганы энэ хотын тухай Рихард зөндөө сонсож их юм уншсан билээ. 

	Нарад галт тэрэг шөнө дүл болсон хойно ирлээ. Гэвч Рихард зочид буудалд буун нойроо авч амжаад өглөө эрт гадагш гарав. Өвлийн гэмээргүй, цэлмэг, дулаахан өдөр болж, Зорге пальтогүй гарав. Их Буддагийн сүм рүү очих зам цэцэрлэг дагуу байх агаад худалдаачид энд майхан асруудаа аль хэдийнээ зээглүүлэн босгож, бэлэг дурсгалын зүйлс зайгүй дэлгэн тавьжээ. Тойрон аялагчид ч мөргөлчид аятай нэгэн зүг цуварна. Сүмийн хавиар амьдрагч тэжээмэл бугууд, хүмүүсийг даган сүрэглэнэ. Ариун амьтан гэгдэх тэдгээр буга зорчигчдын дундуур зоргоороо зүтгэн шургаж эвэргүй духаараа нудчин анхаарал татах ба тэжээл нэхэн хошуугаа шөмбөлзүүлнэ. Худалдаачин, бугын тэжээл болох хүрэн бор өнгийн уурган боов шалмаг худалдаалан, бугууд хүмүүсийн сунгасан алган дээрээс хатсан нимгэн хальсыг эрзгэр дулаахан хошуугаа цорволзуулан байж авч иднэ.

	Буга дагалдсан хүмүүсийн цуваа явах тусам улам өтгөрнө. Зорге хүмүүсийн дундуур шахцалдан зүтгэсээр кассад хүрч, билет худалдан аваад Буддагийн хуучин сүмийн хашаанд оров. Тийм нүсэр атлаа тэнгэр өөд дүүлэх гэж буй мэт сэнслүүр хөнгөхөн санагдах мянган жилийн тэртээх энэ сүмийн нүдний урд дэлгэгдэх сүр, үзэсгэлэнг харан Зорге ам ангайн зогтусав. Дорно дахиныг судлаач эрдэмтэн хүний сонирхол сэргэж ирэв. Эртний суут бүтээлийг цаглашгүй удаан бясалган харж зогсоход бэлхэн байвч цагаа харснаа яаравчлав. Юу гэвэл өөрийг нь энүүхэн хавьд Озаки хүлээж байгаа билээ. 

	Зорге шигдэмхий бяцхан хайрган дундуур явсаар сүмийн ёроол хүрч, өргөн шатаар өгсөн дотогшоо оров. Өөртөө санаандгүй цочир, үзэсгэлэн сайхан, шинэ юм нээн олсон эрдэмтэн хүний зүрх цохилон хөөрөх мэт сэтгэл төрөв. Буддагийн сүр хүчин төгөлдөр дүрс гэхээсээ ялимгүй дээш болон болгоомжилсон, амьд хүнийх мэт гар нь бишрэл гайхал төрүүлнэ. Үл мэдэх нэгэн уран барималч хүн түүнийг бүтээж хүрлээр хачин уран чадмаг цутгасанд нь дэлгэсэн алганых нь зураас нугалаас бүр амьд мэт тодхон, адилхан харагдахын дээр хуруу бүр нь босоо хүний өндрийн дайтай ажээ...

	Энд юм бүхэн хосгүй аварга том тул орчин тойрныхоо юмсыг өсгөгч шидэт шилээр харж байгаа мэт хүмүүст санагдана. Эндхийн цэцэг, бас л хүрлээр цутгасан уснаас цухуйж буй амьд юм шиг лянхуа цэцгийн навч сэлт цөмийг олон дахин томсгон барьсан байх ажээ. Нэг хүн өөрийг нь бүдэгхэн дуудахыг Зорге эхлээд сонссонгүй. Дахиад

	— Ноён Жонсон? гэхийг Зорге сонсов. 

	Рихард эргэж харвал Озаки инээмсэглэж гар сунган өмнө нь зогсож байлаа.

	Ямар ч үгнээс илүү их юм хэлж өгсөн энэ гар барилтыг Рихард бас халуун дотно гар барилтаар хариуллаа. 

	— Ингэж уулзсанд би маш баяртай байна. Хар даа, ямар сайхан лянхуа вэ!.. гэж Озаки хэллээ. 

	Тэр хоёр Буддагийн урлагийн тухай ам халан ярилцаж Буддагийн баримал, лянхуа цэцгийн хүрэл навчны дэргэд яах гэж ирснээ мартсан юм шиг байлаа. Тэд яриагаа үргэлжлүүлсээр сүмээс гарч, зүүн тийшээ эргэн зулын чулуун цөгцнүүд дагасаар цэцэрлэг рүү орсон хойно Озаки сая:

	— Та надтай ярилцах гээ юу, доктор Зорге? гэж асуув.

	— Тэгсэн юм. Над таны туслалцаа хэрэгтэй байна гэж Рихард хариулаад илэн далангүй, тус тас ярихаар шийдэж, — Би таны ямар үзэл бодолтойг мэддэг байсан, зөвшөөрдөг ч байсан. Таны тэр үзэл бодол өөрчлөгдөөгүй болов уу гэж найдна гэхэд

	— Хэвээрээ байлгүй яах вэ!.. Түүгээр ч барахгүй Танакийн меморандум байгаа гэдэгт итгэдэг болсон. Шанхайд та бид хоёр маргаж байснаа санаж байна уу? гэв.

	Японы ерөнхий сайд Танакаас эзэн хаандаа өргөсөн нууц меморандум бичгийг Хятадад нийтэлсэн үед Хозуми Озаки тийм бичиг бий гэдэгт эргэлзэж байж билээ. Алс Дорнодод Японы түрэмгийллийг өргөтгөх талаар япон генералын тавьсан санал дэндүү эрээ цээргүй, улаан цайм байлаа. Энэ баримт бичгийг хулгайлсан түүх адал явдлын зохиол дахь мэт хэтэрхий ид шидтэй нь эргэлзээ төрүүлнэ. Нэгэн хятад хүн генерал Танакийнд зарцаар орж, итгэлийг хүлээн хэдэн жил ажиллаад, туйлын нууц тэр меморандум бичгийг хулгайлан авчээ. Зарц уг баримт бичгээ ерөнхий сайдын байшин дор нуучхаад ор сураггүй алга болжээ. Зарц өөрийгөө баригдаж юу магад хэмээн болгоомжилж, уг бичгийг авч явахыг зүрхэлсэнгүй. Энэ хэл ам тарьсан үймээн шуугиан намжихыг хүлээхэд сөрөг тагнуулынханд дахиад бүтэн хоёр жил хэрэгтэй болжээ. Юу гэвэл меморандумыг Танакийн байшин дороос, хоёр дахь удаагаа хулгайлаад түүнийг Шанхайд нийтлэн задруулжээ. 

	Зорге меморандумыг нягтлан нэгд нэгэнгүй судалж, Японы түрэмгий хэсгийнхний ажиллагаатай харшуулан цэгнэж үзээд, энэ бол яриагүй үнэн бодитой баримт бичиг мөн гэдэг дүгнэлтэд хүрчээ. Тэгээд энэ талаар Хозуми Озакитэй удтал маргаж билээ. Гэхдээ Зоргегийн хэлдэг үнэн байсныг амьдрал аяндаа нотлон харууллаа. Зөвлөлтийн Приморье хавиар түрэмгий халдлага зохион байгуулагчийн нэг генерал Танакийн төлөвлөгөө ёсоор Алс Дорнодын хэрэг явдал даамжран газар авчээ. Японы дайнчид Манжуурыг эзлэн авч, Зөвлөлт Холбоот Улс, Бүгд Найрамдах Монгол Ард Улсын хил рүү гарч, Хятад Монгол, Зөвлөлт Оросын эсрэг түрэмгийлэлд бэлтгэн, генерал Танакийн меморандумд санал болгон дэвшүүлсэн зүйлс яг ёсоороо хэрэгжиж эхэлжээ. 

	Зорге яриагаа залган:

	— Одоо аюул улам ч даамжирсан гэж би бодож байна. Фашист Герман олон улсын тайзан дээр гарч ирлээ. Тэд милитарист Японтой холбоо тогтоохоор эрэлхийлж байна. Ийм холбоо ард түмэнд сайн юм юу ч өгөхгүй. Би дайн дажинтай тэмцэхэд амьдралаа зориулсан хүн. Дайны гамшгийг биеэрээ амссан болохоор дайн дахин битгий гараасай билээ гэж хүсэж байна. Юуны урьд Япон, Зөвлөлтийн хооронд дайн гарах аюулыг урьдчилан сэрэмжилж зайлуулах хэрэгтэй. Озаки-сан та над энэ хэрэгт туслаач! Хэрэв дайн дэгдвэл орос оронд ч, Японд ч эмгэнэлт явдал болж хувирна! Би тантай илэн далангүй ярьж, таныг ч бас тэгэх болов уу гэж хүлээж байна... 

	Тэд шороо овоолон далагнаж гүүр хийсэн жалга гаталж нөгөө талд нь гарав. Саглагар ногоон аварга том модод тэнгэр өөд тэртээ дээш цоройн ургаж түүний доорх агаар ч бас нов ногоон мэт санагдана. Озаки гүн бодол болон алхана. Зорге түүнд нь саад эс болно.

	— Та миний юу бодож байгааг мэдэж байна уу? Бид уулзмагц урлагийн тухай, сүмийн тухай, манай яруу найргийн тухай ярилцсан... Би дандаан энэ л сэдвээр ярьсан нь дээр гэж үзэх сэн. Гэхдээ бас дайны тухай ч ярилцлаа. Дайн үүсвэл урлаг, эртний сүм дуганыг устгаж, шүлэг ч хэрэггүй болно. Учир нь улангассан зүрхэнд яруу найраг нэвтрэхгүй. Би тэр бүхэнд дуртай, тэр бүхэнгүйгээр аж төрж ч чадахгүй. Тийм болохоор би юуны урьд дайны эсрэг тэмцэх ёстой. Би өөрийгөө Япон эх орныхоо эх оронч хүн гэж үздэг. Тийм учраас би таны гуйсныг зөвшөөрнө гэдгээ танд хэлье! Тийм ээ, би танд туслахад бэлэн байна гэж хэлэв. 

	Тэр хоёр цэцэрлэг дундуур удтал зугаалан янз бүрийн юм ярилцлаа. Гэхдээ гол зүйлээ ярилцжээ. Энэ хоёр хүн ийнхүү хувь заяагаа үүрд холбов. 

	Зорге Нарагаас түрүүчийн галт тэргээр буцаж, Хозуми Озаки өөр сүм үзэхээр цааш хөдлөв. Тэд Токиод дахин уулзахаар бас болзжээ. 

	Рихард хоёр цагийн дараа, гэгээтэй байхад Нагояд ирж, дэд хурандаа Оттын хэлсэн зочид буудалд буугаад танилаа утсаар тэр даруй эрж эхлэв. 

	Эйген Оттой хэдэн долоо хоногийн өмнө Элчин сайдын яаманд санаандгүй танилцсан билээ. Зоргег Элчин сайдын Яамнаас гарч явах үес Эйген Отт машинтай иржээ. Дэргэд нь түүний эхнэр, Хельма Отт хатагтай сууж явсан нь нуруу өндөр, их ганган хувцасласан, хурц улаанаар будсан нимгэхэн уруултай, дунд зэрэг насны хүүхэн байлаа. Залуувтар царайд нь өтгөн буурал үс нь харшилна. Тэр царай Рихардад гайхалтай, танил байвч хаа үзсэнээ огтхон ч эс санав. Дараа нь Германд уулзалдаж байсан нөгөө Хельма байна шүү дээ гэж гэнэт санаанд нь оржээ. 

	Хельма машинаас бууж ирэнгээ:

	— Үгүй ер, ингэж уулзах гэж байдаг аа! гэж дуу алдаад, дун цагаан гар нь нэвт гэрэлтэн харагдах нимгэн хар бээлийтэй гараа сунгаад, — Ямар хувь ерөөлөөр уулзах нь энэ вэ, Ики?.. Энэ миний нөхөр, танилцагтун гэв. 

	Отт нэр усаа ёсорхуу хэлэн танилцав. Тэр хүн Германы их бууны штабын офицерын хувцас өмсөж, мушгимал погон, энгэртээ төмөр загалмай зүүжээ. 

	Отт Японд ирээд хэдэн сар болж байна, цэргийн ажиглагчаар ирсэн, Нагояд Японы их бууны хорооны дэргэд суудаг ба авгай хүүхдүүд Токиод суудаг тул явдлын далимаар үүгээр ирдэг юм. Гэхдээ удахгүй тогтвортой сууна байх гэж найдаж байна. Ганцаар сууж залхлаа гэж ярьжээ. 

	Тийнхүү тэр хоёр анх танилцжээ. Тэгээд бололцоо таарвал Нагояд уулзахаар тэр үед болзсон ажээ. 

	Одоо тийм боломж таарчээ. 

	Зорге Оттын өрөө рүү залгасан боловч хэн ч утас авсангүйд зарц руу нь утасдвал түлхүүр байдаг газраа алга байна, тэгэхийг бодоход ноён дэд хурандаа зочид буудалд хаа нэгтэй, магадгүй зоогийн газар ч байж мэднэ гэж хэлэв. Рихард доош бууж зоогийн газар орвол Эйген Отт эхнэр, хүүхдүүдийнхээ хамт нийтийн ширээнд суугаа харагдав. Энэ удаа Отт япон цэргийн даргын хувцастай сууж байлаа. Дэд хурандаа босож ирэн мэндлээд ширээндээ урив. Отт хоолоо дөнгөж идэж эхэлж байсан учир Зорге тэдэнтэй нийлж, хоолон дээр хүүхдүүдтэй тоглоом тохуу хийлцэн, тэдэнд инээдмийн илбэ үзүүлсэн учир хүүхдүүд «Рихард ах»-д их баярлан хөөрөлдөв. 

	Хоолны дараа Хельма хатагтай ширээний араас шууд босож уучлал гуйгаад хүүхдүүдтэйгээ дээш гарахад хоёр эр хоёулхнаа үлдэв.

	Отт өөрийгөө япон цэргийн хуаранд төлөв суудаг, эхнэрийгээ ирсэн болохоор л зочид буудалд, энд түр буудаллаад байгаа нь энэ. Ерөөс энд маш уйтгартай, санаа сэтгэл уруу байх юм. Генерал фон Бокт хэрэгтэй цэргийн тойм бичих ажилтай байгаа, гэтэл гадаад улс төрийн бүлгийг бэлтгэхэд бэрхшээлтэй байна гэж яриад, — Доктор Зорге, та над, энэ хэрэгт найдвартай, түүнийг сайн мэдэх хүн олж өгч тус болохгүй юу? гэж гуйв. 

	Зоргегийн өмнө чулуугаар яаруу тэвдүү эв дүйгүй сийлсэн мэт бүдүүн хадуун царайтай, бодож сэтгэхдээ удаан болхи, тэгэхдээ тавьсан зорилгодоо заавал хүрч чаддаг чулуу шиг тэвчээр тэсвэрийг эзэмшсэн пруссийн цэргийн кастын яахын аргагүй нэг төлөөлөгч сууж байлаа. 

	Төрийн дээд түшмэлийн гэр бүлд төрж өссөн Эйген Отт цэргийн эрхтний албан тушаалыг сонгож авсан агаад тэгэхдээ нэг үе Вюртембергийн ордны дэргэд бүжгийн багшаар ажиллаж үзжээ. Дэлхийн дайны үеэр их бууны ангид алба хаан, «хар рейхсвер»-т хорооны штабын дарга байж. Германы тагнуулын албаны дарга хурандаа Николайн удирдлагад шинэ Германы түүхийн институтэд ажиллаж байжээ. Энэ гол зүйл Оттын хэн болохыг цаашид рентген гэрэл адил гэрэлтүүлж өгчээ. Зорге түүхийн институт гэж юу болохыг гоц сайн мэдэж байлаа. Дэлхийн нэгдүгээр дайны дараа Германд «Эрдэм шинжилгээний байгууллага» гэдэг халхавчийн дор цэргийн штаб, тагнуулын байгууллага, дайчилгааны захиргаа ажиллаж байв. Германы армийн командлалын дээд хэсэгтэй хэлхээ холбоо бүхий Отт Хятадад тагнуулын ажил эрхэлж байсан болохоор энд, Японд ч гэсэн бас түүнээ эрхэлж байж таарах билээ. Зоргегийн өмнө Германы хашир догь тагнуул сууж байсан нь бүх байдлаас үзвэл, ултай тусламж эрэлхийлж байх бүлгээ...

	— Орчин үеийн Японы явуулж байгаа улс төрийн бодлогыг өнгөрсөнтэй нь харшуулбал сая ойлгож болох болов уу гэж би бодож байна... Энэ бодлоо задруулан хэлбэл, эзэн хаан Мэйзи хагас зуун жилийн өмнө, тэрнээс өмнө ч байж магадгүй, хэлэхдээ, ямато үндэстэн эзэн хаан өөрийнх нь төлөвлөгөөний гурван шатыг хэрэгжүүлэн биелүүлсэн цагт ертөнцийг байлдан дагуулж эхэлж болох юм. Энэ бол нэгдүгээрт, Тайванийг байлдан эзлэх, хоёрдугаарт, Солонгосыг, гуравдугаарт, Манжуурыг, дараа нь бүх Хятадыг байлдан эзлэх явдал юм гэсэн билээ. Тэгтэл Тайванийг аль хэдийн эзэлчхээд, Солонгосыг бас эзэлчхээд байна. Одоо гурав дахь шатаа хэрэгжүүлж буй нь Манжуурыг булаан эзэлчхээд, хятадыг авах ээлж л үлдээд байна... Энэ бүхнийг улс төрийн синтоизм8 - улс төрийн бодлогод эцэг өвгөдийнхөө үзэл санааг тахин шүтэх гэж нэрлэх нь олонтоо буй, ямар ч байлаа гэсэн япончууд дэлхий дахиныг ноёлон тэргүүлэх гэдэг уламжлалт бодлогоо уйгагүй шургуу хэрэгжүүлж байгаа улс даа. Тэгээд шулуухан ярихад, япончууд Европ тивийг Ази тивийн нэгэн хойг гэж үзэж байна. Энэ бол ганцхан самуурай нарынх нь ч газар зүй биш ээ... гэж Зорге хэлэв. 

	Доктор Зоргегийн ярихыг Эйген Отт туйлын анхааралтай сонсоно. Энэ бол нөгөө тайланд нь дутаад байгаа яг тэр зүйл, зохиогчийн өргөн их мэдлэгийн хүрээг нээн харуулах алсын хараа бүхий цэгнэл яриагүй мөн. Берлинд толилуулах тайлангийн нь агуулга хэр гүнзгий байхаас өөрийн нь цаашдын дэв зэрэг ахих нь шалтгаалж буйг цэргийн тоймч зэгсэн сайн ухаарч байлаа. Отт, Япон руу явахдаа эзэн хаант Япон, нацист Герман хоёр улсын тагнуулын албаны хооронд хамтын ажиллагаа тогтоох гэсэн нууц, маш тодорхой даалгавар авчээ. Олон юм хийж амжсан ч гэсэн бүгдийг хийж гүйцээх яагаа ч үгүй байв. Хурц тодорхой дүгнэлт, тод томруун хэтийн төлөв хэрэгтэй. Тэгээд Зорге шиг ийм хүнийг энэ ажилд татан оролцуулбал мөн ч ашигтай байх сан гэж бодогдоно. 

	Тэр завсар доктор Зорге бодлоо даамжруулан ярьсаар байлаа. Яриандаа улайран чанга, сэтгэл хөөрөнгүй ярина. 

	— Одоо өөр нэг сэдэв байна. Үүнд: Ази тивд өөрийн бодлогыг хэрэгжүүлэн биелүүлэхэд нь Японд цэрэг дайны холбоотон шаардагдаж байна. Энэ бол тодорхой хэрэг. Тэгээд хэнийг холбоотноо болгож болох вэ? Зөвлөлт Оросыг уу? Үгүй ээ! Америк, Английг үү? Бас биш ээ! Тэгээд хэнийг вэ? Гагцхүү Германыг! Германы национал социализм, хэрэв тэгж илэрхийлж болдог сон бол, Японы улс төрийн синтоизм хоёр л үзэл суртлын ижил үндэс язгууртай юм. «Лебенсраум»9 «дранг нах Остен»10 гэдгийг ч санаад үз л дээ. Японы цэргийн эрхтнүүдийн дотор тиймэрхүү эрмэлзэл байхгүй гэж үү? Үүнээс миний хийх дүгнэлт гэвэл: Германы фюрерт бас холбоотон хэрэгтэй. Тийм холбоотон нь гагцхүү өнөөгийн Япон байж чадна. Бидний хэтийн төлөв, Алс Дорнодод явуулах манай бодлогын үндэс гэвэл энэ байна. 

	Би зөвхөн өөрийн үзэл бодлыг л хэлж байна. Энэ бодол маань буруу ч байж мэднэ. Танд харин хэн тусалж болохыг би бодъё. Тэгж бодох хэдэн хоногийн хугацаа өгнө үү гэж Зорге эцэст нь хэлэв. 

	Отт хариу татгалзаж:

	— Би уг нь таныг гуйж зүрхлэхгүй байна. Гэхдээ та над туслахаар зөвшөөрөхгүй юм биз дээ? гэж асуув.

	Зорге чухамдаа үүнийг л хүлээж байлаа. Тэгэхдээ одоо яаран зөвшөөрөхгүй байх нь л гол байв. Зорге хөхин байж:

	— Ноён Отт, би гэдэг хүн чинь энэ асуудлаар бараг юу ч мэдэхгүй мулт хүн шүү дээ! Надаар юугаа хийх вэ дээ? Харин би танаас зөвлөгөө авах гэж бодсон юм. Би танд надаас дээр мэддэг хүн олж өгье гэв. 

	— Үгүй, үгүй. Би таныг үнэнээсээ гуйя. Харин зан чөлөө тань л юу байдаг юм гэхээс биш гэхэд,

	— За яах вэ, бид энэ тухай дахиад ярилцамз... гэлээ. 

	Рихард дүгнэлт бодлоороо цоо шинэ юм нээгээгүй боловч Берлинийхний үзэл амьсгалыг ерөөс арван хуруу шигээ мэдэж, өөрсдийнхөө бодлыг баталгаа олж авахын мөрөөсөл болсон нацист дипломатчидын сэтгэхүйг сайн судалжээ. Ажиглагч хүн дарга нарын бодол санааг тааж мэдвэл түүнийг хурц ухаантай, нөхцөл байдлыг ухааран мэддэг хүн гэж тооцно... Эйген Оттод хэд хэдэн санаа хэлж, санаа авхуулж болохгүй нь юу билээ. Отт хэрэг болж ч магадгүй... 

	Отт дээшээ, өрөөндөө оръё, над ёстой кюммель архи бий. Бүр Германаас авчирсан юм. Японд тийм архи хаанаас ч олдохгүй... гэв. 

	Тэр хоёрыг өрөөнд ороход Хельма хатагтай түшлэгтэй сандал дээр суун юм нэхэж байлаа. Ээрсэн том бөөрөнхий ноосон утас хажууд нь хэвтэнэ. Ээрүүл, зүүнүүд гарт нь түргэн түргэн гялалзана. Хельма хатагтай Зорге өөд бодлогошронгуй харав. Тэр хоёрын уулзалдсанаас хойш арван таван жил өнгөрсөн бололтой. Хельма тэгэхэд Баварын коммунист, уран барилгачин Мейн гэргий байж билээ. Дараа нь тэр хоёр салж Мей Орост суухаар явж, Хельма Лейхсверийн залуу офицертой ханилан суужээ. Тэр нь энэ Отт байсан юм байжээ. Тэр үед Хельма зүүний үзэл бодолтой хүн байлаа. Одоо юу бодож байгаа бол оо?.. 

	Оттог кюммелийн бөглөө авахаар гарахад Хельма нэхэхээ түр азнаад:

	— Бид ингэж уулзсанд би маш баяртай байна. Та Франкфуртэд галт тэрэгний буудлын дэргэд суудаг, танайд хуучны тавилга, олон зураг байдаг сан, санаж байна уу... гэв. 

	— Та ой сайтай хүн юм даа гэж Зорге хариулав. 

	Отт шилтэй кюммель барьсаар орж ирснээ ширээн дээр тавиад шатар тоглоё гэв. Хельма хатагтай юмаа нэхсээр суулаа. 

Автоматаар үүсгэсэн тайлбар]

	ЦЭЦЭГЛЭЖ БУЙ ИНТООРЫН БАЯРААР

	Коноямозакура-химэ хэмээх урт, дуудахад бэрх нэртэй гүнж Японы бүх арлаар урдаас хойш аялан, түүний ойртон ирж яваа тухай мэдээг бүх сонин, тэр байтугай хамгийн нэр хүндтэй том сонинууд ч өдөр болгон нийтэлсээр байлаа. Шидэт гүнж аялах замдаа турьхан соёолдсыг цэцэг болгон хувиргасаар Киото, Нагоя, эцэст Токиод айлчлан ирлээ. Хамгийн гоё, хамгийн баясгалант цэцгийн баяр - цэцэглэж буй, интоорын баяр ийнхүү эхлэв. 

	Матсури-баярын өдрөөр гейша нарыг урина гэж бодохын ч хэрэггүй, тэднийг олох гэж бөөн өрсөлдөөн болох учир бүр хэдэн өдрийн урьдаас, Коноямозакура-химээг нийслэлээс хол явах үед урьдчилан захиална.

	Доктор Зорге тусдаа суух байшин удтал эрж хайсны эцэст Нагасакийн гудамжинд Акабу-кугийн нам гүм районд нэгэн байшин олж, уйдсан зочид буудлаасаа сая нэг гарав. Уламжлалт энгава-ханаа дагасан битүү шилэн нүүрэвч бүхий хоёр давхар, тоглоомын гэмээр бяцхан энэ байшинг Токиогийн язгууртан нарын уудам саруул том байшингийн хаяаг дэрлүүлэн барьжээ. Иймээс байшин нь бүр ч жаахан, бүр ч доожоогүй юм шиг харагдана. Байшин руу нарийхан давчуу гудамжаар явж хүрнэ. Гудамж дэндүү давчуу учир хэт ийм энэ нарийхан хавцлаар ямар ч машин, тэр бүү хэл рикши нарын дугуй ч явж эс чадна. Гудамжинд хулсан уургад олсон дээр тохсон мэт угаасан юмаа тохож хатаана. Засмал замын оронд гудамжны голоор банз залган дэвссэн нь хатсан шавранд зузаан бүрхэгдэж үзэгдэхээ больжээ. Нагасакийн гудамжнаас харахад тарьсан мод, хашаа хоёрын орой дээгүүр байшингийнх нь дээвэр, дээд давхрын цонх л харагдана. Шинэ сууцаа доктор Зоргегийн сонгон авахад энэ байдал багагүй чухал ач холбогдол гүйцэтгэв. Зорге гудамжнаасаа хол, тэгэхдээ цонх нь холоос харагдаж байх чухам ийм сууцтай болох сон гэж хүсэж байжээ. 

	Гудамжаа нэлээд өгсөөд, зам гарсан хойно цонхондоо төмөр тортой цагдаагийн байшин, түүнээс цаашлаад багахан дэлгүүр мухлаг, оёдолчны газар залгаж, чийдэн, зарлал хаяг салаавчлах нь Токиогийн хэвийн нэг байдал билээ. Байшингаас Зөвлөлтийн Элчин сайдын яам холгүй орших тул Рихард хотын төв орох замдаа дэргэдүүр нь олонтоо гарна. Байшин нь хаалганы гүнд, дааман хаалга нь онгорхой байгаа харагддаг байв. Гэвч Зорге тэр байшин дотор орж хэзээ ч үзээгүй билээ. Германы Элчин сайдын яам ч мөн холгүй оршино. 

	Зоргег Нагасакийн гудамжинд шилжин сууснаас хойш үерхдэг танил нөхөд нь нэг бус удаа цугласан авч шинэ сууцанд орсноо албан ёсоор тэмдэглэхээр шийдээд түүнээ интоорын баяртай хамсгав.

	Зочдын дунд «Фелькишер беобахтер» сонины сурвалжлагч, Элчин сайдын яамны нацист байгууллагын толгойлогч, Бельгийн вангийн үеэл дүү, ван Альберхт Урах байлцав. Урахын туслалцаатайгаар Рихард намд элсэн орж, пиджакийнхаа энгэр дээр нацист тэмдэг зүүжээ. Элчин сайдын яамны тэнгисийн цэргийн атташе Пауль Веннекер, цагдаагийн атташе Хуберт, Элчин сайдын яамны бусад ажилтан, танил сурвалжлагч нар иржээ. Энд бас Хозуми Озаки, Бранко Вукелич өөр бас хэд хэдэн сэтгүүлч байлаа. 

	Эхлээд Муиязимын цэцэрлэгт очиж хөгшин нарс мэт аварга том, цэцэглэж буй интоор үзэхээр явцгаав. Интоорын орой нь ягаавтар лут сайхан хүнхэр үүсгэн сүлжилджээ. Тохиролцсон ёсоор энд гейша нартай уулзав. Ягаан цэцэг хатган оёсон цайвар кимонотой залуу бүсгүйчүүл ч бас цэцэглэж буй интоортой төстэй байлаа. Тэд дараа нь лянхуа цэцгийн баяраар цагаан кимоно өмсөж, цахилдаг болох үеэр хөх ягаан хувцас өмсөж, дараа нь шиваантиг цэцгийн баяр болно... Олон зуун жилээр сахин дагаж ирсэн уламжлалт заншил ийм билээ. 

	Бүрий болж байхад Нагасаки гудамжиндаа эргэж ирцгээв. Энд газар сайгүй: орох хаалга, цонхон дээрх шавар ваарт дэлбээгээ нээж амжаагүй интоорын мөчир байна. Зэгсэн хатуу, олон шил дарс сулласны дараа хөгжөөн шуугиантай болов. Эзний балгалзуур ч гэж жигтэйхэн! Их ч ууцгааж, хөгжилтэй шуугиантай л баясаж, шөнө дүл өнгөрсөн хойно сая тарж эхэлцгээв. 

	Гейша нар ч явцгаалаа. Тэд алгаараа өвдгөө даран байж, газар шүргэтэл мэхийнэ. Тэднийг хуучны ёс заншлын дагуу гадаа хаалга хүртэл дэнлүү барьсаар гаргаж өгөв. Хамгийн сүүлчийн зочид дайллага өндөрлөн босоход Рихард, гуйвж дайвсаар тэднийг үдэхээр гарав. Үүдний тотго тулан учир шалтгаангүй инээмсэглэн, тэдний хойноос гуйвсаар гараа дохисноо, дараа нь өрөөндөө орж ирээд үүдээ түгжив. Өрөөнд зочдоос хоцорсон Вукелич Озаки хоёр, Рихард өөрөө гурвуулаа үлдэв. Очирт таягаар дохин илбэдсэн адил гурвуул гэнэт эрүүл боллоо. Зорге байшингийн булан руу харснаа сэжигтэй юу ч эс харагдах тул нөгөө хоёроо дээшээ гарна уу гэж урилаа. Бяцхан тасалгаа хана дагуу тавилсан номын олон тавиураас болоод бүр ч давчуу юм шиг санагдана. Цонхны наанах бичгийн ширээн дээр хүрэл Будда бурхан хөшөө завилан суужээ. 

	Зорге яриаг эхэлж:

	— Бидэнд ярилцах хэрэг байна. Ийм бололцоог дахиад мөд олдоо ч уу, үгүй ч үү хэмээн бодсоноо болих аятай бүдэгхэн дуугараад, — Бид яах гэж энд байгаа бил ээ? гэж эрүүгээ бодлогошронгуй базан асууснаа,

	— Дайны эсрэг тэмцэхийн тулд, нацист Германы түрэмгий төлөвлөгөөний эсрэг, Гитлерийн талд орсон Японы милитаристуудын эсрэг тэмцэхийн тулд энд байж байна. Энэ бол гол зүйл. Бид бол Японы дайсан биш ээ. Япон, зөвлөлтийн хооронд гарч болзошгүй дайныг гаргуулахгүй байхад туслахын тулд бид бололцоотой, бололцоогүй бүх зүйлийг хийх ёстой. Бид энд ариун үүрэг биелүүлэх ёстой хэмээн өөрөө хариулав. 

	— Таны хэлдэг зүйтэй, чухамхүү ариун үүрэг мөн. Биднийг тэмцлээ эхэлж байгаа энэ өдөр яг одоо энэ үгийг таны хэлдэг их сайн хэрэг, таны хэлдэг зөв. Тийм ээ, бид эх орончид болохоос биш, Японы дайсан биш ээ! Миний тухай юу гэж ч бодвол бодог. Гэхдээ би бол ариун сэтгэлтэй хүн. Би гараа өргөн баталъя гэж Озакийн сэтгэл хөдлөн хэлээд Зоргед гараа сунгавал Рихардын палигар том алган дотор живэх адил болов. Вукелич ч дээр нь гараа тавилаа. Москва өөрийнх нь бүлгээс юу хүлээж байгааг Зорге нөхдөдөө дахин хэлэв. Төв тэднээс: Япон улс Манжуурын хилээр Зөвлөлт улсад халдан довтлох гэж зэхэж байна уу, үгүй юу? Үүний тулд Япон хуурай замынхаа ба тэнгисийн хүчээ базаан зэхэж буй эсэх? Гитлерийг засгийн эрхэнд орсны дараа Токио, Берлиний хоорондын харилцаа ямархуу янзтай тогтож байна? Хятад, Англи, Америкийн нэгдсэн улстай харилцахын хувьд Японы бодлого ямар байгаа, Олон улсын хэмжээгээр Японы явуулах бодлогыг ямаршуу хүчин хөдөлгөж байна вэ? Цэргийн, хамгийн түрэмгий үзэл бодолтой бүлэглэлийнхний гүйцэтгэж байгаа үүрэг ямар байна? Японы аж үйлдвэр, нийт эдийн засаг нь цэргийн шугамд шилжиж байна уу, үгүй юу? гэдгийг магадлан мэдэхийг даалгажээ. 

	Зорге хариулт өгөх шаардлагатай байгаа зорилтуудыг тоочив. 

	— Гэхдээ тавьсан асуултад хариулахын урьд бид маш олон зүйлийн учрыг мэдэх хэрэгтэй. Бид зөвхөн «шуудангийн хайрцаг» болж, хэн нэг хүний мэдээг дамжуулах цэг байж таарахгүй. Бид өөрснөө мэдээлэгч эх сурвалж байх ёстой. Үүний тулд би нөхцөл байдлыг сайн мэдэж, бидний анхаарлыг татаж байгаа салбар бүрийг арван хуруу шигээ нягтлан судлах хэрэгтэй гэж Зорге хэлэв. 

	Үүнээс урьд Зорге хүн тус бүртэй ажил төрлийнх нь талаар тусгайлан ярилцсан билээ. Хозуми Озаки бол Хятадын талаарх мэргэжилтэн, нэр хүнд итгэл хүлээсэн хүн. Энэ нь японы эрх баригч хэсгийнхэнтэй ойртох бололцоо олгож байлаа. Озаки юуны өмнө Японы засгийн газрын төлөвлөгөө, Жанжин штаб, цэргийн яамны төлөвлөгөөний тухай мэдээ олж авах ёстой. Энэ бол цаглашгүй бэрх ажил гэдэг нь мэдээж. Гэхдээ том сонины нэрд гарсан тоймч Озакид тэр талаар амжилт олоход хялбархан билээ. 

	Мияги цэргийн эрхтнүүдтэй холбоо барьж, тэр холбоогоо өргөтгөн, улс орны дотоод амьдралыг ажиглаж баримт цуглуулаад нэгтгэн базаж дүгнэлт хийх ёстой. 

	Бранко Вукелич сурвалжлагч нартай холбоо тогтоож нэгэнт амжсан болохоор англи, франц америк сэтгүүлчдээс Алс Дорнодын асуудалтай, ялангуяа Зөвлөлт Японы харилцааны хэтийн төлөвтэй холбогдсон Өрнөдийн гүрний явуулж байгаа бодлогын тухай мэдээ цуглуулах;

	Зорге нацист Германаас Японы засгийн газартай тогтоосон хэлхээ сүлбээг судлах үүрэг авчээ. Энд үл үзэгдэх аварга том өсгөгч шилэнд тодрох цэг адил олон улсын бодлогын олон шугам солбицолдон учирч, энэ хэлхээ холбооноос маш их юм шалтгаалж байлаа. 

	Олон жил өнгөрч, Төвийн даалгаврыг биелүүлэн цэцэглэж байгаа интоорын баяраар тагнуулчдын хийсэн энэ уулзалт дуртгал болсон тэр үед Зорге бичихдээ:

	 

	«Японыг судалсан судалгаа маань ном сэтгүүлийн өгүүлэл судлахаар хязгаарлагдаж байгаагүй билээ. Аль нэг мэдээ авч хэлэлцэх, дамжуулах үеэр барахгүй, бусад үеэр ч Озаки Мияги нартай уулзаж байсан уулзалтын тухай би юуны урьд дурсах ёстой. Над нэн бэрх юм шиг санагдаж байсан ямар нэг бодит, шууд асуудал өөр бусад өрнөж байгаа ижилхэн үзэгдэл, төстэй явдлын санаа авхуулсны үрээр тэс ондоо болон хувирах, аль эсхүл яриаг Японы түүхийн гүн тийш хөтлөн оруулах нь олонтоо байлаа. Озакитай уулзсан уулзалтууд Японы болон түгээмэл түүх, улс төрийн бодлогыг түүний ер бусын өргөн их мэддэгийн ачаар төлөвлөгөөний хувьд хосгүй үнэ цэнтэй болдог байлаа. Чухамхүү түүний тусламжийн үр дүнд төр улсыг жолоодоход цэргийн эрхтнүүдийн гүйцэтгэдэг онцгой, өвөрмөц үүргийн тухай буюу эзэн хааны дэргэдэх «Генро» төрийн зүтгэлтнүүдийн нууц зөвлөлийн шинж чанарын тухай тодорхой мэдэж байж билээ. Нууц зөвлөл нь Үндсэн хуульдаа заагаагүй боловч хэрэг дээрээ Японы улс төрийн хамгийн нөлөө бүхий байгууллага болж байлаа... 

	Миягийг байгаагүй бол би Японы урлагийг хэзээ ч ойлгож чадахгүй байсан сан. Бид хоёр үзэсгэлэн, музейд уулзах нь олонтоо байсан агаад манай тагнуулын ажлын аль нэг асуудлыг юм уу улс төрийн цаг үеийн үйл явдлыг авч хэлэлцэхээ хоёрдугаарт тавьж Японы буюу Хятадын урлагийн талаар хийх аялал болон хувирдгийг бид хоёр ер бусын зүйл гэж үздэггүй байлаа... 

	Тус орныг судлах нь сэтгүүлчийн хувьд надад тун ач холбогдолтой байлаа. Учир нь тийм мэдлэггүйгээр Германы дунд чинээний мэдлэгтэй сурвалжлагчийн зиндаанд хүртэл дэвжин дээшлэхэд над бэрх байх сан билээ. Тэр дундаа онцгой өндөр мэдлэгтэйд би тооцогддоггүй байлаа. Тэр мэдлэгийн хүчээр Германд Японы талаар шилдэг мэдлэгтэй сурвалжлагч гэж тооцогдох болж билээ. Орон тоонд нь багтаж байсан «Франкфуртер цайтунг» сонины газар миний өгүүллүүд тус сонины олон улсын нэр хүндийг их өргөж өгсөн гэж олонтоо магтдаг байлаа. Чухамдаа л сэтгүүлчийн хувьд миний эзэлж байсан буурьтай байдлын ачаар Германы Гадаад явдлын яам хэвлэлийн атташе гэсэн өндөр албан тушаалд оруулсан юм... Түүний хамт миний сэтгүүлчийн алдар нэрээс болоод Германы янз бүрийн тогтмол хэвлэл өгүүлэл бичиж өгөөч гэсэн үй түмэн гуйлт ирүүлэх болж «Франкфуртер цайтунг», «Геополитика» намайг Японы тухай номоо аль болох түргэн бичиж ирүүл гэж шаарддаг байсан сан...» 

	 

	гэжээ. 

	Энэ бүхнийг Зорге хожим бичсэн билээ.

	Тэр үед 1934 оны хавар түүний хамаг бодол санаа өөрийн бүлгийг зохион байгуулахад чиглэжээ. Улс төрийн нөхцөл байдал улам ээдрээтэй болж, цаг хугацаа хүлээхгүй байв. 

	Японд фашист хандлага туйлын тодорхой гарч ирж, цэргийн эрхтнүүд засгийн эрх рүү тэмүүлж байв. Улсын бүх бодлогыг засгийн газар цэргийн эрхтнүүдийн оролцоотойгоор тодорхойлж байх ёстой гэж Цэргийн яамны сайд Араки Танхимаас шаардана. 

	Цэргийн эрхтнүүдийн энэ шаардлагыг Зорге өөр үзэгдэл, баримт явдалтай холбон үзнэ. Ноднин жил улсын төсөвт цэргийн зардал өссөн учир Японы хоосорсон тосгонуудад эдийн засгийн тусламж үзүүлэх зарлагын зүйл ангийг хасахаас замгүй болжээ. Дараа жилийн төсөвт цэргийн хэрэгцээнд зарлагын бараг тэн хагасыг төсөвлөлөө. Тэнгисийн флот, хуурай замын арми улам бүр их хөрөнгө зарцуулахыг шаардав.

	Цэргийн төсөв гэдэг юу болохыг Рихард мэднэ. Буудахын тулд их бууг хийдэг. Тэгвэл хааш нь буудах вэ? Гитлерийн Германд цэргийн машин бэлтгэж их буу шар тосноос илүү их хэрэгтэй байна гэж хашхиралдаж буй цаг. 

	Японы цэргийн яам: «Дайн бол бүтээн байгуулалтын эцэг, соёлын ээж мөн...» гэсэн үгээр эхэлсэн товхимол хэвлэн гаргалаа. 

	Энэ бүхэн сэжиг авхуулж нэмэлт шинжилгээ, судалгаа, нягтлан задалж үзэхийг шаардав. Тэр тусмаа зөвлөгөөн дээр:

	«Улсын бодлого явуулахдаа Япон улс Зөвлөлт улстай гарцаагүй мөргөлдөх учир Япон улс Приморье, Өвөр Кавказ, Сибирийн дэвсгэр нутгийг эзэмшиж авах нь чухал...» гэж илээр мэдэгдсэн. Эдгээр үг Зоргед тодорхой болов. 

	Цэргийн Кайзо хэмээх сэтгүүлд Араки бүр ч эрээ цээргүй бичсэн нь:

	 

	«Монгол бол Дорно дахины Монгол байх ёстой... Эзэн хааны зарчим «Кондо» дэлгэрэх үед Монголын асуудал манжуурын асуудлаас илүү түвэг удаж магадгүй. Гэхдээ эзэн хааны замын дайсан удахгүй гарч болох тул бид өөрийн үзэл бодлыг энд тод хурц шууд тодорхойлох нь чухал байна. Үүнд: Бид тэдгээр дайсан хэн ч байлаа гэсэн таягдан хаях ёстой». 

	 

	Энэ өгүүлэл «Сёвагийн үеийн Японы гүйцэтгэх үүрэг» гэж нэрлэгдэж байлаа. Сёва гэдэг бол одоогийн эзэн хаан Хирхотигийн хаанчлалын үе юм. 

	Генерал Араки Цэргийн яамны сайдаас буугаад нэлээд хэсэг болсон дараагаа Боловсролын яамны сайд болжээ. Шинжлэх ухаан, соёлын удирдлагад цэргийн догшин бүдүүлэг этгээдүүд орж сэхээтнүүдийг мөрдөн хавчиж эхэллээ. 

	Киотын их сургуулиас профессор Такикавыг хөөлөө. Тийнхүү хөөснийг эсэргүүцсэний тэмдэг болгож түүнтэй хамт профессор, доцент, багш дөчин хүн их сургуулиас гарав. Тэглээ гээд байдлыг өөрчилж чадсангүй. 

	Сэхээтний эсрэг, ажилчны байгууллагын эсрэг энэ довтолгоо юунд хүргэхийг Зорге мэдэж байлаа. Германд бас бүх төрлийн утга зохиолыг бодох нь ээ цэргийн дүрмийг илүүтэйд тооцох болов. Улс орныг цэрэгжүүлэх нь аюултай хэмжээ хүрээтэй болж байгаа нь тодорхой болжээ. 

	Цэргийн эрхтнүүдээс дипломатууд ч хоцорсонгүй. Тэр өдрүүдэд Японы Гадаад явдлын яамны сайдын ширээн дээр эрс шийдмэг ажиллах талыг баригч Сираторийн меморандум хэвтэж байлаа. Түүнд өгүүлэхдээ:

	 

	«Ази тивд жанжлахын төлөө славян үндэстэн, ямато арьстан хоёр бие биетэйгээ тэмцэлдэх ёстойг хувь ерөөл өөрөө шийдлээ. Зөвлөлт Орос Владивостокоос зэр зэвсгээ хураан авч Гадаад Монголоос цэргээ татан гаргаж, Байгал нуурын орчинд нэг ч цэрэг үлдээлгүй буцах ёстой. Энэ бол бидний наад захын шаардлага байх ёстой. Бас бидэнд Умард Сахалиныг хэр тааруу үнээр өгөх шаардлага энд орно. Ирээдүйдээ Приморийн муж, Сибирийг худалдан авах асуудал тавих хэрэгтэй. Эдгээр шаардлагыг туйлын эрс шийдэмгий тавьж, хэрэгжүүлэн биелүүлэх ёстой. Манай дипломатын их зорилгыг хэрэгжүүлэхийн хувьд Танхимын зүгээс шийдвэр гаргахын чухал нь одоо хурцаар шаардагдаж байна. Энэ зорилго бол Зөвлөлт улстай харилцаагаа шийдэмгий таслах явдал мөн» 

	 

	гэжээ. 

	Энэ захиаг хүлээн авсан сайд Арита тэрхүү Сираторийн бодолтой санал бүрэн нийлжээ. 

	Япон дайнд бэлдэж байлаа. Кемпейтай улам идэвхжиж Японы сөрөг тагнуул дайнд бэлтгэж буйтай холбогдсон бүхнийг таг нууцлан хадгалахыг эрмэлзэнэ. Улсын нууцын наагуур татсан хөшгийг сөхөх гэж зүрхэлсэн хүн болгоныг цааш харуулан үгүй хийнэ. 

	Маш нууцгай байх тухай Зорге анд нөхөдтэйгөө цэцэглэн буй интоорын баяраар их дэлгэрэнгүй ярилцсан учир бол чухамдаа энэ юм. Энэ бол амжилттай ажиллахын нэг гол нөхцөл байлаа. Бүр Москвад байхын ажил хэргээ хэрхэн нууцлах асуудлыг боловсруулж: тус бүлэгт оролцогчид юуны өмнө өдөр тутмын амьдрал, ахуй, ажил дээрээ юугаар ч сэжиг төрүүлэхгүй байх ёстой. Тэд кемпейтайн нууц төлөөлөгчдийн анхаарлыг татахгүй байхын тулд Японы коммунистуудтай ямар ч хэлхээ холбоо барих ёсгүй байлаа. Бүх тэмдэглэлээ англи хэлээр хөтөлж хэрэгцээ нь гүйцмэгц нэн даруй устгана. Дөрвөн тагнуул тус бүрдээ өөртөө хэрэгтэй хүнийг өөрснөө олно. Тэгэхдээ тэдгээр хүмүүс удирдагч дөрвөн хүний тухай юу ч мэдэх ёсгүй... 

	Байгууллагынхан хатуу чанд сахилга, маш нууц байдлыг гуйвалтгүй сахин мөрдөж байсны ачаар Японы сөрөг тагнуул түүнийг олон жилийн турш илчилж хүч хүрээгүй билээ. 

	Төвтэй холбоо барих үүрэг зүй ёсоор Зоргед оногдож байлаа. Радио нэвтрүүлэг захиа бичигт нууц нэр дурдахаас биш, хэзээ ч жинхэнэ нэрээ хэлж, бичиж байсангүй. 

	Радиогоор холбоо барих ажил Зоргегийн сэтгэлд одоогоор таарахгүй байв. Техникийн гэмтэл байн байн учирч холбоо барихад саад учруулж, нэвтрүүлэлгүй хуримтлагдсан материалыг Шанхай, Гонконгоор дамжуулан элчээр илгээх хэрэгтэй болж байсан нь нэмэлт осол үүсгэжээ. Радио холбоочин төвөгтэй энэ ажилдаа хараахан дасаж амжаагүйгээс холбоо тасрах гэм гарч байсан байж ч болзошгүй. Рихард Шанхайд байсан өөрийн холбоочин, Хятадад олон жил хамт ажилласан Макс Клаузеныг улам бүр үгүйлэн дурсана. 

	... Шөнө дунд өнгөрөөд байсан авч гурван тагнуулч яриагаа үргэлжлүүлсээр. 

	— Би доктор Зоргегийн хэлсэнтэй санал нийлж байна. Бид нууц байдлыг ажил хэргээ мэдэх, задлан шинжих чадвартай хослох ёстой. Бидэнд хомхруусаас нь цэвэрлэсэн тутарга хэрэгтэй байна. Бид тэднээс нууцыг нь холтлон авах гэж байгаагийн хувьд өндөр албан тушаалын хүмүүст өчүүхэн ч сэжиг төрөх ёсгүй. Харин ч ярилцагч хүнээсээ илүү ихийг мэдэж байгаа сэтгэгдэл төрүүлэх юм бол тэр хүн мэдэж байгаа бүхнээ өөрөө заяандаа яриад өгнө. Энэ бол сэтгүүлч хүний хуучин арга барил. Тэгэхдээ сэтгүүлч хүн ч бас заримдаа мэдээллээ тагнуулчин хүн шиг олж авдаг шүү дээ. Би үүнийг өөрийнхөө туршлагаар шалгаж үзсэн юм. Хүмүүс Хятадын асуудлаар надаас зөвлөгөө авах гэдэг. Би түүнд нь хариулж, санал бодлоо хэлээд бас өөрөө маш олон сонирхолтой мэдээ олж авдаг... гэж Озаки хэлэв. 

	Озакийн хэлсэнтэй Зоргегийн санал нийлжээ. Хамаг асуудлаа хэлэлцэж дуусах шиг болов. Хүн бүхэн юу хийхээ мэдэж байлаа...

	Дахиад хэдэн сар өнгөрч Токиогийн аагим халуун зун боллоо. Тэр халууныг европ хүн бүр тэвчин тэсэх нь бэрх. Гэвч Зорге хотод үлдэж ердөө хэдхэн удаа тэнгисийн эрэг дээр Оттынд очив. Отт тэр үед Токиогоос дөчөөд километр зайтай орших Акия сууринд, тэнгисийн эрэг хавьд гэр бүлийнхээ хамт сэлгэн суужээ. Тэдний хажууханд Зоргегийн сонирхсон хаалттай бүс оршино. 

	Эйген Отт хэдэн долоо хоногийн өмнө Германаас амжилтдаа хөөрөн жигүүрлэж Гитлерт энхрийлэгдэн Токиод эргэж иржээ. Тайланг нь бүтэлтэй болсон гэж үзсэн агаад цэргийн атташегийн тушаалд томилоод түдэлгүй хурандаа цол олгожээ. Баяр хүргэсэн өчнөөн олон цахилгаан ирсний дотор Гитлерийн зөвлөгч Иодль фон Бок, Кейтель болон бусад генералын цахилгаан байв. Одоо Эйген Отт дээшээ суга дэвшиж эхлэв. Ийнхүү зэрэг тушаал ахихад нь Зорге далдуур тус болжээ. Нагоя хотын Япон цэргийн хуаранд хаягдсан их бууны тэр офицер Зоргегийн туслалцаагүйгээр тийм тойм тайлан бичиж «хүмүүсийн дунд» орж барахгүй билээ. Отт энэ тухай дурсан, Зоргегийн ачийг гүнээ санаж байлаа. Эйген, Зорге хоёр улам бүр төө зайгүй анд болсоор байлаа.

	Нэг өглөө хоёул зугаалахаар гарав. Зоргег «Лейка» аппаратаа аваад яв гэж гуйв. Яв явсаар нэг мэдэх нь ээ хаалттай бүсэд ороод ирчихсэн байлаа. Олон ч зураг дарж «Лейка» дахин цэнэглээд түрүү авсан хальсаа хармаандаа хийгээд аз ховорхон тохиолдох учир дахин зураг дарахаар завдтал гэнэт хоёр цагдаа, энгийн хувцастай нэг хүнтэй Акияагийн зүгээс ирж яваа харагдав. 

	— Чи бид хоёр базаахгүй байдалд орох нь бололтой хэмээн товцгийн цаанаас гарч ирсэн цагдаа нарыг түрүүлж харсан Зорге хэлэв. 

	Туршуулуудын харан байтал авсан зургийнхаа хальсыг гэрэл цохиулах осолтой, тэгвэл тэр дороо сэжиг төрүүлэх сэн билээ. Гэтэл бас цагдаа нарт угааж үзэх боломж олгон үлдээхийн аргагүй байлаа.

	Цагдаа нар ойртон ирэв. 

	Зорге хайнга царайлан:

	— Чи халдашгүй дипломат эрхтэй хүн болохоор миний авсан зургийн хальсыг хармаалчхаач. Аппаратыг ч бас, эс тэгвэл түвэг удахаас зайлахгүй... гээд авсан зургийнхаа кассет, аппарат хоёрыг Оттод мэдэгдэлгүй өгөв. 

	Энгийн хувцастай хүн түрүүлэн

	— Үнэмлэхээ үзүүлцгээнэ үү! гэв. 

	Зорге, Эйген Оттын зүг толгой дохиход Отт дипломат паспортаа гаргаж өгөв. Энгийн хувцастай хүн анхааралтай уншиж үзээд инээмсэглэн паспортыг нь эргүүлж өглөө. 

	— Таны паспорт? хэмээн нөгөө хүн Зорге өөд эргэвэл Рихардын өмнөөс Отт;

	— Энэ хүн надтай цуг яваа юм. Элчин сайдын яамны ажилтан... явж болно гэж хариулсанд цагдаа нар ашгүй явж одов. 

	— Эйген, чи аан гэж бай, би чамтай цуг явахад хан уул шиг өмөг түшигтэй юм байна аа!.. Чи ч миний аминд орлоо шүү!.. гэж Зорге хэлээд тас тас хөхрөхөд

	— Энэ ч миний буруу л даа гэж Отт гэмийг өөр дээрээ аван, — Нээрэн л чи цагдаа нартай орооцолдож золиг оргих байлаа шүү... За тэр ч яах вэ, одоо явж үдийн хоол идье гэв.

	Японд байгаа Зөвлөлтийн тагнуулчдын удирдагчийг ямар ёозгүй юмнаас аварснаа цэргийн атташе тааварласан ч үгүй... 

	Орой нь сэрүүвч дотор шатар нүүж байх зуур хурандаа:

	— Рихард, би чамд ямар сонин юм бэлдсэнийг чи гадарлах ч үгүй байгаа байх! Маргааш Элчин сайдын яаманд таван цагт заавал очоорой. Өөр юу ч чамд хэлэхгүй... лав сэтгэл их ханамжтай болно гэж мэдээрэй гэв. 

	... Штабын дарга нарын шинэ отряд төгсөж буйтай холбогдуулан дайллага хийж байгаа Японы Жанжин штабын Академид эзэн хааны армийн хамаг сор сүлд нь цуглажээ. Дадсан заншлаараа багш нараасаа яльгүй мятран эмээж, биеэ нэлээд барингуй буй төгсөгч офицеруудаас гадна энд Солонгосын дайн, Орос Японы кампани, Сибирьд хийсэн довтолгоогоо дурсан санагч хөгшин генералууд бас ирцгээжээ... Тэднээс арай залуувтрууд нь «Мүгдэний будилаан» үүсгэж өөрийн цэргийн толгойд явж Монголын хил рүү хөдөлж Хятадад цэрэгтэйгээ бууж, Зөвлөлтийн хилийн дагуу Амар мөрөн-Хейлунзянд байрлаж явжээ. Тэдгээр хөгшин, залуу офицер цөм ижилхэн хээвнэг чөлөөтэй байна. Тэд бүгдээрээ эзэн хааны зам - «кондо», ойрын ба алсын газар нутгийг байлдан дагуулах замд орцгоожээ. 

	Японы түүх «Ниппон-секи» хэмээх эртний номыг мэдэх хүн бол мянга гаруй жилийн тэртээ амьдарч байсан эзэн хаан Зиммугийн захирамжийг бас андахгүй. Түүнд «Бүх дэлхийг нэгэн дээврээр хучиж бид гэрээ болгоё» гэж бичсэн байдаг. Японоор энэ үгс «Хакко Итио» гэж маш товчхон сонстоно. Мандаж буй нарны оронд оршин суугч Ямато үндэстний бурхны удам судрын гэрээслэл ийм буюу. Жанжин штабын Академид болох дайллагад очиж явах замдаа машин дотор Эйген Оттод Рихард Зорге яг энэ тухай ярьж явлаа. Уригдагсдын дотор энгийн хэдхэн хүн байсны нэг нь доктор Зорге байлаа. Ингэж уриулахын тулд Токиод улам бүр нэр нөлөөтэй болсоор байсан хурандаа Отт махран хөөцөлдсөн байжээ. 

	Академид урилга авах хүндэтгэл хүлээсэн цэргийн олон эрхтэн цугларчээ. Тэд хувцасны өлгүүрт малгай, илд хоёроо орхиод хурлын танхим руу орж хаан ширээндээ ёслолын хувцастай залран буй эзэн хааны хөрөгт хамгийн түрүүнд мэхийн ёсолно. 

	Отт хурлын танхимд орохдоо Рихардад:

	— Би чамд өнөөдөр олон сонин юм үзүүлнэ. Харин надаас бүү хоцроорой... гэж шивгэнэв. 

	Зочдыг одон ярайтал хадсан тууз мөрөн дээгүүрээ зүүсэн бүр зөнөсөн генерал — Академийн захирал хүлээж авав. Бусад генерал ч эзэн хааны хайр хишгийг бишгүйдээ хүртсэн нь цөм энгэр дүүрэн одонтой байв. 

	Хурандаа Отт, Рихард Зорге хоёр цуглагсдын дунд өөрсдийн өндөр нуруугаар содон харагдаж байсан нь тэр хоёрын хэн нь ч Японы аль ч генералаас болов бүтэн толгой өндөр ажээ. Хоёул ёсорхон мэхэлзсээр бөөн бөөн цэргийн эрхтэн дундуур сүлжин урагш ахив. Хариуцагч зуйрган хошууч залуу хурандаа Оттыг дагуулсаар генерал Аракийн орыг авсан Цэргийн яамны сайдад дайллагад хүрч ирэгчдийг танилцуулна. Энд Жанжин штабын дарга, цэргийн ба эзэн хааны цэргийн зөвлөгчид, флот командлагч, түүний штабын дарга... нар байлаа. Толгой мэхийн ёсолж, инээмсэглэж, гар барьцгаана...

	Хариуцагч хошууч хаашаа ч юм алга болж хурандаа Отт доктор Зоргетой зоргоороо болов. Отт, Зоргед генералуудын нэр усыг хэлж өгнө. Тэдний заримыг Рихард аль түрүүний мэдэж, заримын нь тухайн дуулсан авч олонхыг нь танихгүй байлаа... 

	Сахлаа тожийтол хярган зассан, өргөн магнайтай генералыг Отт сэмхэн зааж:

	— Генерал Тозио гэгч. Цэргийн хамгийн шийдэмгий хэсгийг төлөөлдөг хүн... 

	... Квантуны армийн командлагч генерал Хонзио... зэрэг тушаал ахиж эзэн хааны туслах болох юм гэнэ билээ... 

	— Энэ бол Манжуур дахь синтоист нэгдлийн ширээт лам генерал Хозимото. Түүнээс гадна Квантуны армийн цагдаагийн газрын дарга... хэмээн хажуугаараа гарсан цэргийн эрхтнийг заан хэлэв.

	Эзэн хаан Мейжийн охинтой суусан хунтайж Асаки гэдэг чинь энэ... 

	Энэ бол генерал Доихара гэгч... Ойртож очъё... гэв. 

	Нөгөө генерал Доихара Кензи гэдэг чинь ийм хүн байдаг юм вий. Алс Дорнодын Лоуренс гэж нэрлэгддэг Японы том тагнуулч энэ хүний тухай Рихард олон юм мэдэж байлаа. Эдүгээ тэр хүн Ази тивд явуулах Японы тагнуулын албыг удирдаж байлаа. Доихара үсээ машиндуулан засаж пинтүү тавьсан, нуруу өндөр биш, малигар өргөн магнай, дэлдэн том чихтэй ажээ. Хамар нь зовхи хавьдаа нарийхан, үзүүр хавиараа хачин өргөн нь давсаг дүүжилсэн мэт санагдуулна. Энгэрт нь «Ариун эрдэнэс»-ийн одон бүх зэрэг дугаараараа, бас «Барс», «Алтан харцага», «Мандах нарны хос цацраг» өөр юу ч гэдэг юм бас бус одон ярайна.

	«Тагнуулаа ч их хүндэтгэдэг юм байна даа...» гэсэн бодол Зоргед орж ирэв. Оттын тусламжаар Зорге Японы цэргийн кастын хамгийн гүн дотор оров. Эд бол Зоргегийн илчлэх үүрэг бүхий цэргийн нууц хуйвалдааныг хадгалагчид юм. Тэгж илчлэн олж чаддаг л болоосой бил ээ!

	Доихара мэндлэнгээ:

	— Ямар хэлээр ярилцах вэ? гэж германаар асуув.

	— Монголоор гэж Зорге тоглоом болгон хэлэв.

	— Болно оо гэж Доихара зөвшөөрөн монголоор хэлээд, — Сайн байна уу?.. гэж мөн монголоор асуув. 

	— Үгүй, үгүй. Хятадаар юм уу, англиар ярьсан нь дээр гэж би үздэг. Ер нь германаар яривал дээр... гэж Зорге дуугарав. 

	— За яах вэ, алинаар нь ч ярьсан болно хэмээн Доихара завжаараа инээмсэглэвэл жигд бус шүд нь ил гараад харин нүүр нь хэнэггүй хэвээр үлдэв. 

	Тэр хоёр хэдэн минут яриад салав. Доихараг Элчин сайдын яаман дээгүүр очоорой гэж Отт урив. Тэр хоёр аль хэзээний анд бололтой. Тэгээд Доихарагаас холдсон хойно Отт:

	— Энэ хүн арван гурван хэл мэддэг юм. Хятадад арван таван жил суусан хүн дээ... гэж хэлэв. 

	Тэр бүхнийг арван хуруу шигээ мэдэж байсан ч гэсэн Рихард гайхсан царай гаргав. 

	Зорге энэ дайллага дээр Доихара шиг их гарын тагнуул генерал Итагаки Сейсиротай танилцав. Германы цэргийн атташе Академид тэдэн дээр хэнийг авч ирснийг тэд мэдсэн сэн бол доо!

	Итагаки Квантуны армийн штабын даргаар ажиллаж командлагч Сигеру Хонзиогийн хамт Токиод Жанжин штабын Академид болсон төгсөгчдийн үдэшлэгийг тааралдуулан онгоцоор иржээ. Бичигдээгүй боловч нэгэн хууль байсан нь тус Академийг дөчин жилийн урьд төгссөн ч бай хамаагүй түүний тогооноос гарагсад бүгд жилд нэг удаа Академи дээрээ цуглаж дараа нь офицеруудын завтай цагаа өнгөрүүлдэг Козимати дахь Акабаны зоогийн газар очдог заншилтай байлаа. 

	Генерал Итагаки, Доихара хоёр бол зөвхөн үзэгдэх нь ч үлэмжийн чухаг явдал болдог тийм их учир холбогдолтой хүмүүс байлаа. Манжуур Хятад, Монголын хил дээр буюу Зөвлөлтийн Өвөр Байгальд, ер Японы түрэмгийлэл хийхээр товлосон тэр бүх газар, яг тэнд тэр хоёр хоёулаа юм уу, аль нэг нь заавал очдог юм. Олон улсын чанартай өдөөн хатгалга, хорлон сүйтгэх ажиллагаа, улс төрийн хэргээрх хядлага, яс хаялцаан, хуйвалдааныг зохион байгуулагчид бол эд билээ. Итагаки, Доихара хоёр бол Японы цэрэг фашист бүлгийн хамгийн харгис зүтгэлтнүүд байв. Итагакитай Зорге нүүр учран танилцаагүй ч гэсэн түүнийг аль эртнээс мэддэг, Жанжин штабын Академийн энэ дайллага дээр хуран цугларсан хүмүүсийн хэнээс ч илүү сайн мэддэг байлаа. Тэгээд одоо генерал Итагаки, Зоргегийн урд инээмсэглэж буй үед нь шаазан баримал мэт инээд нь нүүрэндээ тогтчихсон зогсох тул түүний хэнэггүй гөлийсөн царайгаар юу бодож буйг нь мэдэхийн аргагүй ажээ. Хөмсөг, хар цаас хайчлаад наачихсан юм шиг өтгөн хавтгай сахал сэлт нь огтхон ч үл хөдлөх ба палигар хоншоор, хазах гэж буй мориных адил хулмайсан чих нь Итагаки Сейсирогийн төрх байдлыг тодосгож өгнө. 

	Итагакитай яриа үүсгэж амжсангүй. Цөм гэнэт хаашаа ч юм яаравчилсан учир Рихард Оттотой цуг цэцэрлэг тийш гарах хаалга руу хөдлөв. Сар гийсэн бүгчим дулаахан шөнө байлаа. Сүүмийсэн гэрэлд хүмүүс Хятадын хуучин театрын сүүдэр дүрс адил хавтгай юм шиг харагдана. Байшингийн урд намхан хяргасан таримал ширэг нарийхан зам адил зурайж, модод гэдрэг ярагдсан мэт цаагуур эгнэж, харин ганцхан өндөр саглагар криптомери хэмээх мод довжооны бараг дэргэд салангид байна. Түүний саглагар мөчир дор цэргийн олон эрхтэн овоорч доод захын мөчирт гар хүрэх гэж зугаацан тоглоно. Тийнхүү гараа сунган өөд үсрэхэд сүүдэр нь бас үсрэн цовхчиж хажуугаас нь харахад ёслолын бүжиг хийж буй мэт санагдана. Шатны довжоон дээр зогсож байсан хөгшин генералууд залуу офицеруудыг хүлцэнгүй харж байснаа нэг хүн ногоон мөчрөөс шүүрэн авч чадсанд тэсэлгүй: «Банзай!», «Хакко Итио», «Хакко Итио!» гэж хашхиралдав. Офицеруудын зугаа түрэмгий бодлогын тал баригсдын цэрэг дайны үзлийн илрэл болж хувирлаа. Энд байгсад цөм тийм улс бололтой. 

	Отт ёслолын кителийнхээ ханцуйг яран цагийнхаа зүүг харвал урилгын билетэд заасан дайллагын цаг дуусаж байсан учир салах ёс гүйцэтгэх хэрэгтэй болов. Хурандаа их цаг баримхай нямбай хүн байв. Бусад хүмүүс ч тийм аж. Явуут дундаа илдээ чагдлан зүүж, малгайгаа дайчин байдлаар засан тарж эхэлцгээв. 

	Генерал Итагаки, Сейсиро, Доихара, Кензи нартай уулзсан уулзалт Зоргед олон дурсамж үлдээв. Тэр тагнуулч генералууд милитарист үзэл санааг агуулан явуулагчдыг хэзээний мэддэг агаад чухамхүү тэдэнтэй нууцаар үзэлцэж байгаагаа мэдэж байлаа. Рихард Хятадад байх үеэ дурсан санав.

Автоматаар үүсгэсэн тайлбар]

	ЭНЭ ЯВДАЛ ХЯТАДАД БАЙХАД БОЛСОН ЮМ

	Зорге Шанхайд 1929 онд хүрэлцэн очлоо. 

	Өөрийг нь дагалдаж явсан хүн жил хагасын дараа Москва руу буцав. Тэр хүн буцахдаа: «Ажиллаж чадах юм байна гэдгийг чинь Өвгөнд үнэн сэтгэлээсээ илтгэмз» гэж билээ. 

	Зорге тэр цагаас эхлэн бие даан ажиллажээ.

	Зорге эхлээд Шанхайн яг төвд, Нанжинрод гудамжнаа байх зочид буудалд буулаа. Орсон өрөөнийх нь цонх үүрийн таван жингээр өргөгч цамхгийн чимээгээр сэрж гэртээ шөнө дүл болсон хойно дуу чимээ тасардаг ажилч хүмүүсийн мөрөн болох энгүй Хуанпу мөрний өргөн цэлгэр эрэг өөд харжээ. Зочид буудал Хятадад дайсагнагч генералуудад зэр зэвсэг, хар тамхи худалдаалагч, сөрөг дээрэмчин байсан Сашэн гэгч этгээдийн мэдэлд байлаа. Сөрөг дээрэмчин Сашэн хар тамхи, зэр зэвсгийн худалдаагаар баяжсан боловч цөвүүн цаг эхэлсэн учир олсон хөрөнгөө ихээхэн найдвартай үйлдвэрийн газар оруулсан нь дээр гэж үзжээ. 

	Тэр буудалд Хятадад Франкфуртын нөлөө бүхий сониныг төлөөлсөн Америкийн сэтгүүлч, зохиолч эмэгтэй Агнесс Смедли сууж байлаа. Тэр зохиолч эмэгтэйн тухай Рихард Германд байхын сонссон, ном, өгүүллэгийг нь уншсан, дэвшилт үзэл бодолтойг нь мэддэг байв. Агнесс Смедлитэй танилцах завшаан олгосон энэ боломжид баяртай байлаа. Энэ бол дөч эргэм насны баясангуй царай, гал цог бадарсан бор нүдтэй авгай билээ. Түүний судсаар элэнц хуланцын өвөг дээдэс болох ацтекчүүдийн цус лугшсан, тэдэнтэйгээ нэг л төстэй хүн байв. Анд нөхөд нь түүнийг тоглоомоор Монтесумийн охин гэж нэрлэнэ. Хүн гомдоохыг үздэггүй, бардам бахархуу сэтгэлтэй, эрмэг зоримог атлаа эмэгтэй хүний сайхан намбатай хүн билээ. 

	Тэргүүний үзэл санаа баримтлагч энэ хүн Америкийн зүүн байгууллагуудын ажилд оролцож явлаа. Калифорнийн засаг захиргааны төлөөлөгч, түшмэл нэг удаа «Агнесс Смедли та бол америк хүн биш...» гэсэн зэвүүн үг чулууджээ. Түшмэл түүнийг эх оронч үзэлгүй гэж зэмлэжээ. Залуу бүсгүй түшмэл өөд эгдүүцэнгүй харснаа нүдээ жартайлган:

	— Та ч арай өөрийгөө жинхэнэ америк хүн гэж тооцож байгаа юм биш биз дээ?! Миний өвөг эцэг Америк тивийг конкистадорчуудаас11 хамгаалж явсан юм шүү. Би ард түмнээ цөлбөн дээрэмдэгч та нартай, конкистадоруудын удмынхантай хийх тэмцлээ үргэлжлүүлэх хүн шүү! гэж хариулжээ. 

	Агнесс Смедли эх орноо орхин явахаас аргагүй болж, нэг Англид, нэг Германд суун, харин Хятадыг хоёр дахь эх орноо гэж тооцож, Хятад орноор хөндлөн гулд хэрэн явсаар арван хуруу шигээ мэддэг болсон хүн. Смедли Хятадын Улаан Армид олон жил байж хүнд хэцүү аянд нь оролцож Улаан Армийн тухай их бичиж түүнийг талархаж байдгаа нуухгүй байлаа. Шанхайд Америкийн сурвалжлагч эмэгтэй их хэлхээ холбоотой байсан агаад зохиолч Лу Синьтэй дотно байж, Хятадад байн байн хүрч ирдэг. Бернард Шоутай уулзаж учран, Японы дэвшилт сэтгүүлчидтэй холбоотой байлаа. Рихард Зоргег Агнесс Смедли өөрийн хүрээ - дэвшилт хүмүүсийн хүрээнд оруулж өгчээ. 

	Рихард олон жилийн дараа амьдралынхаа дүнг гарган бичихдээ. 

	 

	«Хүн амын ямар давхарга, ямар анги Нанжины дэглэмийг дэмжиж, засгийн газрын нийгмийн үндэс сууринд гарч байгаа өөрчлөлтийн үнэнхүү шинж чанар нь юу байгааг бид магадлан тогтоохыг хичээж байлаа... Цэргийн хүчний талаар засгийн газарт байгаа мэдээг герман цэргийн зөвлөгч нарын удирдлагын дор явуулж буй шинэчлэн өөрчлөлтийн тухай мэдээ сэлтийг цуглуулж түүнээс гадна цэргийн дээд командлалын дотор халж солих байдал, тэрчлэн армийн анги, фортуудын зэвсэглэлд гарч буй өөрчлөлтийг бид анхааралтай ажигладаг байсан... Тийнхүү хамгийн орчин үеийн зэвсэглэл бүхий «Чан Кайшийн девиз» гэгч Нанжины засгийн газарт үнэнч, найдвар нь эргэлзээ бүхий тэр дивизийн хувьд хангалттай мэдээ бидэнд яваа яваандаа хуримтлагдсан билээ. 

	Би иймэрхүү мэдээнүүдийг гол төлөв өөрийн бүлгийн хятад нөхдөөр дамжуулан олж цуглуулдаг байв. Мөн нэн чухал мэдээг герман цэргийн зөвлөгч нар зэвсэг нийлүүлж буй худалдаа үйлдвэрийн эздээс өөрийн биеэр олж авах нь ч цөөнгүй... 

	Үүний зэрэгцээ би Нанжины засгийн газрын гадаад бодлогын тухай мэдээ цуглуулж уг засгийн газар Англи, Америкийн нэгдсэн улсаас тэр аяараа хараат байдагт лавтай итгэсэн юм. Алсдаа АНУ нь Их Британийн орыг эзэлж, Номхон далайд ноёлох гүрэн болно гэдэг нь над тодорхой болсон юм. Тэгэхдээ тийм шинж буйг бүр тэр үед олж харж билээ» 

	 

	гэжээ. 

	Агнесс Смедлийн туслалцаатайгаар танилцсан анхны танилын нэг бол Хозуми Озакийтай уулзсан уулзалт байлаа. Агнесс нэг өдөр:

	— Рихард, таныг хүсвэл би нэг маш ялдам дөлгөөн япон хүнтэй танилцуулж өгье. Тэр хүн Токиогийн «Асахи» сонины сурвалжлагч хийдэг юм. Тэр хүн цэрэг царайтай ч гэсэн дайныг үзэн ядаж, милитаристуудыг хүлцдэггүй хүн дээ гэжээ. 

	Тэр хоёр Хуанпу мөрний эрэг дээр, суваг дээгүүр тавьсан цэцэрлэгт гүүрний зэрэгцээх цэцэрлэгт талбайн зуны цайны газар сууж байлаа. Цэцэрлэгт талбайн дааман хаалга дээр: «Нохой, хятад хүн хоёрын орохыг хориглоно» гэсэн сэргэмжилсэн хаяг зүүгээтэй харагдана. Энд Шанхай хот дахь Английн салбар оршиж байлаа. 

	Рихард хариуд нь:

	— Ийм хаяг зэвүүг нь хүргэж байгаа хүн болгонтой танилцахыг хүсэж байна. Тэдний дотроос нэгэн санаат нөхдөө олно гэдэгт би итгэж байна гэв. 

	Смедли япон сэтгүүлчтэй францын сеттльментын давчуу нэг гудамж дахь номын дэлгүүрт хэдэн сарын урьд тааралдаж Хятадын уран зургийн талаар яриа дэлгэлцжээ. Смедлийн шинэ танил хятадын үндэсний урлагийг гоц ойлгодог, гүн их мэдлэгтэй хүн болохоо даруй харуулав. Озаки бас Агнесс Смедлийн номуудыг уншсан, аль нэгнээс нь япон хэлээр орчуулах гэж байгаа ажээ. 

	— Та хоёр хэн хэнийхээ санаанд нийцнэ гэж Зоргед Смедли хэлэв. 

	Тэр оройгоо Агнес Озакид утасдаж саяхан Шанхайд хүрч ирсэн гадаадын нэгэн сурвалжлагчтай цуг оройн хоол идье гэж урив. 

	Тэр гурав Зоргегийн сууж байсан зочид буудлын дээд давхарт аз жаргалын улаан хананд алтан луунууд зурсан зоогийн газар уулзалдав. 

	Үзэг нэгтэй сэтгүүлч нөхөд нэг ширээнд цуглаад, америк эмэгтэй Смедли өөрийн танилыг япон сэтгүүлчид танилцуулсанд гоц юм юу ч байсангүй. Гэтэл хожим дэлхийн олон тагнуулчны дотрыг санаандгүй бишгүйдээ гонсойлгосон тэр үйл явдал чухам энэ өдөр болжээ. Зочид буудлын зоогийн газар болсон уулзалт дайныг үзэж ядагч Рихард Зорге, Хозуми Озаки хоёрын их нөхөрлөл хамтын ажиллагааны эхлэлийг тавьжээ. 

	Озаки өөрийн дөрвөлжин царай, гэдрэг самнасан өтгөн хар үс, зун цаг өмсдөг шар ногоон китель сэлтээрээ нээрэн л жирийн нэг цэрэгтэй төсөөтэй байлаа. Харин царай маш цонхигор нь ном бичиж эрүүл агааргүй дөрвөн хананы дунд завгүй суусны үр нөлөө билээ. 

	Хозумийг ширээ рүү хүрч ирэхэд Смедли тоглоом хийж

	— Озаки-сан та дүрэмт хувцсаа хэзээ солих хэрэг вэ? Цэрэг болох гэж мөрөөсөө юу? гэж асуувал:

	— Би даанч өөдтэй цэрэг болж чадахгүй л дээ. Харин сайн сэтгүүлч болсон нь дээр гэж үздэг юм... гэв. 

	— Би бас яг тэгж бодож байна хэмээн Рихард ярианд оролцсоноо, — Агнесс та биднийг танилцуулж өгөхгүй юм уу? гэв. 

	Озаки эхлээд дуу шуу цөөнтэй байснаа хоолны төгсгөлөөр яриа хөөрөөсөг болов. Тэд Хятад дахь улс төрийн нөхцөл байдлын тухай ярилцлаа. 

	Озаки тэгээд:

	— Эдийн засгийн хямрал Японыг ч хамраад байна. Манайд гадаад худалдаа ганцхан жилд гуравны нэгээр хорогдлоо. Токиогийнхон Манжуурыг хохироох замаар уг хэргийг өөд татах санаатай байна. Японы хөрөнгө оруулалт тасралтгүй өсөж бүр бүтэн хагас тэр бум иен болоод байна. Эдүгээ Манжуурт гадаадын бараг бүх капитал Японы мэдэлд байна. Оросуудын байгуулсан Дорнод хятадын төмөр зам үүнд хамаарахгүй. Гэхдээ энэ бол бүх хөрөнгөний ердөө хорин гуравхан хувь. Бусад нь япончууд бидний мэдлийнх... Гэхдээ хөрөнгөний араас цэрэг ордгийг та бэлээхнээ юу эс андах вэ дээ... Ойрын үед Хятадын улс төрийн байдал намжина гэдэгт би итгэхгүй байна. Харин бүр ч дордоно. Жан Золиний галт тэрэг дэлбэрсэн нь ердөө эхлэл. Аллагад Доихара холбогдолтой гэдэгт би итгэж байна. Агнесс-сан, та Доихараг мэдэх үү, Жан Золиний дэргэд зөвлөгч байсан хүн дээ. Итагаки гэж бас бий... Энэ хүмүүс санаандгүй ил гарч ирдэг ч үгүй, цагаас өмнө далд ордог ч үгүй. Одоо тэд Манжуурт байгаа... гэж ярив. 

	Озакийн хачин түс тас ярьж байгаа нь Зоргегийн гайхлыг төрүүлнэ. Хятад дахь өвөр хоорондын дайнд оролцож явсан милитарист маршал Жан Золин хоёр жилийн урьд галт тэрэг дэлбэрэх үеэр амь үрэгджээ. Жан Золин цэргийн том хүчтэй байж Японы чиг барих бодлого баримталж байсан боловч японы нууц төлөөлөгчид хорлон сүйтгэх ажил хийсэн гэсэн цуу үг таржээ. Яагаад гэвэл Жан Золинийг япончуудад хэрэгцээгүй байсан учраас цааш харуулсан юм гэж Озаки итгэл төгс батлан хэлэв. Маршалын сууж явсан галт тэргийг Мүгдэний дэргэд дэлбэлж түүний амийг ингэж хорлох ажлыг Доихара зохион байгуулжээ. 

	Нууц түлхүүрт заасан ёсоор «Мюнхенд» буюу Москва руу Рамзайн явуулсан анхны мэдээлэл бол Хятад дахь улс төрийн нөхцөл байдлын тухай, Манжуур дахь аюултай байдлын тухай мэдээ байлаа. Япончууд Дорнод Хятадын төмөр замыг булаан авахыг сонирхож байж тун ч болзошгүй гэсэн таамгаа Зорге тодорхойлоод, харин ямар замаар булааж авахыг хичээж байгаа нь хараахан тодорхойгүй байна гэж мэдээлжээ. 

	Рихард Зорге хэдхэн сарын дотор амжиж Хятадад идэвхтэй ажиллагч бүлэг бий болгож чадлаа. Энэ бүлэг уг хэрэг явдал цаашдаа ямар чиглэлээр даамжрахыг мэдэх ёстой байв. 

	Зорге Гамбургийн эдийн засгийн дээд сургуульд байхдаа судалж байсан банкны ажил төрлөө судлахаар Хятадад албан ёсоор иржээ. Зорге улсын тарифын тухай сэдвээр цол хамгаалахаар бичиж, түүнээ хамгаалаад нийгэм судлалын ухааны доктор цол авчээ. Түүнд бас арвин биш ч гэсэн сэтгүүлчийн туршлага хуримталжээ. Энэ нь Хятадад байхад маш их хэрэг болов. Германд очмогц «Нийгэм судлал» хэмээх сэтгүүлд сурвалжлагчаар ажиллаач гэсэн хүсэлт хүлээж авсан ба Америкийн Нэгдсэн Улсаар дайрч гарах үедээ хэд хэдэн мужийн сонины газартай гэрээ байгуулжээ. 

	Доктор Зорге Шанхайд өөр нэг албаны даалгавартай байсан нь «И Г Фарбениндустри» хэмээх лут том концерны дэргэдэх Германы химийн нийгэмлэг өөрийн химийн барааг Хятадын зах зээл дээр хэр зэрэг борлож болохыг сонирхож байлаа.

	Шанхайд суугаа Германы консул ноён Борх залуу эдийн засагч доктор Зоргег баяртай тэврэн угтаж авчээ. Рихардын авчран толилуулсан зуучлах захиа консулын хувьд их ач холбогдолтой байлаа. Зорге химийн нийгэмлэгийн ярвигтай даалгавар хүлээж аваад, Хятадын банкнуудыг судлах, бас сонинтой холбоотой... Ингэхийг бодоход ер нь яггүй залуу байх нь дээ! Тиймгүй бол тийм олон даалгаврыг юунд нэгмөсөн өгөх бил ээ? гэж консул боджээ. 

	Хятадад анх удаагаа ирсэн энэ нүдэнд дулаахан, яриа хөөрөөсөг залууг консул ивээлдээ дуртайяа авчээ. Банкны ажил төрлийг судлах эрдэм шинжилгээний ажлыг сурвалжлагчийн ажилтай хослох гэсэн доктор Зоргегийн санааг бүдүүн Борх сайшаан үзэв. Энэ нь бүх Хятад орноор явах боломж олгожээ. Консул Борх юуны урьд Нанжинаар орж, Чан Кайшийн арми дахь герман цэргийн зөвлөгчидтэй танилцах нь зүйтэй гэж доктор Зоргед ятгаж зөвлөжээ. Тэр зөвлөгчид хаашаа явъя гэж бодно чөлөөтэй явдаг юм гэв. 

	Борх босож Рихардыг эцгийн ёсоор мөрөөр нь тэвэрч:

	— За ингээд Нанжин явахаар боллоо. Тэгэхдээ аль сайн костюмаа өмсөөрэй. Тэнд тэгэх дуртай. Бас нэг юм захихад Чан Кайшитэй уулзвал дээд зэрэг эелдэг хүндлэнгүй байгаарай. Энэ бол түүний талархлыг татах шилдэг арга юм шүү гэжээ. 

	Тэр оройдоо доктор Зорге галт тэргээр гоминданы Хятадын нийслэл Нанжинд ирэв. Тэнд герман цэргийн зөвлөгчдийн штаб байрлаж байлаа. 

	Бүгчим халуун, халууны хэмжүүр хорин тав илүү градус заана. Рихард зочид буудалд удаан сааталгүй штаб руу явав. Штаб, дээрээ сууц бүхий хоёр давхар харш маягийн уужим сайхан байшинд байрлажээ. Байшингийн цонх гоёмсог цэцэг, хятад жижиг гүүр, хиймэл цөөрөм, саарал чулуун засмал агуй бүхий ихэд асарч тордсон цэцэрлэг өөд харжээ. Рихард дээш хүлээн авах өрөө рүү нь орж, ирснийг нь үйлчлэгч хятадын илтгэхийг эс хүлээн эрчүүлийн ярилцах чимээ гарч буй сэрүүвч дээр гарав. Офицерууд сүлжмэл сандлын түшлэгт кителиэ нөмөргөн тавиад дан цамцтайгаа сууж байв. Адарт дүүжилсэн дэвлүүр сэнсэн салхивчнууд эргэлдэх авч бүгчим халуунаас аварч эс чадна. 

	Зорге босгоор алхмагц гар өргөн зогсоод:

	— Ноёд оо, та бүхэнд Берлиний мэнд хүргэе! Над ч бас уух юм өгөх юм биш биз! гэж хөөрөнгүй дуугарав.

	Рихард хагас цагийн дараа гэхэд пиджакаа тайлаад дотуур цамцныхаа ханцуйг шамлачихсан, сэрүүвчинд байсан бүх хүн сандлаа ойртуулан тал талаас нь шахчихсан сууж байлаа. Тэгээд зөвлөгчидтэй бүгдтэй нь танилцаж, чи би болчихсон, дэлхийн дайны үеэр би гэдэг хүн Вердений дэргэд гэлдэрч бөөсний хоол болж, гэдсээрээ мөлхөж явав хэмээн ажил хэргийн далимаар аятай ярьж суулаа. Тэнд байсан хориод офицерын дунд Өрнөдөд тулалдаж явсан хүн байлгүй яах вэ дээ. 

	«Санаж байна уу?..», «мэдэж байгаа биз дээ!» гэж дуу алдацгаана. Петлиц дээрээ техникийн цэргийн таних тэмдэг бүхий нэг ахмад Зорге рүү зүтгэн:

	— Тэгвэл чи бид хоёр чинь нэг дор явсан хоёр юм байна шүү дээ! Нэг хэмхэрсэн тээрэм байсныг санаж байгаа биз дээ? Тэнд чинь манай техникийн суман байсан юм гэхэд

	— Санахаар барах уу даа, ер! Яах вэ дээ, нөгөө муу шидлийн Морт-ом өндөрлөгийн өөдөөс харсан даа. Би тэр тээрэм дээр хэчнээн ч удаа очсон бэ дээ!.. гэв. 

	Ахмад Меленхоф Зоргег үнсэхээр зүтгэв. Авч амжаагүй өндөрлөгийн төлөө, цэргийн барилдлагын төлөө ууцгаав. Зөвлөгчид Зоргег компанидаа оруулж авав. Энэ залуу бас дайныг амсжээ! Бас Гинденбүргээс гардаж авсан төмөр хастай ажээ гэж Зоргегийн тухай бодоцгооно. 

	Орой болсон хойно тарцгаав. Рихард Нанжинд хэд өнжлөө. Дайны тухай, Хятадын армийн тухай, түүний зэр зэвсэглэл, хатуужил сургуулийн тухай их ч ярилцлаа. Хурандаа Крибель Рихардыг Чан Кайшийн баруун гар, Цэргийн яамны сайд Хо Иншинтэй танилцуулав. Нэг хороонд байсан Меленхоф нь Кантон руу хамт явав. Тэнд очоод Сувдан мөрнийг өгсөн хөвье. Тэнд зүүдэндээ ч үзээгүй тийм үзэсгэлэнт байгалийг үзнэ! гэв. Нисэгч Бледхорн, Леман хоёр Зоргег анх Атлантын далайг нисэн туулсан америк нисэгч Чарьлз Линдбергтэй танилцуулж өгнө гэж амлав. Тэр нисэгч одоо хурандаа болсон, бас хятадад ажиллаж байгаа гэв. 

	Зөвлөгчидтэй танилцсан нь Зоргед маш их хэрэг бүтээж өглөө. Эдүгээ Нанжин дахь Германы штабт гэртээ ирж байгаа адил ирдэг болжээ. Түдэлгүй Чан Кайши, Гадаад явдлын яамны сайд доктор Ван нарт бараалхуулав. 

	Шанхайд Рихард түдэлгүй зочид буудлаас гарч Рюде Лафайтейт дахь Францын бүсэд шилжин суулаа. Үнэ өндөр бус тохилог энэ сууцыг олоход консул тус болжээ. Зорге энд Хятад дахь хамаг ажлаа дуусгаад Москва руу буцан буцтал бүтэн гурван жил суужээ.

	Зоргетой бараг нэг зэрэг Христианзан буюу паспортад бичсэнээрээ Макс Клаузен хятадад иржээ. Тэр хүн Гамбургээс Сибирийг дайран гарсан төмөр замаар Харбинд ирээд тэндээсээ Дайрен хүрч цааш галт онгоцоор Шанхайд иржээ. 

	Богино долгионы радио холбоочныхоо ирснийг Зорге маргааш нь мэдсэн авч хэдэн долоо хоног тэсэн хүлээж, туслах Клаузен «сүүл» дагуулж ирээгүй байгаа гэдгийг шалгахын үүднээс уулзахгүй байсаар байв. Гамбургийн усан цэрэг, дэлхийн дайны цэрэг, дархан, техникч Клаузен Германы худалдааны онгоц дээр радио холбоочин болох хүртэл арваад мэргэжил сольсон бололтой. Дараа нь ажил хаялтад оролцож усан цэргүүдийн үйлдвэрчний хороог зохион байгуулж, Лорд Керзон өөрийн тулган шаардах бичигтээ шинэ залуу Зөвлөлт Бүгд Найрамдах Улсыг дайнаар сүрдүүлж эхэлсэн үед буюу хориод оны эхээр «Зөвлөлт Оросоос савраа тат!» гэдэг нийгэмлэгт ажиллаж байжээ. 

	Зөвлөлт Оросыг хожим нь ч хамгаалах хэрэгтэй болсон учир радио холбоочин өөрт нь хүнд, хэцүү, нууц ажил тулгараад байсан Хятад руу явжээ. 

	Тэр жилүүдэд Шанхайд ирсэн гадаадын хүн бүр ямар нэг мухлаг ч юм уу, дархны газар зэргийг нээдэг учир Макс Клаузен бяцхан гарааш бүхий уран дархны засварын газар нээжээ. Шанхайн зүүн захын Гонкю районд анд нөхөр Виллийнхээ олж өгсөн бяцхан сууцанд шилжин суужээ. Орой үдэш завтай цагаараа хоёул «Кесей» хэмээх бяцхан зоогийн газар сууж шар айраг уун бие биедээ амьдрал ахуйгаа ярина. Тэр Вилли нь Клаузеныг доктор Зоргетой танилцуулжээ. Зорге «Кесей» зоогийн газар санаандгүй орж ирээд нутаг усныхаа хүнтэй уулзсан дүрээр хүрч иржээ. 

	Клаузен ширээний араас босож Зоргед ширүүн арьстай чийрэг гараа сунгав. Зоргегийн урд гучин насан дээрээ ялимгүй таргалж эхэлж буй, бүдүүн болхидуу царайтай, өргөн ханхар цээжтэй, лагс эр зогсож байлаа. Анд хоёр докторыг гадагш гарган үдэхэд Рихард Макс Клаузенд хандаж:

	— Виллигээр дамжуулан заавар авч байх болно. Надтай битгий уулзаж байгаарай... Одоо дамжуулагчаа бэлтгэж «Висбаден»-тай холбоо баригтун. Дуудлагын нууц түлхүүр бий юу? гэвэл

	— Бий... гэв. 

	— За тэгвэл гүйцэх нь тэр. Бид бишгүйдээ ажиллана гэж хэлээд Зорге Гамбургийн усан боомтынхны зангаар Максын мөрийг чанга алгадав.

	Макс ойлгон хөхөрч:

	— Чи ч бас давслагдсан хүн үү? Тэнгист байсан уу? гэхэд нь:

	— Юу эс үзэх вэ дээ... гэв.

	Клаузен зогсоо зайгүй ажиллаж Кантонд очиж Мүгдэнд байж, радио цэг төхөөрөмжилж, дамжуулагч зохион бүтээжээ. Гэвч түдэлгүй ажлаа зогсоох хэрэгтэй болжээ. Юу гэвэл Клаузеныг Харбин яв гэж Зорге Виллигээр дамжуулан тушаажээ. Дорнод Хятадын төмөр зам дээр Хятадын цагаантан, Зөвлөлтийн Алс дорнодын армийн цэргийн хооронд зэвсэгт мөргөлдөөн гарсан учир Рихард Зоргегийн холбоочин фронтод ойрхон байх нь чухал байлаа. Зорге бас өөрийн мэдээллийг шинэчлэн өөрчлөх хэрэгтэй болов. Учир нь бүх юм Дорнод Хятадын төмөр зам дээрх хэрэг явдалд захирагдаж байлаа. Уг мөргөлдөөнийг дэгдээхэд Японы нууц төлөөлөгчид доогуур бус үүрэг гүйцэтгэж байсан нь тодорхой болсон юм. Клаузен мэдээгээ галт тэрэгний буудлаас холгүй орших зочид буудлаас фронтоор дамжуулан шууд дамжуулна. Зөвлөлтийн хилийн зүг цувж байгаа цэргийн цуваа, галт тэргийг буудлын цонхоор харж болж байлаа. Зорге тэр үеэр бас Харбинд очив... 

	Клаузен Шанхайд намар эргэж ирлээ. Гэтэл энд бүтэлгүй явдал хүлээж «Висбаден»-тай холбоо барихад бэрхшээлтэй болж Зөвлөлтийн холбоочин «Висбаден»-ы юу хэлж буйг бараг үл сонсоно. Макс удтал эргэлдэн гайхсанаа муу дуулдаж байгаагийн нэг шалтгаан нь нэвтрүүлгийг доод давхраас хийснээс болж байна гэдэг дүгнэлтэд хүрэв. 

	Мөн тэр байшингийн гуравдугаар давхарт, Оросоос Шанхайд аль дивангарын ирсэн ганц бие фин хүүхэн суудаг байлаа. Түүний нэрийг Анна гэнэ. Удтал ярилцсаны дараа германтай сууцаа солихыг Анна зөвшөөрчээ. Тийнхүү тэр хоёр танилцжээ. 

	Анна доод давхарт удаан суусангүй, түдэлгүй эргэн хуучин өрөөндөө оров. Юу гэвэл Клаузен тэр хоёр гэрлэхээр шийджээ... 

	Гэхдээ нууц нөхцөлд гэрлэнэ гэдэг тийм амар хэрэг биш, холбоочныхоо бодсоноо хэрэгжүүлэхийг зөвшөөрөхөөс урьд Зорге удтал бодож зарим зүйлийг магадлан тодруулж шалган сорьжээ.

	Зоргегийн анхаарлын төвд бас нэг хэсэг хүн байж, тэдний учир холбогдлыг тодорхой анхаарч байсан нь Атаман Семенов тэргүүнтэй цагаантны бүлэг билээ. 

	Дүрвэгсэд норсон хана бүхий зоорь дахь бяцхан гуанзанд цугларч, тэднийг Зоргегийн сууцнаас холгүй орших Жоффрын өргөн гудамжнаа суугч штабс ахмад12 Ткаченко тэжээж тэтгэнэ. Дүрвэгсдийн өөрсдийн нь сүр бадруулан «Жанжин штаб» гэж нэрлэдэг клуб оршуулгын газар байсны тэндэх уушны газрын арханд байрладаг байв. 

	Хойморт алтан түрхэц бүхий хуучин гүнгэрваатай ид шидийг бүтээгч Николайн өнгө нь буурч харласан бурхны хөрөг, хажууханд нь II Николай хааны хөрөг, түүний дор Георгиевын туузтай зөрүүлсэн хоёр сэлэм дүүжлээстэй байх ажээ. «Жанжин штабт» зөвхөн сонгомол хүмүүсийг нэвтрүүлж, бусад нь том танхимд цугларна. Тэр танхимын пүнхэр цонх адар хоёр нь үгүйрсэн сүмийн нүүрэн талыг санагдуулна. Танхимын голд өндөр бус тавцан байх ба түүн дээр ганц төгөлдөр хуур тавиастай өөр юу ч багтах зайгүй аж. Дуучин настай хатагтай төгөлдөр хуураар өөрөө тоглон эртний романсууд дуулна. Цуглагсад шанаагаа тулан уйтгар гунигтай сонсож, согтсон үедээ «Бурхан тэнгэр минь, хаан эзнийг минь ингүүлсэн урт наслуулаач...» хэмээн уянгалуулан дуулалдаж эхэлнэ.

	Нуруу өндөр, үнэт үнэртэй ус ханхлуулсан, ганган хувцастай, хуруундаа шигтгээ бүхий алтан бөлзөг зүүсэн дуучин Вертенский гуанзанд заримдаа орж ирэхэд түүнийг атаархангуй ширтэцгээнэ. Учир нь тэр хүн бусад дүрвэгсдээс илүү сайн аж төрж, Шанхайд хамгийн хээнцэр дуучин гэж тооцогдоно. Жүжигчин хуурсан хавирга хоёр тавгийг захиалаад смирновын архи шимэн шар айраг зөндөө ууж, зоримог, чанга ярин тачигнатал хөхөрнө. Заримдаа түүнийг дуу дуулж өгөөч гэж зусардахад ямар нэг дуу үнэ хөлсгүй дуулж өгөхийг зөвшөөрөөд алс тэртээд буй эх орныхоо тухай өнгөрсөн үеийн тухай, уйтгар халаг болсон халуун орны тухай гунигтай дуу уянгалуулж өөрийгөө ч бусдыг ч сэтгэлийн гунигт оруулна.

	Штабс-ахмад Ткаченкогийн гуанзныхан сэтгүүлч Жонсонд ихэд анхааралтай хандаж тал засан зулгуйдаж өөрсдийн гачигдал зовлонгийн тухай олонтоо ярьж хов жив, яс хаялцааныхаа талаар гомдол тоочиж, өөрсдийн өнгөрсөн үеийг магтан шагшиж их бус хөрөнгөтэй хүн л хэрэг болох ашиг хонжоотой мухлаг сэлт нээхэд оролцооч гэж гуйна... Рихард тэр бүхнийг сонирхсон царай эс гаргаж дүрвэгсдийн хов живийг хайнгад сонсож архидаж цэнгэх дуртай, тэгэхдээ мөнгөө тооцомхой гадаадын нэгэн хээ баагүй зугаач эрийн дүр үзүүлнэ. Заримдаа хэн нэг хүний мөнгийг орноос нь төлж, бүрэлгээч нэр авахгүйн тулд хэр тааруухан хэд гурван мөнгө бас зээлдүүлж орхино. Энд ноён Жонсон этгээд гаж зан, дадсан заншлаа харуулах авч түүнд хүлцэнгүй хандана. Наргиан цэнгээний ид үеэр гэв гэнэт шөнө дунд төгөлдөр хуурч Бахын хөгжмөөс тоглож өгөөч гэж гуйгаад бодлогошронгуй чагнаж танхимд чимээгүй байлгахын тулд бүгдийг цагдангуй ажна. Нэг удаа ёслолын хөгжмийн аялгуунд бүжиглэх гэж оролдсон цагааны согтуу дүрвэгчийг зад загнаад ноён Жонсон тэр ариун ёс бузарлагчийг үүдээр түлхэн гаргажээ. Тэгээд сүүлчийн найрал эгшгийн цуурай тасармагц Бахын хөгжим тоглосон хөгжимчин эмэгтэй рүү очиж гарыг нь үнсээд хэдэн ногоон долларын дэвсгэрт гарган төгөлдөр хуур дээр нь тавихад тэнд байгсад бүгд харсан агаад ариун бүсгүйчүүлийн дээд сургуулиас хүмүүжиж гарсан төгөлдөр хуурч бүсгүй баясал хөөрсөндөө нүүр нь улайв. Энд байгсад цөм оросоор ярилцах авч, Рихард орос хэл мэддэгээ огт мэдэгдсэнгүй учир амнаас нь ганц ч орос үг гарсангүй! Дүрвэгсдийн яриаг хайнга царайлан сонсож тэвчээртэй хүлээсээр... 

	Энд бас лагс зузаан бие, нугдгар бүдүүн хүзүүтэй, Вильгельм кайзер13 шиг сөрвөгөр сахалтай атаман Семенов ч байв. Атаман, Зоргегийн сууж байсан нийтийн ширээнд түр суув. Семенов бол монгол маягийн царайтай, морин цэргийн майга хөлтэй хүн байлаа. Атамантай цуг барон Сухонтон ирсэн нь Оросын сүүлчийн хааны туслах явсан хүн ажээ. Царай цонхигор цайвар аж. Тэр хоёр хоорондоо ярилцаж өөрсдийг нь сонирхож буй сэтгүүлч Жонсоныг яриандаа татаж оролцуулахыг илт хичээнэ. Энд түүнийг америкийн сэтгүүлч гэж тооцох ба Зорге ч тэр төөрөгдлийг нь сарниулсангүй. 

	Семенов Орос орны тухай, иргэний дайны үед большевикуудтай байлдаж явсан, Өвөр Байгалийн тухай яриа дэлгэнэ. Атаман бүр «ноён Жонсонд» хандаж үг өдсөн авч Зорге түүний үгийг сонирхсонгүй ердөө л:

	— Энэ бүхэн өнгөрсөн зүйл. Оросын цагаачлан суух ч аль эртний түүхийн тайзнаас буугаа байлгүй... гэснээс цааш үг дуугарсангүй. 

	Сэтгүүлчийн үг атаманы эмзэг газрыг хөндсөн тул атаман үг сөрөн 

	— Би бол атаман Семенов гэдэг хүн гэдгийг ноён Жонсон та мэдэх үү, үгүй юу? Приморье, Өвөр Байгалд Орос улсыг толгойлох учиртай байсан юм. Гэвч дэмжлэг үзүүлээгүй билээ. Америк, англичууд хамгаас түрүүн Владивостокийг орхин одсон... гэв. 

	Сухонтон ярианд оролцож:

	— Атаман Григорий Михайлович Семеновыг болшьшевикуудтай тулалдаж байсан бүх орон дэмжиж байсан юм. Гэхдээ Японы армитай хамгийн зузаан холбоотой байсан юм даа. Тухайн үедээ Сибирь дэх эзэмшлийн цэргийг командалж байсан, Квантуны армийн командлагч генерал Тачибан атаманыг дэмжье гэдгээ хэлсэн юм. Дараа нь үүнийг гүн Мацудайра Японы засгийн газрын өмнөөс батлан хэлсэн. Бидэнд мөнгө, зэр зэвсэг, цэргийн тоног хэрэгсэл өгөхөөр амласан юм... гэж ярив. 

	Зорге хааш хэрэг мөрөө хавчаад, өөр лүүгээ хүрч ирсэн танил хүнтэй тэс ондоо юм ярилцаж түүгээрээ атаманы сэдсэн сэдвийг сонирхохгүй байна гэдгээ харуулжээ.

	Хожим нь бас тэд санаандгүй уулзжээ. Атаман Семенов бүр илэн далангүй ярьж байлаа. Алс Дорнодод хийсэн түрэмгийллээ туйлд нь хүргээгүй гэж америкчуудыг зэмлэнэ. Атаман «оросын дүрвэгсдийн эрүүл саруул хүчин» жанжлах үүрэг гүйцэтгэх учиртай улсыг Приморье, Өвөр Байгалд байгуулснаар туйлд нь хүргэнэ гэж үзэж байлаа. Семенов япончуудыг магтаж, тэдэнтэй уулзаж байсан уулзалтаа ахин дахин дурсаж, одоо хэр нь нөхөрсөг харилцаатай байх завшаан таарсан генерал Аракийн тухай магтан ярив. Түүний хамт орчин үеийн улс төрийн байдлын тухай Америкийн уг байдлыг сонирхогч хэсгийнхэнд мэдээлбэл муугүй сэн гэдэг санаагаа атаман хянуур цухуйлгав. Үүний учир нь Өвөр Байгалын шинэ улсын тэргүүний тушаалд орох ёстой цорын ганц хүн гэж өөрийгөө эдүгээ хүртэл тооцсоор буй атаман Семенов америкчуудтай урьдчилан ажил хэргийн холбоо тогтоохоос татгалзах зүйлгүй. Энэ бүхэн ирээдүйд бардаагаар нөхөгдөнө, америкчууд үүнээс хохирох зүйл огтхон ч үгүй ажээ. 

	Японы генерал Аракийн зоригжуулж байсан цагааны дүрвэгсдийн шинэ хуйвалдааны шинж төрх Рихард Зоргед ийнхүү зугуу зугуухан дэлгэгдэн илчлэгдсээр байлаа. 

	Семенов Умард Хятадад байрласан 12—15 мянган явган цэрэгтэй байсныг Чан Кайши сэм зөвшөөрөн ивээж байжээ. Гэхдээ энэ үндсэн гол үүргийг япончууд гүйцэтгэж байлаа. Тэд атаманд зэр зэвсэг өгч, санхүүгийн зээл олгож байв. Гэвч мөнгө тэртэй тэргүй эс хүрэлцэх тул атаман мөнгө олох шинэ шинэ бололцоо сүвэгчилнэ. Зоргегийн ойлгосноор Японы Жанжин штабт зохих төлөвлөгөө боловсруулсан нь тэр төлөвлөгөөний ёсоор Семеновын цэрэг хэрэгтэй үед Зөвлөлтийн хил гатлан Якутскийн чиглэлээр шийдэмгий давшилт хийж, дараа нь Лена мөрний сав газраас урагш цохилт хийж Байгал хавийг эзлэн авч Сибирийн төмөр замыг таслах, тэгээд атаманд холбоо тогтоож, олон зүйл тохиролцож амжсан буриадын ба Монголын ван гүнгүүд туслах учиртай ажээ. 

	Семенов Сухонтон хоёр «Жанжин штабтаа» II Николайн хөрөг дор суун шинэ түрэмгийллийнхээ төлөвлөгөөний үндсийг нэг бус удаа авч хэлэлцэнэ. Төлөвлөгөөгөө биелүүлж эхлэхийг нь Араки дэндүү удаашруулж хөрөнгө зардлаа нарийлснаас болоод японы цэргийн эрхтнүүд өөрсдийн нь бодож боловсруулсан төлөвлөгөөг сонирхохгүй байгаа мэт сэтгэл төрж атаман тавгүйцнэ. Сибирь лүү хийх аяны ирээдүйн удирдагчийн хувьд атаман Семенов дан ганц өөрийн 15 мянган явган цэргээр большевикуудад шийдвэрлэх цохилт өгч чадахгүй гэдгийг сайн мэдэж байсан нь мэдээж. Тиймээс атаманыг эхлэнгүүт түүний анхны цохилтыг япончууд бэхжүүлэх учиртай байлаа. Ийш нь бусад хүчийг ч татан оролцуулах сан гэж санагдалгүй яах вэ дээ...

	Атаман Семеновтай япончуудын сээтгэнэх нь удтал үргэлжлэх боловч атаманд огт санаандгүйгээр «Мүгдэний будилааны» улмаас тасарч Японы цэргийн эрхтнүүд атаман Семеновыг нэгэн хэсэгтээ хойш тавин сонирхохоо болив. 

	Япончуудын мэдэлд байсан Өмнөд Манжуурын төмөр зам дээр Мүгдэний дэргэд 1931 оны есдүгээр сарын 18-ны үдэш Гиринээс Бээжин рүү хурдан галт тэрэг яваа яг тэр үеэр тэсрэлт болжээ. Гэвч галт тэрэг хурдаа саалгүйгээр давхисаар тэсрэлт болсон газрыг эсэн энх өнгөрөөд Мүгдэнд цагаасаа хождолгүй хүрчээ. Шөнийн буухиа галт тэргийг жолоодож явсан машинч зам гэмтсэнийг ч анзаарсангүй. Гэтэл тэсрэлтийн чимээ гарсан тэр үеэр Японы цэргүүд түгшүүрийн дохиогоор хөдлөн шөнөөр хятадуудтай тулалдаж гарчээ. Хаанаас ч гарч ирсэн нь үл мэдэгдэх хүнд их буунууд бий болоод хятад цэргийн хуаран руу шууд тусгалаар галлаж эхлэв. Хятадын цэргүүд дөрвөн зуу орчим хүнээ алуулаад хотоос зайлан ухрав. Өөрийн их бууны галд өртсөн хоёр цэргийг эс тооцвол япончууд хохирол үзсэнгүй. Өглөө болоход Мүгдэн хот японы цэргийн гарт орж хурандаа Доихара Кензи хотын дарга боллоо.

	Мүгдэнд болсон хэрэг явдал сэтгүүлчдийг үймэлдүүлэв. Мэдээнүүд хоорондоо зөрсөн учир Нанжины засгийн газрын дэргэд суугаа сурвалжлагчид умар зүг урсав. Тэдний дотор Зорге ч бас байлаа. Сэтгүүлчид будилаан болсноос хойш хэдхэн хоногийн дараа тийшээ хөдөлжээ. Тэднийг хирдхийн цочоосон мэдээ угтав. Квантуны арми бүх Манжуурыг булаан эзэлж эхлэн, генерал Хаясийн цэргүүд Солонгосын зүгээс Манжуурт цөмрөн оров. Төмөр замын даланг Хятадын хорлон сүйтгэгч саперынхан дэлбэлсэн, улс орны дотор «Хэв журам сэргээхийн тулд Квантуны арми Манжуур дахь засгийн бүх эрхийг гартаа түр авлаа» гэдэг үнэнд даанч хавьтахгүй худал цуу үгийг штабын дарга хурандаа Итагаки гаргаж иржээ. Итагаки хэлсэн үгийнхээ баталгаа болгож сэтгүүлчдийг японы цэргийн комендантын газар очиж гэмт хэрэг үйлдсэн газраа алагдсан хятадын хорлон сүйтгэгчдийн хүүр, тэсрэлтэд дэлбэ үсэрсэн зам төмрийн хугархай эд мөрийн нотолгоо болгон үзнэ үү гэв. Гэтэл төмрийн хугархай нь тэсрэлт болоод удаагүй атал зэвэрчихсэн, алагдсан «саперууд» нь ердийн явган цэргийнхний хувцастай байлаа. Энэ явдал японы цэргийн төлөөлөгчдийн сэтгэлийг огтхон ч түвдээсэнгүй. Тэгээд маргааш нь сэтгүүлчдийг дахин урьж, мөн нөгөө хүүрүүдээ, тэгэхдээ хятадын саперынхны хувцас сольж өмсгөн харуулжээ... 

	Өмнөд Манжуурын төмөр зам дээр болсон өдөөн хатгалгын дэлбэлэлт Ази тив дэх Японы түрэмгийлэх бодлогод шинэ үе шат болж байгаа нь тодорхой байлаа. Энэ нь хэрэг явдал болсон газар Итагаки, Доихара мэтийн цэрэг дайны өдөн хатгалгын мастерууд гарч ирснээр бас дам нотлогдов. «Мүгдэний будилаан» гарахын өмнөхөн Японы зэвсэгт хүчний жанжин штабын тагнуулын хэлтсийн дарга хошууч генерал Тетекава сэм иржээ...

	Зорге уг явдлыг задлан шинжилж туйлын олон янзын баримт материалыг жишин үзээд тэр бүхэн нь хамгийн ноцтой нэгэн дүгнэлт: Японы түрэмгийлэл Зөвлөлтийн хилд тулж байна гэдгийг баталж байлаа. Чухамхүү энэ тухай тагнуулчин улс орондоо урьдчилан мэдэгдэж аюул даамжирч буйг мэдээлэх ёстой билээ.

	Рихард Шанхайд ирээд Озаки андтайгаа уулзахыг яаравчлав. Хэрэгцээ гараагүй үед шуудан юм уу, телефон утас хэрэглэхгүйн үүднээс тэр хоёр уулзах газраа төлөв урьдчилан товлодог байлаа. Зорге гол төлөв хил дээрх Японы концессын Цэцэрлэгт гүүр лүү машинаар очиж Озаки машины арын суудалд суугаад нэг бол Шанхайн гудамжаар явж тэр зуур Хозуми олж мэдсэн шинэ зүйлсээ ярих буюу эсвэл хятадын зоогийн олон газрын нэг рүү явна. Гэхдээ Агнесс Смедлийн идээшлэгтэй бяцхан өрөөнд ярилцан суухдаа юу юунаас илүү дуртай байлаа. Энэ үеэр Агнесс Смедли зочид буудлаас амь сууцанд шилжин суусан байжээ. Энэ удаа ч тэр хоёр тэр бүсгүйнх рүү очихоор явлаа. Агнесс гал зуухныхаа өрөө рүү оройн хоол хийхээр орж (сайн тогоочоороо нэрд гарчээ) эрэгтэйчүүд үлдлээ. 

	Рихард аяллын талаар сэтгэгдлээ ярьж, «Мүгдэний будилаан» бол Танакийн меморандумд өгүүлсэн японы түрэмгийллийн төлөвлөгөө үнэхээр байгааг нотолж байна гэдэг бодлоо хэлэв. Тэгээд Озаки, Рихард Зорге хоёр дахин маргаж эхлэв. Маргааныг хагалуулахаар Смедлийг дуудав. 

	— Алив Агнесс аа, бид хоёрын маргааны учрыг олоход тус болооч. Нэг бол та энд ир, эсвэл бид гал зуух руу очъё гэж Зорге дуудав.

	Агнесс цахилгаан зуухны халуунд шарагдан нүүр нь улайчихсан, хормогч зүүлттэй орж ирээд. 

	— Ганцхан сүрдүүлэхгүй байж үзээрэй! Юун тухай тэгтлээ марга аа вэ? гэхэд нь

	— Танд генерал Танакийн меморандумын талаар Хятадын шүүмжлэл сэтгүүл байдаг уу? Бидэнд тэр сэтгүүлээ байвал өгөөч гэв. 

	Смедли номын тавиур луу очиж бөөн сэтгүүл онгичсоноо нэгийг нь авч Зоргед өгөн

	— Май. Гэхдээ та хоёрын маргахад ердөө тавхан минут үлдсэн гэдгийг санаарай. Хоол бэлэн болсон, хоолоо идэцгээе гэжээ. 

	Зорге хэрэгтэй газраа олоод уншсан нь:

	 

	«Бид Хятадыг байлдан дагуулахын тулд эхлээд Манжуур, Монгол хоёрыг байлдан эзлэх ёстой. Дэлхий дахиныг байлдан дагуулахын тулд бид эхлээд Хятадыг байлдан эзлэх ёстой. Хятадыг байлдан эзэлж чадвал Азийн бусад бүх орон, Энэтхэг, тэрчлэн Өмнөд тэнгисүүдийн орнууд биднээс айн сөхөрч, бидэнд бууж өгнө. Тэр цагт Дорнод Ази Японых болсныг дэлхий дахин ойлгож бидний эрхийг үгүйсгэж зүрхлэхгүй болно. Эзэн хаан Мэйзийн бидэнд гэрээслэн үлдээсэн төлөвлөгөө ийм бөгөөд түүнийг бүтээх юм бол манай Японы эзэнт гүрний оршин тогтноход чухал ач холбогдол гүйцэтгэнэ». 

	 

	— Японы милитаристуудын дуу хоолой болсон Гиити Танаки ингэж л хэлж байгаа юм даа. Үүнийг хий хоосон домог гэж та бодож байна уу? Тийм биш ээ. Бүгд түүний төлөвлөгөө ёсоор даамжирч байна. Би танд меморандумын өөр нэг хэсгээс дурсъя гэж Зорге өгүүлээд:

	 

	«Манай орон ойрын ирээдүйд Умард Манжуурын нутаг руу ахих нь улаан Оростой гарцаагүй мөргөлдөхөд хүргэнэ...» 

	 

	гэж уншив. 

	Энэ бол бас л Танакийн үг. Гэтэл Японы цэргүүд Умард Манжуурт ордгоо орчхоод байна. Тэгэхлээр дараачийнх нь «улаан Оростой мөргөлдөх» явдал байж мэдэшгүй гэж хэллээ. 

	— Тэгвэл ч аймшигтай хэрэг шүү! Тэгэх юм бол Японд ч өөрт нь сүйрэл учирна гэж Озаки дуу алдав. 

	Агнесс орж ирээд эрэгтэйчүүдийг ширээгээ засна уу гэж гуйв. Хоол идэж суух зуураа Зорге Мүгдэнд юу юу үзсэнээ дахин ярив. 

	Хозуми Озакийг Зорге цэцэрлэгт гүүр лүү буцааж хүргэж өгөх зуураа сэтгэлээ зовоосон асуудлаа дахиад л ярьж эхлэв. 

	— Озаки-сан, та аан гэж бай, найдвартай хүмүүсийн дотроос одоо хэнийг манжуур луу явуулж болох вэ гэдгийг над хэлж өгөөч? Бид тэнд юу болж байгаа бүхнийг мэдэх ёстой гэхэд

	— Би ч бас энэ тухай бодож явлаа. Над нэг хүн бий дээ. Хэрэв таныг зөвшөөрвөл тэр хүнтэй цуг ирэмз гэв. 

	Дараагийн болзоот уулзалт дээр Озаки Рихардын үл таних нэг японтой хүрч ирэв. Хозуми түүнийг Хятадад япон хэлээр долоо хоног тутам гардаг өнгөт зураг бүхий «Шанхайн мэдээ» сэтгүүлийн сурвалжлагч Тэйкити Каваи гэдэг хүн гэж танилцуулав. 

	Каваи тэр үед гуч хол гарсан хэр нь хачин залуу харагдах оворгүй хүн байлаа. Өндөр биш туранхай тэр хүний хөдлөх барих нь итгэл төгөлдөр, хөнхөрдүү нүд нь анхаараг, бодлогошронгуй ажээ. Каваи Шанхайд нэлээд хэдэн жил суусан, Японы милитаристуудын эсрэг бүлэгт багтдаг хүн байв. Манжуур луу найдвартай хүн явуулах хэрэгцээ гармагц Озаки тэр даруй Каваиг сонгож авчээ. 

	Тэр гурав хот дахь Францын бүсэд орших хятад бяцхан зоогийн газар суув. 

	Каваи:

	— Би явахыг зөвшөөрч байна. Гэхдээ их удаан бус, хэдхэн сар явалгүй горьгүй. Манай сэтгүүл тийм хугацаагаар явуулах сонирхолтой байгаа юм. Ингэх нь аль ч талаар бодсон тохиромжтой юм гэв. 

	Нарийн ширийн зүйлсийнхээ талаар машин дотор явах зуураа ярилцав. Зорге машинаа барьж, Каваи Озаки хоёр ард нь сууж явав. 

	Озаки өгүүлрүүн:

	— Мүгдэнд «Асахи» сонины сурвалжлагчаар миний их сайн нөхөр Такеучи ажиллаж байгаа. Тэр Квантуны армийн штабын дарга хурандаа Итагакитай их сайн, тэр байтугай би бол бүр дотно гэж хэлэхээр харилцаатай хүн. Би ч бас Итагакийг муухан танина. Итагаки бол офицеруудын «Интоор», «японоор бол «Сакура-кай» гэдэг нийгэмлэгийн идэвхтэй удирдагчийн нэг. Тэр нийгэмлэг Манжуурт байгаа хамгийн эрс шийдэмгий ажиллагааны тал баригчдыг нэгтгэдэг юм. Тэдний бүлгийнхэн л маршал Жан Золинийг цааш харуулж замаасаа зайлуулсан гэдэгт би бат итгэж байна. Доихара алж хядахдаа ямар үүрэг гүйцэтгэдгийг та ямар эс мэдэх биш гэв. 

	Озакийн үгийг Зорге анхааралтай сонсов. Дахиад л Итагаки, дахиад л Доихара! Тэр хоёр олон ч юмны нууцыг мэддэг, цэргийн хуйвалдааны хөврөө утасны үзүүрийг гартаа барьж байгаа хүмүүс ажээ. Тэдэнтэй тэмцэнэ гэдэг Япон цэргийн эрхтнүүдийн төлөвлөгөөг илчилнэ гэсэн үг. Үүнд л зорилт оршиж байна. Тэгээд ямар ч байсан Рихард өөрийгөө илүү сайн байдалд байна гэж үзэж байлаа. Юу гэвэл тэдний нууцыг одоогоор мэдээгүй ч гэсэн тэднийг ажин хянаж байгаа, харин Итагаки, Доихара хоёр бол Рамзайг мэдэхгүй, ерөөс хэзээ ч мэдэх ёсгүй билээ. 

	Хозуми Озаки маш зөв төлөвлөгөөг санал болгон гаргав. Тэр нь юу гэвэл Каваи тийш очиж Такеучитай уулзаад түүнээс хэрэгтэй мэдээгээ авна. Японы хоёр сурвалжлагчийн уулзалт ямар ч сэжиг төрүүлэхгүй агаад Такеучийн тухайд гэвэл штабын дарга хурандаа Итагакитай урьдын хэвээр найрсаг харилцаатай байж, түүний итгэлийг гүн бат олж авахыг хичээх ёстой байв. 

	«Шанхайн мэдээ» сонины сурвалжлагч мэдээгээ хувийн хаягаар, Хозуми Озакийн дотно танил төмөр замын нэгэн албан хаагчид явуулах ёстой болов. 

	Санал болгосон энэ зүйлийг Рихард зөвшөөрлөө. Тэгэхдээ Каваи мэдээг илгээхийн хамт бас өөр нэгэн хүнд ил захидал явуулж байх ёстой. Энэ нь Каваи Мүгдэнээс захиа явуулсан гэдгийн дохио болж өгнө. Хэрэв захиа саатвал сэрэмжлэх ёстой. Озаки өөрөө захианы хойноос явах ёсгүй. Захиа дамжуулах өөр хүн сонгож авах хэрэгтэй гэдэг зүйлийг нэмэв. 

	Каваи Тэйкитийг, Жонсоны даалгавраар Мүгдэн явахад аравдугаар сарын адаг үе байлаа. Манжуурыг эзэлж эхлээд ердөө нэг сар өнгөрч байсан авч Рихард Зоргегийн итгэмжлэгдсэн хүн Квантуны армийн штабын даргаас... мэдээ хэдийн авчээ. 

	Манжуурт болж буй хэрэг явдал ямар ноцтой байдал руу эргэж байгааг Каваигаас хүлээж авсан анхны захиа харуулав. Байлдааны бэлхэн байдалд оруулсан Квантуны арми булаан эзлэлтийнхээ бүсийг өргөтгөж, Зөвлөлт Холбоот Улс, Бүгд Найрамдах Монгол Ард Улсын хил хязгаар луу ойртсоор байлаа. Квантуны армийн командлал Манжуурт Хятадаас хараат бус, биеэ даасан улс байгуулах саналыг засгийн газартаа тавьжээ. Токиод тэр саналыг сайшаан хүлээж авав. Квантуны армийн командлагч генерал Хонзио Японы жанжин штабын төлөөлөгчтэй, тэрчлэн Цэргийн яамны сайд генерал Аракийн элчтэй байнга зөвлөлдөж байлаа. 

	Каваин эхний мэдээнээс хойш захиа ч, урьдчилан дохио өгсөн ил захидал ч ирэхгүй сураг чимээ удтал тасрав. Бүх юмны учир нэлээд хожуу магадлагдсан нь Квантуны армийн штабын дарга Итагаки Мүгдэнг сэм орхин одсон учир Каваи мэдээ олж авах сурвалжгүй болжээ. Дараагийн дэлгэрэнгүй захианд сониноос хайчилж авсан хэд хэдэн хайчилбарыг хавсаргажээ. Тэр захианд Циний угсаа залгамжлалын сүүлчийн эзэн хаан Хятадын эзэн хаан байсан Генри Пу-и хэмээгчийг хулгайлсан тухай мэдээлэв. Хувьсгал Пу-ийг хаан ширээнээс нь унагах үед тэр таван настай байж. Пу-и хорин жил Тяньзинд ажилгүй суужээ. Гэтэл эдүгээ түүнийг япончууд гэнэт сонирхох болжээ. 

	Тяньзиний «И-ши» сонинд арван нэгдүгээр сарын хоёронд их шуугиан дэгдээсэн тэмдэглэл гарсан нь: 

	 

	«Мүгдэн хотын шинэ дарга бөгөөд Японы онцгой албаны дарга хурандаа Доихара Тяньзинд нууцаар иржээ. Тэр Тяньзинд сууж байгаа нь хэн бүхэнд илэрхий хятадын эзэн хаан байсан Пу-и-г хулгайлах төлөвлөгөө боловсруулж байна» 

	 

	гэж бичжээ.

	Дараагийн хайчилбар нь 1931 оны арван нэгдүгээр сарын 4-ний дугаарынх байв. Хятадын тэр сонинд «Тяньзинд Доихарагийн хийж буй сэм бараалхал» гэсэн гарчгийн дор Тяньзинд Японы тагнуулчийн хийж буй айлчлалын тухай шинэ дэлгэрэнгүй зүйлс мэдээлсэн нь:

	 

	Манжуурт тусгаар улс байгуулж тэрхүү биеэ даасан засгийн газрыг толгойлохыг Пу-ид ятгахаар хурандаа Доихара Японы цэргийн яамны сайд Аракийн тушаалаар Тяньзинд иржээ. 

	 

	Нөгөөдөр нь мөн тэр сонинд шинэ сонин зүйл мэдээлсэн нь: 

	 

	«Эзэн хаан байсан Пу-ид сагстай жимс авчирч өгсний дотор хоёр гар бөмбөг байжээ. Аз болоход тэр нь тэсэрсэнгүй. Түүний хамт Пу-и бас «Төмөр цус хоёр хэмээх нууц нийгэмлэгийн штаб болон бусад үл мэдэгдэх этгээдээс сүрдүүлсэн хэд хэдэн захиа хүлээн авчээ». 

	 

	Мөн тэнд мэдээлэхдээ, 

	 

	“Тяньзинд замбараагүй явдал болж харилцан буудалцаан үүссэн авч Японы консулын газар Пу-игийн амь насанд халдуулахгүйн тулд урьдчилан сэргийлэх онцгой арга хэмжээ авна гэдгээ эзэн хаан байсан түүнд мэдэгдсэн байна. «Тэр тусмаа Пу-и гэрээсээ гарах дургүй байна” 

	 

	гэж уг сонинд бичжээ.

	Хамгийн сүүлийн мэдээнд нь:

	 

	«Өчигдөр гурван цагт Японы нэгэн том биш хөнгөн хөлөгт энгийн хэд хэдэн хүн сууж Японы хэсэг цэрэг дагалдсаар гол уруудан одлоо. Тэрхүү хөнгөн хөлгөөр эзэн хаан байсан Пу-ийг хулгайлан авч одов бололтой гэж таамаглаж байна. Түүнийг хөнгөн тэргээр зогсоол дээр нууцгай аваачиж хурандаа Доихарагийн командалсан зэвсэгт цэргүүд дагалдсан хөнгөн хөлгөөр Японы «Имази Мару» хэмээх галт онгоцонд хүргэж өгчээ» 

	 

	гэж өгүүлжээ. 

	Мөн тэр сонинд жижигхэн мэдээ тавьсан нь:

	 

	«Пу-ийг хулгайлсан тухай мэдээг тавьсан» И-ши сонины ажилтны хүүрийг өчигдөр Тяньзиний нэгэн гудамжнаас олов. Алсан гэм буруутай этгээдийг олж чадсангүй 

	 

	гэжээ. 

	Каваи захианд хавсаргасан сонины хайчилбарууддаа нэмэлт болгон хурандаа Итагакитай сурвалжлагч Такеучийн уулзсаныг Зоргед мэдэгджээ. Энэ бүх явдлын тухай хэвлэлд бичигдэн задарсанд штабын даргын уур хилэн ихэд хүрсэн авч Тяньзинд бүтээсэн хэргийнхээ үр дүнд сэтгэл хангамжтай байгаа ажээ. Эзэн хаан байсан аймхай залууг Доихара үнхэлцгийг нь хагартал айлгажээ. Доихарагийн элдсэн сэтгэл санааны элдүүрийн дараа Пу-и үгэнд хачин оромхой болсон учир Тяньзинг орхин японы «Имази Мару» галт онгоц дээр амь хоргодогтун гэж ятгаж ядаад байх юм хурандаа Итагакид байсангүй. Дараа нь Пу-и Манжуурт иржээ.

	Японы засгийн газрын танхим Манж-Го улс байгуулах тухай асуудлыг Токиод авч хэлэлцэн Цэргийн яамны сайд Араки илтгэл тавьж Манж-гогийн засгийн газрын тэргүүнээр Тянзинаас ирсэн эзэн хаан Пу-ийг тавих гэсэн Квантуны армийн штабын саналыг танхим зөвшөөрлөө гэдэг нь хэдэн хоногийн дараа Шанхайд тодорхой болов. 

	Зоргед ирсэн мэдээ Квантуны армийн штабаас иржээ. Бусад эх сурвалжаас орж ирсэн мэдээнээс үзвэл Манжуурт болсон хэрэг явдлыг Америкийн засгийн газрынхан хэрхэн үзэж байгаа нь ч тодорхой боллоо. Шинэ улс байгуулахыг эсэргүүцэх гэсэн бодол америкчуудад өчүүхэн ч байхгүй, тэр дундаа есөн гүрний бага хурал зарлан хуралдуулахыг шаардахгүй гэдгийг нь Вашингтонд суугаа Японы элчин сайд өөрийн Гадаад Явдлын яамны сайдад уламжлан мэдээлжээ. Америкийн өөгшүүлэлт Зөвлөлт улсын хил дээр Японы түрэмгийлэл үйлдэхийг дэврээж байлаа. Ямар замаар вэ? гэдгийг бас Москва мэдэх хэрэгтэй байв. 

	Алс Дорнодын улс төрийн тэнгэрийн хаяанд үүл улам бүр өтгөрөн хурсаар байлаа. Тэр өтгөн хар үүл тэнгисийн чанадаас, Японы зүгээс гарч ирж байсан тул чухамхүү тэнд, гарч болзошгүй дайны аянга цахилгаан дор Зорге байх ёстой билээ. Зорге «Мүгдэний будилаан»-аас хойш хоёр жилийн дараа тийшээ явлаа. 


[image: бичвэр, зурах, зураг-г агуулсан зураг

Автоматаар үүсгэсэн тайлбар]

	ХУЙВАЛДААНЫГ ИЛЧЛЭВ

	Биед шигдсэн өргөст торон дээр хэвтэж үхээрийн энэ дүүжин дээрээс ойчихын тулд гулсъя гэх нь ээ ч тэнхэл байсангүй... Айх юм ч бас байсангүй. Сүүлчийн хүчээ барахын хэрээр айх нь ч бас арилан үгүй болно. Одоо ганцхан өвдөх л үлдэж, өвдсөнөөс болоод ухаан балартана. Рихард байн байн ухаан алдахдаа доош цөмрөн унаад түнэр харанхуйд бүрхэгдэх шиг болж юу ч эс мэдэрч юу ч эс ухаарна. 

	Тэгснээ хэсэгхэн зуур ухаан ормогц дахиад л тэсэхийн аргагүй өвдөнө. Рихард унжсан толгойгоо өндийлгөж ч чадахаа болиод нүдээ нээх үедээ төмөр торноос доош унжсан тавхай нь эвгүй мушгиран эргэлдсэн хөл, алга нь дэлгээстэй гараа олж харна. Үл хөдлөн мойнийсон хуруунууд дээр нь цус тогтон хатаж эхлээд улаан байснаа дараа нь зэвхийрч сүүлдээ хар хүрэн болно. Бие цогцос нь нэгэнт өөрийн мэдэлгүй болоод биеийн нь хүндэд далжийх өргөст торны гадас адил хүний юм шиг болжээ. Зөвхөн балартан буй ухаан нь гол тасраагүйн шинж болон дулаан хадгалж, бодол санаа нь сэглэгдсэн биеийнх нь адил орж гаран бүүр түүр сүүмэлзэнэ. 

	Заримдаа хатсан уруул нь «Бурхан минь! Бурхан минь!..» гэж шивгэнэнэ. Гэвч шивгэнэж буй юм шиг өөрт нь санагдана. Тэр шивгэнээ нь ёолоон байлаа. Рихард дэргэдэх нүхэнд хэвтэж байгаа хөршийнхөө адил бүдэгхэн яраглан ёолно. Хөрш нь дуу чимээ тасраад хоёр дахь хоногоо болов. Харин Рихард өргөст торон дээрээ хэвтсээр агаад төмөр торны өргөс тамлуулаач Христын титмийн үүргэнийн өргөс адил бие рүү шаана... Христос Голгоф руу явж байсан гэдэг... Яагаад Голгоф руу яваа юм бол оо? Тэр өндөрлөгийг «304» гэж нэрлэдэг. Магад ч үгүй Верденийг халхалдаг Морт-ом ч байж мэднэ. Тэгээд цэргүүд өөрийн Голгоф руу цувж байгаа юм болов уу. Дайралтад орсноо, тэгснээ ухарч, дахин дайралтад орж амь үрэгдэн тун цөөн нь харилцах шуудуундаа эргэж ирнэ. Тийнхүү нэг долоо хоногоос нөгөө долоо хоногт сараас сард. Гайтай түйтэй тэр Верден!

	Заримдаа цэргүүд галын хамгийн тэргүүн шугам дээрх Маасе голын усанд орцгооно. Тэр үед бие биеэ үл буудалцана. Амаар ярилцаж тохироогүй ч аяндаа тэгж тогтжээ. Дараа нь голоос буцаж бүгд дахиад л эхэлж... Зөвхөн дүрэмт хувцастай цэргүүдийг л ална... 

	Урьд тариачид талх тариагаа хурааж байсан энэ «304» хэмээх өндөрлөгийн дэргэд олон мянган эрс эрсэдсэн биз ээ. Одоо үхэгсдийн хүүрийг хурааж байлаа. Зөвхөн Вердений дэргэд гэхэд нэг сая хүн алагджээ... Рихард герман цэргүүдийн цувран дайрч байгаа өндөрлөгийг олж үл харна. Тэр өндөрлөг баруун талд л байх учиртай. Рихардын толгой огт хөдөлгөөнгүй унжих тул ботинкийнхоо шахмал улыг л харж болох байлаа. Гэхдээ өндөрлөг сөнөөгүй галт уул адил өдөржин, шөнөжин утаа манарах учир Германд цэргүүд дайралтад орж эхэлмэгц гал дөл цацлан хаялж эхэлнэ гэдгийг Рихард мэдэж байлаа. Гэтэл Буудлагын 91 дүгээр хорооны бага дарга Рихард Зорге яагаад энд байдаг бил ээ? Хоёр талаас буудаж герман, францын тэнэсэн сум исгэрэлдэж буй энэ хэний ч бус дундын газар, өргөс торон дээр яагаад хэвтэж байдаг бил ээ? 

	Эцэг нь Зоргег худалдаачин болгох гэж хүссэн атал хүү нь цэрэг болжээ. Хорин настай боловч дайнд гурав дахь жилээ оролцож явлаа. 

	«Бурхан минь!.. Бурхан минь!..» гэх шаналгаатай дуу амнаас нь өөрийн эрхгүй гарах авч шархтны энэ дууг хэн ч үл сонсоно. Зорге гурав дахь хоногоо өргөст торон дээр дүүжлээстэй хэвтэв. «Заналт дайн! Газар дэлхий дээр энэ тамыг бий болгох боломж олгосон заналт Христос...» хэмээн үл хөдлөх уруул нь шивгэнэнэ. 

	Нүд нь харанхуйлж, тэсэрсэн сумны дарь хүхрийн үнэр үнэртэнэ. Үгүй, энэ бол сумных биш, хүний шатсан махны үнэр ханхалж байгаа нь тэр. 

	Рихард босон харайснаа юу болж байгаа, яаснаа эс ухаарна. 

	 

	 

	Рихард Нагасаки гудамж дахь өрөөндөө байлаа. Үүр хэдийн цайжээ. Хана дагуух номын тавиур дээр эртний бичмэл эх, дорно дахины баримлууд өрөөстэй, бүгд янзаараа байв. Гэтэл энэ хэншүү хярвасны нялуун үнэр хаанаас ханхална вэ? Өрөөгөөр нэг утаа дүүрчээ. Энэ нь ийм учиртай юм санжээ. Ван Урах өчигдөр орой бараг үүр цайтал суугаад Зоргегийнд унтахаар модон орон дээр хэвтжээ. Янжуураа унтраалгүй унтсан учир далайн хуурай өвс уул адил уугьж байжээ. Зорге унтаж байгаа хүн рүү ухасхийн очиж шалан дээр түлхэн унагаад цонхны «Сёзие» цаасан жаазыг сөхөн утаа баагьж буй модон орыг гадагш авч чулуудав. Альбрехт Урах юу болсон учрыг эс ухааран нүдээ цавчран шалан дээр сууж гоёмсог царай нь балмагдан хирдхийжээ. 

	Рихард уурсан:

	— Ду менш!14 Чи ер нь шатаж байгаа хүний махны үнэр үнэртэж үзсэн үү? Би тийм үнэрийг дайны үед үнэртсэн юм. Чөтгөр аваг гэж! Тэнд биднийг гал дүүгүүрдэгчээр шатаадаг байсан сан... Би тэгж ханасан хүн. Над чиний шатсан бөгсний үнэр үнэртэх дур алга! Тонил!.. гэж хашхичив. 

	Рихард аймшигт дурсамждаа сэтгэл үймрэн донсолж тасалгаа дотуур үсчинэ. Тэртээ олон жилийн урьдах өнгөрсөн явдлын аймшигт зовуурь ямар аягүй давтагдан дурсагдана вэ?

	Тэнд өргөст торон дээр хэвтэн лай ланчгаа үзэж дайныг яс махнаасаа эсэргүүцэгч, бас хэсэг хугацаа өнгөрсний дараа коммунист болж билээ. Энд үл үзэгдэх фронтын тэргүүн шугам дээр ч бас дайны эсрэг тэмцэж социалист эх орноо хамгаалж яваа нь энэ билээ. Гэхдээ Гитлерийн нам - нацист намын гишүүн агаад энгэртээ эвхүүр зүүгээр нь цоолон хатгасан тэмдэг зүүгээстэй байна. Эдүгээ «партейчепоссе» тэр бүх новшнуудтай нам нэгтэй хүн... Түүнд нацист яамны хоёр сая долоон зуун тавин нэгэн мянга... гэсэн дугаартай батлах бий... Гитлер хэчнээн хүнийг мунхруулж дөнгө өө вэ... 

	 

	 

	Зорге хар дарсан муухай зүүднийхээ ёозгүй сэтгэгдлээс салж чадахгүй байлаа. Бас далайн шатсан өвсний үнэр нэрмээс болно. Урах маанаг... Рихард уурласан үедээ хараалын элдэв үг сонгож эс авах ба хэнийг ч зусардан зулгуйдах нь үгүй. Энэ бол нууцаа далдлах шилдэг арга байлаа. Одоо Рихард Токиогийн нацист намын удирдагч Ван фон Урах — Гитлерийн мэдлийн «Фёлькишер беобахтер» сонины сурвалжлагч Иокогамид хамаг уураа гаргав. 

	Зорге модон орон дээрээ суутал хамаг бие нь ёозгүй сульдан тамирдав. Толгой нь хачин их өвдөнө. Сүүлийн өдрүүдэд ханиад томуугаа эдгээх гэж оролдсон авч гүйцэд салж чадаагүй бололтой. Нүүрээ угаах адил алгаараа илбэв. 

	— Чи яагаад байна аа? Бие чинь өвдөө юу? гэж Урах санаа тавингуй асуув. 

	Рихард орон дээрээ хэвтсэнээ, дахиад л халууран дэмийрч байх шиг санагдав. 

	 

	 

	... Өвчин нь хүнд байж, ханиадны дараа халуун нь дахин ихсэж, хатгалга болжээ. Энэ явдал анд нөхдийнх нь сэтгэлийг түгшээв. Элчин сайдын яамнаас эмч ирж эмчилгээ хийсэн боловч Зоргегийн биеийн эрүүл мэнд дээрдсэнгүй. Мияги ирж Зоргегийн бие муу байгааг үзээд явах гэхэд Зорге түүнийг зогсоож түр үлдээж уулзалт, ажиглалт, ярьсан хөөрөлцсөн зүйлийнхээ тухай ярьж өгөөч гэж гуйв. Мияги энэ далимаар,

	— Германаас удахгүй зочид хүлээж авна, цэргийн төлөөлөгчид ирнэ... гэж цэргийн нисэх хүчний штабын нэг офицер саяхан над ярьсан гэв. 

	Энэ бол туйлын чухал мэдээ байлаа. Япон, Германы хооронд ямар нэг хэлэлцээ болж байгаа мэт тодорхойгүй цуу яриа Японд аль эртний тарсан билээ. Япон хошуучийн санаандгүй хэлсэн тэр үг түүний бас нэг баталгаа болж өглөө. 

	Зорге орноосоо босох гэж оролдон:

	— Би Элчин сайдын яам руу явалгүй горьгүй. Энэ чинь маш чухал зүйл! Озакид урьдчилан анхааруулах хэрэгтэй гэж сэтгэл нь хөдлөн дуугарав. 

	Гэхдээ Зоргег босож болохгүй гэж Иотоку ятгаад өөрийн эмчээс шинэ эм олж авчирч өгөхөөр амлав. Мияги дээр үеэс уушгины өвчтэй байсан болохоор түүнийг туршлагатай эмч эмчилж байжээ. 

	Эмч Ясуда бол дээгүүр албан тушаалын өвчтөнүүдийн дунд нэрд гарсан, тэднийг эмчилдэг ахимаг насны хүн байлаа. Түүний өрөөнд төрийн түшмэл, зөвлөгч, тэдний гэргий, цэргийн эрхтнүүдийн төлөөлөгчид, аж үйлдвэрийн томчуулын гэр орныхон, жүжигчин, уран зураачид ирж биеэ үзүүлнэ. Ясудагийн эмчилдэг өвчтөний дотор Иотоку Мияги ч бас байлаа. Мияги үзүүлэх өдрөө тогтмол ирж яриасаг доктортой андлалдаж үзэл бодлыг нь ч мэддэг болжээ. Нэг өдөр Ясудагийн үзэж дуусаад эм бичих зуур уран зураач:

	— Ясуда-сан тантай зөвхөн өвчин хуучны талаар бус, бас өөр зүйлээр зөвлөлдөж болно гэж нөхөд маань над хэлсэн... гэвэл Ясуда нүднийхээ шилийг өргөөд, Мияги өөд юм асуусан байдалтай ширтэн хараад

	— Та юу хэлэх гээ вэ? гэв. 

	— Герман дахь нөхцөл байдлыг фашизмын газар авч байгааг та юу гэж үздэгийг би сонирхсон юм гэхэд

	— Герман биднээс их хол. Европ бол Ази тивийн зөвхөн нэг хойг гэж ярилцдаг. Тэгэхлээр Герман бол бөглүү нэг муж гэсэн үг. Би түүнээс хаа хамаагүй ойрын зүйл сонирхдог... гэж Ясуда булзаарангуй хариулав. 

	Нэг удаа зураач Мияги эмчид үзүүлэх хүмүүсийн хамгийн сүүлд оров. Тэгээд хоёул Европ дахь фашизмын тухай, Японд цэргийн эрхтнүүд засгийн эрх рүү тэмүүлж байгаа тухай, Манжуурт болсон хэрэг явдлын тухай, Зөвлөлт Оростой дайн хийж болзошгүй байгаа аюулын тухай үдэш орой болтол ярилцаж Миягитай санал бодол нэг байгаагаа эмч Ясуда өгүүлэв. 

	Ярианы шувтаргаар уран зураач:

	— Ясуда-сан, Япон Орос хоёр эв найрамдалтай суухад бидэнд та тусалж болох сон болов уу гэдгээ илэн дадалгүй хэлэхгүй юу? гэж шулуухан асуув. 

	— Бидэнд гэж хэнд вэ? гэхэд Мияги:

	— Дайн ба фашизмын эсрэг тэмцэгчдэд гэв. 

	Эмч Ясуда түдэлгүй Миягийн нэгэн гол мэдээлэгч болов. Дээгүүр албан тушаалын хүмүүс эмчилж байгаа эмчдээ итгэн аль байдгаа дэлгэн ярих бүлгээ. 

	Энэ удаа эмч Ясуда өөрийн сэтгэлийг зовоож буй үйлсийн тухай ярив. Япон, Германы дипломатуудын хооронд хийж буй буюу хийх ёстой хэлэлцээрийн талаар бага сага юм сонссон ажээ. «Дэлхий дахины коммунизмтай тэмцэх талаар» гурван орон тохиролцохыг хүсэж байгаа тухай Ясуда эмчлүүлж буй Гадаад явдлын яамны нэгэн ажилтнаас дуулжээ. Ясуда үүнээс гавьтай юм хэлж чадсангүй. Өвчтөн нь ч энэ тухай мэдэх юмаар хомс байжээ. 

	Энэ нь Коминтерны эсрэг гэрээ гэдэг нэрийн дор Зөвлөлт Оросын эсрэг хуйвалдаан бэлтгэх тухай яриа болж байлаа. Гэвч энэ талаар дараа тодорхой болсон агаад одоогоор ердөө цуу үг байв. Хуйвалдааныг маш нууцаар бэлтгэж байсан болохоор энэ нууцыг л илчлэх хэрэгтэй байлаа.

	Уран зураач Миягид эмч Ясудатай ярилцах өөр нэгэн хэрэг байлаа. 

	— Эмч ээ, өвдөж хэрхэвч болохгүй нэг хүн өвчлөөд байна. Тэр хүнд хатгалга туссан юм, та тус болж үзээч гэж Мияги хэлэв.

	Ясуда хэзээ язааныхаараа эхлээд ерөнхий үгээр

	— Хүмүүс ерөөс өвчлөх ёсгүй гэснээ дараа нь, — Тэр хүн чинь хаа байгаа юм бэ? гэв.       ,, 

	— Түүний барааг та даанч харж чадахгүй гэхэд Ясуда хөмсөг зангидаад

	— Мэдэж байна... Хэцүү хэрэг байна даа. Би тэр хүнийг чинь алсаас эмчилж чадахгүй. Та юу гэж бодож байна?.. Чадахгүй! За яах вэ сульфа-пиридия өгөхийг бодъё. Энэ бол манай эмч нарын хараахан мэдээгүй шинэ эм. Танил чинь удахгүй эдгэнэ гэдэгт итгэж байна гэв. 

	Ясудагийн өгсөн эмийг Мияги эмнэлгийн сувилагч Исии Ханакогоор Зоргед өгүүлэв. Өвчтөнийг Исии ганцаараа асарч байлаа. Мияги Нагасакийн гудамжнаа тэр болгон үзэгдэхийг хүссэнгүй. 

	Хэд хоноод Рихард Зорге нээрэн л эдгэрэн босов.

	Уран зураач баярласны тэмдэг болгож Ясудад «Хөх цахилдаг» гэдэг зургаараа дурсгал барив. Эмч зургийг нь сөхөн цөөрмийн эрэг дээрх хөх цахилдгийг сэтгэл хөөрөн ширтсэнээ хүүхэд адил учиргүй баярлав. Бэлэг, мөнгө сэлт авахдаа дургүй, иймэрхүү юманд их унтууцангуй эмч Ясуда «материаллаг урамшуулалт» анх удаа авсан нь энэ билээ. Рихард Зоргегийн байгууллагын хүмүүс өөрсдийн осолтой ажлын төлөөнөө ямар ч мөнгө хөлс авдаггүй нь бүгд үүргээ ухамсарлахад захирагдана. Энх амгаланг сахин хамгаалахын тулд бүхнийг хийх хэрэгтэй гэдэг үзэл тэдний сэтгэлийг татаж байлаа. Бүлгийн удирдагч, эрэлхэг зоригт Рихард Зорге - Рамзайгаар барахгүй уран зураач Миягийн энэ ажилд оролцуулах болгосон цэргийн ангийн бага дарга Яваси Токиго, Токиод ажил эрэхээр ирсэн залуу бүсгүй эмнэлгийн сувилагч Исии Ханако хүртэл цөм ингэж бодно... Харин Исии Ханако «Рамзай» бүлэгт ордоггүй байлаа. 

	Исии бол Японы баруун урд зүгт, Хиросима хотоос холгүй орших Японы үзэсгэлэнт сайхан хотуудаас илүү гоё Куросика хэмээх бяцхан хотод төрж өсжээ. Исии төрсөн хотоо хамгийн үзэсгэлэнт сайхан гэж тооцдог, үнэндээ ч тийм бололтой. Үзэсгэлэнт сайхан байдал, эртний зүйлсийг нь үзэж нүд тайлан сэтгэл баясах, эрт урьдын домог туульс сонсохоор тойрон аялагчид тэр хотод ирнэ. Куросика хачин гоёмсог боловч тэнд хийх ажил хүн бүхэнд олдохгүй нь хэцүү. Исии Ханакод ч ажил олдсонгүй. Исии анагаах ухааны дунд сургуульд суралцаж их сургуулийн больницод удаан ажилласангүй, түдэлгүй ажилгүй болжээ. Бага наснаасаа эхлэн хөгжим оролддог байсан авч амьдралд нь огтхон ч нэмэр болсонгүй. Исии, эх, уран зураач ах Даничиро гурвуул суудаг байлаа, ах нь гэр бүлтэй хүн байлаа. Исии юу хийх хэрэгтэй болов? Найз бүсгүй нь нэгэн том зоогийн газар ажилладаг Токиод очиж азаа үзэж жаргал эрэхээр одов. 

	Эхлээд найз бүсгүйдээ тусалж сав суулга угаалцаж ширээ арчиж цэвэрлэн, ширээ засаж янзлалцдаг байлаа. Түүнд хөлс хүч юу ч эс өгөх ба ердөө зүгээр суухгүйн тулд ажил хийнэ. Харин заримдаа ажил хийсний нь хөлсөнд хоол өгнө. Ийнхүү хэдэн сарыг өнгөрчээ. Эцэст Исиид аз дайрч «Рейнгольд» хэмээх зоогийн бяцхан газрын эзэн Кетель аавынд хоол зөөгчийн орон тоо гарч гялайлгажээ. Энэ бол 1935 оны намар билээ. 

	Исии энд спиртийн ундаа, халуун архи ууж болно гэсний тэмдэг болох үүдэндээ дарсны торх, тотгондоо нарсны мөчир бүхий хаалгаар сэтгэл догдлон хөөрсөөр ороод Кетель аавын урд очиж зогсвол бүсгүйг цэгнэнгүй нэвт харснаа сэтгэлд нь таарав бололтой. Исии Ханако хорин долоон насан дээрээ гунхаж яваа үзэсгэлэн гоо туяхан нарийхан биетэй турьхан хөлдөө гоёмсог шаахай углаж, хурц тод өнгийн кимоно өмсжээ. 

	— Миний санаанд чи таарах бололтой. Харин бид чамайг хэн гэж нэрлэдэг юм бил ээ?.. Берта гэж бий, Катрин бий... Агнесс! Агнесс гэж байя. Би герман хүн. Тэгэхлээр миний бүх юм шар айраг, нарийн хиам, хоол зөөгчдийн нэр цөм герман байх учиртай... Гурав хоноод ирээрэй. Тэгэхдээ энэ үгнүүдийг тогтоосон байгаарай... гэж Кетель унтарсан тамхи бүхий гаансаа сорох зуур хэлээд Исиид «Гутен таг» (сайн байна уу?) «Данке шён» (баярлалаа) «Вас вюншен зи?» (Та юу хүсэх вэ?) гэх зэрэг хэдэн герман үг бичүүлэв. 

	Өнгийн хормогч зүүж сарафан өмссөн бүсгүй рүү толгой дохин зааснаа:

	— Эдэн шиг герман платьтай ажиллана шүү дээ гэв. Исии Ханако «Рейнгольд» зоогийн газар ажиллаж эхэлмэгцээ энд ирж хооллодог, ялимгүй доголон, Буддаг хамгаалагч дайчин эрсийн адил өргөн дэрвэгэр хөмсөг, эрэмгий царайтай нэгэн хүнийг анхаарав. Тэр хүн төлөв ганцаар ирж цонхны хавилцаах хамгийн захын ширээнд суух ба олон хүнтэй мэндэлнэ. Заримдаа шар айргаа ууж дуусалгүй орхин хаашаа ч юм алга болсноо хагас юм уу, бүтэн цагийн дараа дахин эргэж ирээд ширээндээ сууна. 

	Кетель нэг удаа Исийг дуудаад

	— Агнесс, чи аан гэж бай, тэр цонхны дэргэд суугаа хүнд үйлчил. Доктор Зорге гэдэг юм. Өнөөдөр түүний төрсөн өдөр атал яагаад ч юм ганцаараа байна. Цэнгүүлж зугаацуул... гэжээ.

	Зоогийн газрын хоол зөөгч бүсгүй нарын нэг үүрэг бол орж ирэгсдийг зугаацуулж цэнгүүлэх байлаа. Хоол зөөгчдийг... «эзэгтэй» гэж нэрлэнэ. Зочломгой, яриа хөөрөөсөг тэр бүсгүйчүүл ширээ засан янзалж, хоол ундаа авчирч өгөөд дэргэд нь сууж, яриа хөөрөө үүсгэн дэмжинэ. 

	Исии ширээ рүү очиж Кетель аавын зааж өгснөөр германаар:

	— Вас вюншен зи? гэж асуув. 

	Интоор шиг том дугариг хар нүдтэй, гоолиг туяхан бүсгүй өөд Зорге харав... Хөмсөг нь солонго адил жирмийсэн тас хар агаад нимгэн хөөрхөн уруул царайг нь улам ялдам зөөлөн дөлгөөн болгожээ. 

	Зорге:

	— Та герман хэл хаанаас мэддэг болсон юм бэ?.. Та надтай хамт суугаач гэж гуйхад Исии ойлгосонгүй. Зорге японоор давтан хэлээд

	— Таныг хэн гэдэг вэ? гэж асуувал

	— Агнесс гэв. 

	— Агнесс гэнэ ээ? Германаар ярьдаггүй герман хүүхэн гэж байх аа бас... Кетель аавын энэ маягийг би мэднэ ээ!.. гэж Зорге бүтэн оройдоо анх удаа тас тас хөхрөв. 

	Рихард Зорге тэр өдөр гучин таван оны аравдугаар сарын дөрвөнд дөчин нас хүрчээ. Өдөр хачин эл хуль ганцаардмал санагдаж уйтгар гунигтай байлаа. Жинхэнэ анд нөхөдтэйгөө уулзъя гэхэд болохгүй, анд гэж нэр хүлээсэн тэр хүмүүстэй уулзахын хүслэн даанч байсангүй. Рихард зөвхөн хүмүүсийн дунд байхын үүднээс «Рейнгольд» зоогийн газар иржээ. Танил докторын нь сэтгэл нэг л хачин байгааг Кетель аав анхаараад санаа тавин лавлавал

	— Дөчин насныхаа ойг тэмдэглэж байна гэж Зорге доогтой инээмсэглэв... 

	Дараа нь тэр интоор шиг нүдтэй япон бяцхан бүсгүй ирж хоёул бүхэл оройжин цуг суув. 

	Рихард:

	— Би заримдаа юм бүхнийг тонгоруугаар хиймээр санагддаг юм. Би танд ямар бэлэг өгч болох сон бол? Өнөөдөр уг нь миний төрсөн өдөр. Гэхдээ танд бэлэг баривал сэтгэл их өег байх сан гэв. 

	— Над юу ч хэрэггүй гэхэд нь

	— Гэлээ ч гэсэндээ... гэсэнд

	— Тэгвэл яах вэ, ямар нэг пянз өгч болох юм. Би хөгжимд дуртай гэж Исии итгэлгүй өгүүлэв. 

	Рихард «Рейнгольд»-оос мотоциклоороо буцав. Түүнд их сайхан «Харлей» мотоцикл байлаа. Исии заншил ёсоор гадаа гарч үдэв. 

	Маргааш нь Исии завтай байсан учир хоёул Гинзад уулзав. Исии одоо хурц өнгийн бүс бүхий цагаан цайвар кимонотой, үсээ өндөрлөн уран чадмаг самнажээ. Дууны баахан нотыг ягаан торгон алчуурт боон барьжээ. 

	— Наадах чинь юу вэ? гэж Рихард асуухад

	— Дууны нотууд... Өглөө би хөгжмийн хичээлтэй байсан юм. Тэгээд гэртээ аваачихаасаа залхуураад аваад ирлээ гэв. 

	Зорге нотыг аваад бичгийг нь унших гэж оролдов, Зорге Японы хэцүү иероглиф үсгүүдийг муухан гадарладаг барлаа. Тэгээд: «Митико» гэж гаргав. 

	— Биш, биш. Энэ бол миний овог Мияки, өргөж авсан ээжийн минь нэр. 

	— Тэглээ ч гэсэн, Митико гэж миний санаанд нийцэж байна. Би таныг Митико гэж дуудаж баймз. 

	Хоёул хөгжмийн дэлгүүрт очиж Зорге Моцартын «Шидэт лимбэний» нэг хэсэг хийлийн концерт, өөр бас бус хөгжим бүхий хэдэн пянз сонгож авав. 

	— Моцарт бол миний хамгийн дуртай хөгжмийн зохиолч. Энэ пянзнууд таны санаанд нийцнэ байх гэж итгэж байна. Хөгжмийн түүхэнд тэр хүн шиг суут олон талын билиг авьяастай лут хүн байгаагүй байх гэж над санагддаг. «Шидэт лимбийг» аваад үз л дээ. Хэчнээн цэцэн цэлмэг вэ?.. Түүнийг сонсоход цангаа гарах шиг болдог юм гэж Рихард ярив. 

	Рихард бодол болсноо:

	— Хувь заяа гэгч ямар шударга биш вэ? Тэнгэрээс өндөр хөшөө босговол зохих суу ухаант хүн орон гэргүй гуйлгачдын оршуулгын газар хэвтэж байдаг... гэж хэлэв. 

	Исии тэртээ олон жил өнгөрсөн хойно түүний энэ үгийг дурсан санаад давхийн цочиж билээ... 

	Хоёул Хибия цэцэрлэг рүү очоод Зорге Ломайер зоогийн газар очиж үдийн хоол идье гэж санал гаргав. Хөгжмийн тухай ярилцаж ямар нэг юмны тухай маргасаар явлаа. Тэгэхдээ бие биеийнхээ хэлснийг голдуу зөвшөөрнө. Гинз дэх Ломайер зоогийн газар Рихардыг олон хүн таних учир хатагтай нартайгаа ирсэн танил дипломатч, сэтгүүлч, офицеруудын зүг байсхийгээд толгой мэхийн мэндэлнэ. Ломайер зоогийн газар язгууртнууд цуглардгаараа цуунд гарсан нь ганцхан «Империал» зоогийн газрын дараа орж болох байлаа. Зорге энд заримдаа Вукелич, Озаки хоёртой уулзахаар болздог байв.

	Зорге Исиитэй байнга уулзалдах болж, түүний зан чанарыг мэдэх тусам ажилдаа оролцуулах нь зүйтэй гэдэгт улам бүр итгэсээр байлаа. Исии өөрийн нь нарийн бичгийн даргын тушаалд дэвшиж олны дунд хамт явж болох бол илүү дээр байв. Сүүлдээ гэнэн хонгор нүд, жирмийсэн хөмсөг, духан дээрээ бяцхан хөхөлтэй энэ япон бүсгүй сэтгэлд нь таалагджээ. 

	Зорге нэлээд хугацаа өнгөрсний дараа Исии Ханаког өөрийндөө ажилд ирж орно уу. Зоогийн газар ажиллаж байсныхаа дайтай хөлс авна, бас завтай цаг ихтэй гэж хэлэв.

	Кетель аав зарц бүсгүйн нь сэтгэлийг урвууллаа гэж Зоргед баахан үглэснээ түдэлгүй эвлэрч анд нөхөд хэвээр үлдэв. 

	Зоргег хатгалга туссан үед Исиид нарийн бичгийн даргын үүрэг дээр нь өвчтөнийг асарч сувилах үүрэг нэмэгдсэн нь зүй ёсны хэрэг. Исии өглөө эрт ирж Рихардыг орой болтол арчлан бөөцийлнө. Зоргегийн өөр нэг зарц ахимаг настай авгай хоол ундыг нь бэлдэж, өрөө тасалгааг нь цэвэрлэж Зоргегийнд болж байгаа бүхнийг ажлынхаа зав чөлөөгөөр цагдаагийн газар очиж илтгэнэ. Рихард энэ тухай мэдэж байвч тэр авгайг халж солихыг хүссэнгүй. Өөрт нь энэ явдал падгүй юм байна гэж бодог хэмээн хаширлана. Харин Исии Ханакогийн тухайд гэвэл Зорге түүнд ажил төрлийнхөө талаар хараахан мэдэгдээгүй байлаа... 

	Хагас жилийн урьд 1935 оны зун Рихард Зоргед нутаг ус, гэр орон, Зөвлөлт улсдаа харих боломж гарсан нь японд ажиллаж байсан бүх жилүүдийн дотор цорын ганц боломж таарч билээ. Рамзайг төвийн удирдлага биечлэн уулзах, олон улсын нөхцөл байдал хурцадсантай уялдан үүсэж гарсан шинэ асуудлуудыг магадлан тодосгох ба авч хэлэлцэхээр Москва руу дууджээ. 

	Зорге Эх орондоо очихоор удтал аялав. Америкийн Нэгдсэн Улс, Канадаар дамжин хүрчээ. Учир нь ертөнцийн замын бэлчрээр мөрөө баллан Москвад сэмхэн сэжиггүй очих хэрэгтэй байлаа. Москвад их удсангүй, хоёр долоо хоноод тойруу замаараа Токиод ирэхэд хэр бүтэлтэй болохоос нь сая сая хүний хувь заяа шалтгаалах осолтой, ер бусын чухал ажил хүлээж байжээ. 

	Зоргегийн илтгэлийг сонсоод Төв сэтгэл хангамжтай болов. «Рамзайн» бүлэг бүхнийг нэвт харагч Кемпейтайд ямар ч сэжиг төрүүлэлгүйгээр ганц ч тагнуул тийнхүү удаан байж чадаагүй орон милитарист японд улам бүр ул үндэстэй нэвтрэн шургалсаар байлаа. Хэрэв Рамзай болон түүний бүлгийн өмнө Японы милитаристуудын нууц төлөвлөгөөг тухай бүрд нь тааварлан мэдэхийн тулд Алс Дорнод дахь цэрэг - улс төр, эдийн засгийн байр байдлыг ажин хянаж байх үндсэн гол, тэргүүн ээлжийн зорилтыг эхлээд тавьж байсан бол эдүгээ даалгавар нь улам нарийсан бэрхшээлтэй болжээ. Бие бие рүүгээ тэмүүлсэн түрэмгий хоёр орон болох Япон, Германы, харилцаа хэлхээ холбоо зузааран өргөжихийн хамт Рамзайн бүлгийн өмнө ээдрээтэй, шинэ шинэ асуудал үүсэн гарч ирнэ. Европ дахь Германы фашист улс төрийн бодлогчдын үйл ажиллагааг хянаж болохгүй гэж үү? Япон, Рамзайн бүлэгт нэгэн ёсондоо харуул манааны «ажиглах цамхаг» болж хувираг... 

	Чухамхүү энэ тухай Корпусын комиссар Урицкий Японоос дөнгөж сая ирсэн тагнуулч Зоргетой ярилцав. Тэр хоёр төвийн удирдагчийн албан тасалгаанд сууж байлаа. Эдүгээ Берзиний оронд Семен Петрович Урицкий тагнуулын албыг толгойлж буй аж. Өвгөнтэй төсгүй авч олон талаар ижил Урицкийг Зорге аль эртний таньдаг байв. Урицкий бол Берзин шиг нуруу өндөр, тэгэхдээ дал мөрөөрөө өргөн ханхар, үс хар, царай бор, хөнгөн шалмаг, зан ааш түргэн хүн билээ. Корпусын комиссар Урицкий бол Лениний хамт октябрийн эргэлтэд оролцож тэр үедээ алан хядагч эсерийн гарт амь үрэгдсэн Урицкийн дүү юм. 

	Рихард Зорге Төвийн удирдлагад гарсан өөрчлөлтийг Москвад ирсэн хойноо мэдэв. Өөрийн нь багш сайн нөхөр Өвгөн Ян Карлович Берзин Алс дорнодын улаан тугийн одонт Онцгой армийн командлагчийн орлогчоор ажиллаад хэдэн сар болж байгаа, Японоос холгүй хажууханд нь байгааг зүүдлээ ч үгүй явав. 

	Одоогоос хоёр жилийн өмнө Берзинтэй сүүлчийн удаа ярилцсан тэр албан тасалгаанд Урицкийтэй ярилцав. Энд юм бүхэн хуучнаараа байлаа. Дээр нь ширхэг ч цаасгүй цулгай байх ширээний гол дунд бэхний ганц том сав ёрдойно. Буланд үл шатагч төмөр шүүгээ, түшлэгтэй хоёр сандал, хананд цайвар хөх хөшгөөр халхалсан стратегийн газрын зураг байна... Рихард Токиод тогтоосон хэлхээ холбооныхоо тухай, хурандаа Оттын тухай, хурандааг ажил хэргийнхээ эрх ашгийн үүднээс ашиглах бодолтой байгаагаа корпусын комиссар Урицкийд ярив. 

	— Энэ чинь л чухамдаа бидэнд яг хэрэгтэй зүйл! Цэргийн атташегийн итгэл хүлээсэн хүн болно гэдэг ганцхан дангаараа тэр чинь хэтийн төлөв бий болгож байна!.. Энэ талаар хоёулаа бодож боловсруулъя хэмээн Урицкий илт сэргэн дуугарав. 

	Цаашид Японд хийх ажил, юуны өмнө Токио дахь Германы элчин сайдын яаманд хийх ажилтай холбогдсон Зоргегийн зоримог саналыг Төв сайшаав. Одоо фашистын Герман Рамзайн хийх ажлын шууд хүрээнд бас багтаж байлаа. 

	Ихээхэн туршлагатай холбоочин хэрэгтэй байна гэсэн Рихард Зоргегийн саналыг зөвшөөрч Хятадад байхын чадварлаг холбоочноо харуулсан Макс Клаузеныг сонгож авахаар тогтов. 

	Ийнхүү Москвад албаны ажил дууссан болохоор Рихард эх орныхоо өмнөд нутагт хэд хоног амрах боломж олдох байх гэж найдна. Зорге олон жил амраагүй билээ. Гэвч нөхцөл байдал хүссэн хүслээс илүү хүчтэй байдаг ажээ. Корпусын комиссар Урицкий гэнэт дуудаж яльгүй уучлал гуйх байртай:

	— За Рихард минь, чи явах хэрэгтэй боллоо, явах явахдаа нэн даруй явалгүй болохгүй. Ажил хэрэг ийм боллоо. Нөхцөл байдал улам бүр ээдрээтэй болж байна... Гэхдээ дараа ирэхэд чинь далайн эрэг дээр хэдэн сараар амруулна гэдгийг амлая. Зөвшөөрөх үү?! гэж хэлэв. 

	Рихард Зорге нөхөдтэйгөө ч цөмтэй нь уулзаж амжилгүй Москвагаас яаралтай морджээ. Хойноос нь Макс Клаузен Токиод очих ёстой байлаа. 

	Клаузен Шанхайгаас эргэж ирсэн дараагаа Аннатай Зөвлөлт улсад хэдэн жил суужээ. Тэгтэл одоо дахин нууц ажилд явахыг санал болгов. Клаузен тойруу замаар Америкийн Нэгдсэн Улс, Стокгольм, Гавраар дамжиж цааш Япон руу явав. 1935 онд Клаузен намар орой болсон хойно галт онгоцоор Иокогамд ирж буулаа. Эхнэр нь өөр замаар Шанхайгаар дамжин явжээ. Тэгэхдээ тэд хагас жилийн дараа очжээ. Зорге Клаузен хоёр бүр Москвад байхдаа тохиролцсон ёсоор Максыг ирсний маргааш нэгэн бяцхан зоогийн газар уулзжээ. 

	Рихард ердөө ганцхан үг сэмхэн хэлсэн нь:

	— Нөгөөдөр Элчин сайдын яаман дээр Токиогийн нацист байгууллагын эрх баригч Урахын өрөөнд хоёр цагт очоорой, тэнд танилцацгаая гэв. 

	Зорге Клаузентай Токиогийн нацист байгууллагын эрх баригч ван фон Урахын албан тасалгаанд албан ёсоор танилцжээ. Токиод хүрэлцэн ирсэн худалдаа үйлдвэрийн эзэн Клаузен, ван Урахад бараалхаж энэ үеэр Зорге анд нөхөр Урах дээр санаандгүй аятай оржээ. Урах «Германы худалдаа үйлдвэрийн эзнийг» Зоргед танилцуулаад автомашин гадаадаас авах, гадагш гаргах худалдааны пүүс Токиод нээх бодолтой байгаа хүн гэдгийг мэдэгдэв. 

	Одоо «Рамзайн» бүлэг бүрэн болжээ. Урьд хийсэн бүх зүйл одоо хийх ажлын зөвхөн урьдчилгаа байлаа гэж тооцож болох байлаа. Хэрэв нүдэнд үл үзэгдэх нэгэн асар том театр байна гэж санаандаа ургуулан бодох юм бол ирээдүйн үйл явдлын гол баатрууд нь тайзан дээр байр байраа эзлээд гол тоглолт эхэлчхээд байлаа. Гэвч энэхүү баатарлаг туульсыг үзүүлэхийн тулд хөшгийг нь хэн ч сөхөх учиргүй билээ. 

	Макс Клаузен Шанхайд байсан туршлагаараа мотоцикл зарах пүүс нээсэн боловч өрсөлдөгчид маш олон байсан учир өрд баригдаж шоронгийн хаалга бараг татах дөхөж пүүс нь унахын даваан дээр тулжээ. Яг энэ үед Рихардын банкны ажил төрөл, санхүүгийн гүйлгээ мэддэг нь аминд оржээ! Рихард хэдэн хоногийн дотор өрд баригдан унаж байгаа пүүсийг устгаж, шинийг байгуулж амжив. Тэгэхдээ өөрөө биечлэн оролцсонгүй хөндий үлдсэн нь мэдээж билээ. 

	Одоо германы худалдаа үйлдвэрийн эзэн Макс Клаузен зураг төсөл хувилан буулгах том газрын эзэн болж буурь нөлөө бүхий том байгууллагуудаас захиалга хүлээж авдаг боллоо. Германаас зураг гэрэлтүүлж хувилан буулгах цоо шинэ аппарат захиалан авчирч, тоноглолыг дагалдан герман мэргэжилтнүүд ч ирэв. Тэгээд «Клаузен сёкей» - «Клаузен ба түүний түнш нар» хэмээх пүүс нь баттай байр суурь эзэлж авав. Худалдаа үйлдвэрийн аз нь шовойж яваа эзэн Клаузены нэр дээрх банкны гүйлгээний данс дахь мөнгөний тоо улам бүр олон тэгтэй болсоор байлаа. Тийнхүү пүүсийн ажил өөдрөг болж ирмэгц Макс өөрийн пүүсийн салбарыг Мүгдэнд нээж, Шанхайн банканд шинэ данс хөтлөв. Тийм болохоор Хятад, Нью-Йорк, Сан-Францискогоос ирж буй банкны шилжүүлэг одоо ямар ч сэжиг төрүүлж чадахгүй болжээ. Энэ бүхний дүнд Рамзайн бүлэг Төвөөс ирэх мөнгө хүлээн гачигдахаа бараг больжээ. 

	Холбоочин Макс Клаузен өөрийн үүрэг даалгаврыг биелүүлэхийн зэрэгцээ бүлгээ санхүүгийн талаар хангах ажил эрхэлнэ. 

	Төсөл зураг гэрэлтүүлэн буулгах газар чухал чухал мэдээ сэлт олж авах эх сурвалж газар болсон учраас «Клаузен секей» пүүсийн үүссэн нь бас их чухал ач холбогдолтой болжээ. Бас танк, нисэх онгоц, хөлөг онгоц үйлдвэрлэдэг Мицүи, Мицүбисийн цэргийн том том үйлдвэрийн зохион бүтээх товчоо Клаузена пүүсээс туслалцаа эрнэ. Тэнгисийн флотын төлөөлөгчид, тэр байтугай Японы жанжин штабын зарим хэлтэс пүүсээс техникийн туслалцаа гуйна. Японы цэргийн үйлдвэрүүдийг техникийн хувьд ямар чиглэлээр явж буйг зохих ёсоор цэгнэн бодвол магадлан тогтоож болохоор байв. Заримдаа онцын холбогдолгүй жирийн зураг бүхий хуйлаастай үй түмэн зураг төслийн дотор ач холбогдлоор багагүй техникийн зураг төсөл ч орж ирнэ. 

	Энэ завсар Японы улс төрийн байдал улам бүр ээдрээтэй болсоор байлаа. 1936 оны хоёрдугаар сарын адгаар Японд цэргийн эрхтнүүдийн зохион байгуулсан фашистчилсан үймээн гарав. Тэр үймээн дайнд хэлбэрэлтгүй бэлтгэж байсан орныг цаашид фашистчлах явдлыг хурдасгаж өглөө... 

	Токиод байрлаж байсан явган дивизийн цэргүүдийг хоёрдугаар сарын 26-нд үүр гийхээс өмнө шөнийн сургуульд гарах мэт түргэн дохионы бүрээгээр сэрээн босгоод хүн бүрд байлдааны сум хэрэгсэл тавьж олгожээ. Гэвч цэргүүдийг шөнийн сургуулийн үеийнхтэй адил хотоос гадагш аваачсангүй, харин засгийн газрын байгууллага, парламент, мөн ерөнхий сайдын харш байдаг Козиматын район руу илгээжээ. Үймээн гаргасан офицерууд тэдгээр цэргийн хүчээр засгийн газрын байгууллагуудыг булаан авч, эзэн хааны ордныг бүслэн авсан боловч үнэндээ ордонд нэвтрэн орж зүрхэлсэнгүй. Тэгээд цэргийн командлалын төлөөлөгчидтэй хэлэлцээ хийж эхэлжээ. Японы улс төрийн бодлого эрс шийдэмгий байх хэрэгтэй гэдэг талыг барьсан офицерууд «эзэн хааны ам» гэгч зарчмыг дэмжлээ. Энэ үймээнийг цэргийн эрхтнүүд сайшаан үзэв. Цэргийн яамны сайд Кавасима үймээн гаргагчдын ухуулах хуудсыг арми даяар тэр даруй тараав. Түүнээс гадна үймээнийг дарах хүртэл улс орны хэмжээгээр хөл хорьсон цэргийн байдал тогтоох тушаал өгөөд хэв журам сахиулах зэвсэгт хүчний бүрэлдэхүүнд бас үймээн гаргасан ангиудыг оролцуулжээ. 

	Тэр үеэр үймээнийг зохион байгуулсан 22 офицер дөрвөн мянган цэргийг толгойлон зоргоор аагласаар байв. Үймээн гаргагчид Сангийн яамны сайд Такахаси, эзэн хааны тамга хадгалагч адмирал Сайто, ерөнхий байцаагч Ватанабе нарыг сэлмээр хэсэг бусаг болгон цавчиж алаад ордны түшмэл Сузукийг хүнд шархдуулжээ. Ерөнхий сайд Окада ч бас алагджээ гэсэн цуу хотоор тархав. Үүнтэй холбогдуулан эзэн хаан Хирохито гүн эмгэнэлээ илэрхийлж ерөнхий сайдын сэглэгдсэн цогцсыг оршуулахаар түүний хөрөгт хүн бүхэн мэхийн хүндэтгэж байтал гашуудлын ёслол эхлэхийн өмнөхөн Окада өөрийн оршуулга дээр биеэрээ хүрч иржээ...

	Тэгтэл үймээн гаргагчид нарийн бичгийн дарга хурандаа Мацуиг нь ерөнхий сайд гэж андууран цааш харуулсан юм санжээ. Ерөнхий сайд Окада газар хөдлөх үед хоргодохоор зориулан барьсан авдар мэт хавчиг хоргодох байрандаа нуугдсан байжээ.

	Ерөнхий сайдад тохиолдсон энэ явдал үймээнээс илүү сэтгэгдэл төрүүлэв. Түүний улмаас магадлан тогтоох ээдрээтэй ажил эхэлжээ. Эзэн хаан тунхаглах бичигтээ Окадаг амь үрэгдсэн гэж зарласан атал ерөнхий сайд амьд байж... Гэтэл эзэн тэнгэрийн хөвгүүн эзэн хаан алдах учиргүй сэн билээ... Японы ордны түүхэнд ийм явдал хэзээ ч гарч байсангүй. Тиймээс эзэн хааныг мэхэлж зүрхэлсэн, түүнийг төөрөгдөлд оруулсан ерөнхий сайд өөрөө гэм буруутай учир бүх танхимынхаа хамт огцрох ёстой гэж зарлав. Цэргийн эрхтнүүд чухамхүү үүнийг хүсэж байсан тул загатнасан газар нь маажсан мэт болжээ. 

	Ерөнхий сайдын тушаалд Нууц зөвлөлийн гишүүн, «Төрийн үндэс нийгэмлэг» хэмээх фашист байгууллагын дарга Хиранум Киитирогийн нэрийг дэвшүүлсэн авч туйлын зохисгүй хүн байв. Тиймээс арми, цэргийн флотынхны дотор дэмжлэг хүлээж байсан Хирото дээр тогтов. Тийнхүү эдүгээгээс эхлэн Танхимын бодлогыг арми улаан цайм тодорхойлдог болжээ. 

	Японы нийслэлд цэргийн үймээн гарсан тэр өдөр Германы Элчин сайд фон Дирксен Токиогийн хэрэг явдлын тухай юу ч мэдэлгүйгээр Иокогаму тийш явсан байжээ. Учир нь тэнд Германы «Карлеруэ» хэмээх хөлөг онгоц албан ёсны айлчлалаар хүрэлцэн иржээ. Фон Дирксенийг цэргийн атташе, Германы элчин сайдын яамны ажилтнууд, сурвалжлагчид дагалдаж ганцхан Рихард Зорге л явсангүй. Фон Дирксен Зоргегийн хаачсаныг асууж Германы гол сурвалжлагчийн байхгүйд их дургүйцэж буйг нь бүгд ойлгов. 

	Элчин сайдыг ирснийг хүндэтгэн хөлөг онгоцны тавцан дээр эгнэн жагссан усан цэргийн хүндэт харуулын урдуур фон Дирксенийг яван өнгөрч байх үеэр Зорге ирж Элчин сайдын яамны ажилтнуудтай нэгдэв. Энэ ёслолыг тохиолдуулан дотуур цамцныхаа захыг цэвцийтэл цардуулдаад хувцсаа толийтол индүүдсэн, тэнгисийн цэргийн атташе Пауль Веннекер:

	— Ноён элчин сайд чамайг асуусан. Чи хаашаа алга болчхов оо? гэж Рихардын чихэнд шивнэвэл:

	— Маанаг амьтан! Токиод бослого гарч, ерөнхий сайд Окада алагдсаныг чи мэдээгүй хэрэг үү?.. гэж Зорге ууртай хариулав. 

	Өөрт нь ийнхүү ягьж яншсан үед Зорге зэвүүн үг хэлэхээсээ нэрэлхдэггүй хүн байлаа. 

	— Дэмий юм бүү донгос... Би юу ч дуулаагүй... гэхэд нь

	— Чи ч ёстой тэнгисийн цэргийн атташе байна даа. Юу ч мэдээгүй байж байдаг хэмээн Зорге адрав. 

	Зорге ёслол дуусахыг хүлээж азнаснаа Элчин сайд руу очиж өглөөний болсон явдлыг ярив. 

	— Яагаад над энэ талаар хэлдэггүй бил ээ? хэмээн Фон Дирксен дуугарав. 

	Нийслэлд юу болж байгааг сурвалжлагч ийнхүү Элчин сайдын яамныхнаас илүү мэдэж байдаг нь илэрчээ. 

	Фон Дирксен хачин их уурсан цухалдсанаа биеэ барьж сэтгэл үймрэн донсолсноо гадаад өнгөн дээрээ харуулсангүй. Олон жилийн дипломат туршлага нь нөлөөлсний дээр яльгүй цухалдмагц ямагт даамжирдаг бүгшээгээ хөдлөхөөс айжээ. 

	Фон Дирксен хөлөг онгоц дээр байх ёслолын хугацааг дээд зэргээр багасгаад хот руу буцав. 

	Германы элчин сайдын яам үймээн гаргагчдын эсрэг чиглэсэн зэвсэгт ажиллагааны зурваст орчихсон байв. Дотоод явдлын яамны сайд Гото Элчин сайдын яамны байшинг суллаж, ажилтнууд нь аюул учирч болзошгүй районоос нүүн зайлах нь чухал гэдгийг Фон Дирксенд урьдчилан анхааруулав. Элчин сайдын яамны хана тоймгүй олон нууцыг хадгалж байсан учир Фон Дирксен түүний үгэнд орсонгүй. Элчин сайд бүх ажилтнаа ажил дээрээ бай, харин тэнэсэн сум шархдуулж болзошгүй учир цонх руу бүү ойртогтун гэсэн захирамж буулгав. Дирксен рейхаас итгэмжлүүлсэн нэг ч нууцыг Элчин сайдын яамны хүрээнээс гадагш цухуйлгахыг хүссэнгүй. 

	Токиод гарсан үймээн дэлхий дахины хэвлэлд бөөн шуугиан дэгдээв. «Франкфуртер цайтунг» сонины сурвалжлагч Рихард Зорге ч уг хэрэг явдлын тухай бичжээ. Рихард бичсэн өгүүлэлдээ: «Токиод гарсан бослого бол цочмог хүмүүсийн зоримог ажиллагаа төдий зүйл биш байлаа...» гэжээ. Хамгийн том нь ахмад цолтой тэдгээр үймээн гаргагч офицеруудын ард өөр хүчин японы аж үйлдвэр, милитарист бүлгийнхэн зогсож байгаа гэдгийн хувьд Зоргед эргэлзээ байсангүй. Хамгийн нөлөө бүхий хүмүүс уг хэрэг явдлын өмнөхөн Токиогоос алга болсон нь санаандгүй хэрэг биш, тэд үймээн дэгдээхээр бэлтгэж байгааг мэдэж байсан хэрэг билээ.

	Хоёрдугаар сарын хэрэг явдал удалгүй дипломатын ажиллагаанд нөлөөлөв. Герман-Японы харилцаа улам бүр нягт зузаан итгэлцэх шинжтэй болж, Зөвлөлт Оростой Японы харилцах харилцааны тухайд гэвэл муудан доройтсоор байлаа. Токиод болсон хоёрдугаар сарын хэрэг явдлаас хойш нэг сар ч өнгөрөөгүй байхад япончууд Манжуур Зөвлөлтийн хил дээр Зөвлөлтийн хилчидтэй зэвсэгт мөргөлдөөн өдөөн үүсгэв. 

	Рихард Зорге Манжуурт бий болж байгаа нөхцөл байдлыг нүдээрээ үзэх гэж аль хэдийнээс зорьж байлаа. Төв ч ихээхэн ул үндэстэй мэдээлэл ирүүлэхийг шаардаж байв. Японы эрх баригчид гадаадын сурвалжлагчдыг Манжуурт үл нэвтрүүлнэ. Гэхдээ японы талыг барьсан үзэлтэйгээрээ Жанжин штабт андагдахаа байсан доктор Зоргег жич үзэн зөвшөөрчээ. Рихард хоёрдугаар сарын үймээний дараахан Манжуур луу явав. 

	Гадаад явдлын яамны сайд Аритатай хурандаа Итагакийн ярилцсан ярианы агуулгыг доктор Зорге тэр үед мэдээгүй байлаа. 

	Тэгэхэд Квантуны армийн штабын дарга үзэл бодлоо доорх үгсээрээ илэрхийлжээ. Үүнд:

	 

	«Гадаад Монгол бол бидэнд хориотой орон. Хувьсгалын дараа Зөвлөлт засгийн газар Гадаад Монголыг талдаа татаж амжсан юм. Дорнод Азийн газрын зургийг харах юм бол Сибирийн төмөр замыг хаацайлсан Гадаад Монгол бидний хувьд стратегийн ямар их ач холбогдолтой нь шууд тодорхой харагдана. 

	Гадаад Монголыг Япон, Манжуур хоёрт нэгтгэвэл Зөвлөлт Холбоот Улсын аюулгүйн байдалд хүчтэй цохилт өгнө гэсэн үг. Тийм учраас Квантуны арми өөрт байгаа бүхий л хэрэгслээр Гадаад Монголд Японы нөлөөг дэлгэрүүлэх төлөвлөгөөтэй байна» 

	 

	гэжээ. 

	Японы арми засгийн газрын танхимын үйл ажиллагаанд хөндлөнгөөс улам бүр идэвхтэй оролцож Квантуны армийн штабын дарга Гадаад явдлын яамны сайдад нэн түс тас зөвлөгөө өгч байлаа. 

	Хурандаа Итагаки юманд явчихсан байсан учир Зорге түүнтэй Мүгдэнд уулзаж чадсангүй. Гэхдээ Германы сурвалжлагчийг генерал Хонзиогийн оронд орсон армийн командлагч генерал Уэда дуртайяа хүлээн авч уулзжээ. Хонзио эзэн хааны туслах бөгөөд цэргийн хэрэг эрхэлсэн зөвлөгч болжээ. 

	Мөрөн дээрээ хөндлөн хадсан тэмдэг бүхий погонтой, ногоон китель өмссөн, урт буурал сахал, бодлогошронгуй гундмал нүдтэй халзандуу, ахимаг насны генерал бичгийн ширээний ард түшлэгтэй сандал дээр Зоргегийн өмнө сууж байлаа. Иймэрхүү гэм зэмгүй гадаад төрх байдлын цаад талд ярилцагчаа хуурмаг мөрөөр оруулан дагуулах чадвар, овжин заль, болгоомж хянуур зан нуугдана. Хонзиогийн нэгэн адил Уэда Зөвлөлтийн Алс дорнод руу хийсэн түрэмгий халдлагад оролцсон агаад түүнд Квантуны армийн командлалыг даалгаж өгсөн нь санаандгүй хэрэг огтхон ч биш билээ. 

	Генерал мэдээжийн үнэнийг давтан ярьж, эмх амгалан, аз жаргалын орон болж хувирах ёстой Манжуурт эзэн хааны зам чухал хэрэгтэйг яриад хятадуудын талаар гомдол гаргаж Монголын тухай, тэр тусмаа Зөвлөлт Оросын тухай ганц ч үг цухуйлгасангүй. Энэ явдал тагнуулчинд зарим зүйлийн талаар бас санаа авхуулав. 

	Хэрэгтэй мэдээллээ Зорге бусад эх сурвалжаас ч олж авч байлаа. Доихара Бүгд Найрамдах Монгол Ард Улстай хил залгасан Цахар луу явсан гэдгийг Зорге юуны өмнө олж мэдэв. Шумбагч хөлөг онгоцны зүг чигийг заагч далдаас харах дуран адил энэхүү туршлагатай хашир хорлон сүйтгэгч Японы түрэмгийллийн чигийг зааж байлаа. Рихард түүний явсан хэргийг «Нью-Йорк трибюн» сонинд гарсан бяцхан мэдээлэлтэй жишиж үзэв.

	Сонинд өгүүлэхдээ:

	 

	«Япон улс Гадаад Монголын дэвсгэр нутгаас авах замаар Манж-гогийн хил хязгаарыг өргөтгөх оролдлогоо сэргээлээ гэж өвөр Монголын захирагч хунтайж Тэюань мэдэгдэв. Япончууд Квантуны армийн тагнуулын албанд зориулж Панчанд нисэх онгоцны буудал байгуулж байна» 

	 

	гэжээ.

	Гэтэл одоо Доихара монгол улсын хилээс холгүй орших Панчанд яг байж байлаа. Япончууд хунтайж Тэюанийг талдаа татаж амжжээ. Эдүгээ Тэ-юань Монгол улсын хил дээр Японы хийж буй наадамд гол үүрэг гүйцэтгэгч нь болж хувирсан байна. Доихарагийн оролцоотойгоор Өвөр Монголын хунтайж нууц зөвлөгөөн хийж Ар Монголыг оролцуулсан хаан төрт шинэ улс байгуулахаар шийджээ. 

	Энэ бүх мэдээ хожим Японы архивын баримт бичгүүдээр батлагдаж билээ. Зоргетой ярилцахдаа Монголын тухай сэдвээс булзаарч байсан нөгөө генерал Уэда тэр үед Токиод, Гадаад явдлын яамандаа бичихдээ:

	 

	«Албан ёсны бус, нэн нууц мэдээлэлд Өвөр Монголд явуулж буй манай бодлогод үлэмжийн дэвшил гарсан гэж мэдээлжээ. Хунтайж Тэ-юань японы тагнуулын албаны даргатай зөвлөлдөж шинэ улс байгуулах талаар бага хурал хийжээ. Тэгээд Ар, Өвөр хоёр Монголыг нэгтгэн нийлүүлж хаант төр тогтоох шийдвэр гаргасан байна» 

	 

	гэжээ. 

	Тэр үеэр бас Квантуны армийн хүчээр Хабаровскийн чиглэлээр цохилт хийх Оцугийн төлөвлөгөө гэгч маш нууц төлөвлөгөө задран мэдэгджээ. Энэ зорилгоор Японы армийн Жанжин штаб Манжуурт явган цэргийн хорь орчим дивиз аваачихаар төлөвлөж байжээ. 

	Зорге сарын дараа Манжуураас буцаж ирэв. Японы түрэмгийллийн дараачийн шат Бүгд Найрамдах Монгол Ард Улсын эсрэг чиглэгдэж байж болох юм гэдгийг Зоргегийн олж авсан мэдээнүүд ягштал нотолж байлаа. Төв энэ тухай зохих мэдээлэл хүлээж авчээ. 

	Токиод эрс шийдэмгий ажиллагаанд бэлтгэж байлаа. Гэтэл Москвагийн мэдээ Японы цэргийн эрхтнүүдийн хамаг төлөвлөгөөг бусниулав. Юу гэвэл Зөвлөлт Улс Бүгд Найрамдах Монгол Ард Улстай харилцан туслах тухай гэрээг Улаанбаатар хотод байгуулжээ. Энэ үеэс эхлэн Монгол улсын хил хязгаарын халдашгүй дархан байдлыг Зөвлөлт гүрний хүчин чадал батлан даах болов. Үүнийг цагийг нь олж гүйцэтгэжээ!.. 

	Квантуны арми 1936 оны хавраас Бүгд Найрамдах Монгол Ард Улсын хил хязгаар луу ахихаа зогслоо гэдгийг Рихард Зорге сэтгэл хангамжтай тэмдэглэв. Монгол улстай харилцан туслах гэрээгээр холбогдсон Зөвлөлт Холбоот Улсын зүгээс эрс хатуу няцаалт авахаасаа Квантуны арми эмээх болжээ.

	Рихардыг Токиод байхад Отт утасдав. Утасны харилцуурт Оттын бүдэг, удаашрангуй дуу сонстон:

	— Чи ч ирчхээд л гялсхийгээд алга болчихдог болжээ... Бүр зан чинь хувирч гүйцээ юу даа! Одоохон манайд хүрээд ир, сонин мэдээ байна гэхэд

	— Над ч бас сонин юм багагүй байна... За тэр ч яах вэ би очъё, гэв. 

	Зорге орой хийхээр товлосон ажлаа хойшлуулж Оттынх руу явах хэрэгтэй болов. 

	Оттынд Рихардаас гадна ахмад Пауль Веннекер, цайвар, үс, янхир том нүүртэй гоолиг Анита Моор хэмээх хөнгөндүү ааштай хүүхэн хоёр байлаа. Анита үймээн самууны үеэр алагдсан Сангийн Яамны сайд өвгөн Такахасийн гашуудлаар өмссөн хувцсаа тайлаагүй байв. Юу гэвэл Такахасийн ач хүү урьд түүний нөхөр байсан юм санжээ. Анита нөхрөөсөө эрт салсан боловч өвгөнд сайн хэвээр байсан юм. Гэхдээ гашуудал түүний тачигнатал хөхрөн элдэв дээдийн дэмий юмны тухай ам хамхилгүй бурахад саад болсонгүй. Дэргэд нь түүний шинэ нөхөр, аж үйлдвэрийн эзэн, Германы үлэмж том концерн «Сименс»-ийн төлөөлөгч Гёрберт Моор сууна. Концерн нь японы нийслэлийн эдийн засгийн хэсгийнхэнтэй өргөн харилцаатай аж. Энд бас Германы нисэх онгоцны заводыг эзэмшигчийн нэг Кауман гэдэг сууж байлаа. 

	Үдэшлэгийн эхээр, эр эм хоёр Моорыг хүрэлцэн ирэхээс урьд эрэгтэйчүүд Оттын ажлын өрөөнд тамхи татан сууцгаажээ. 

	— За чи ямар сонинтой ирэв дээ? гэж Отт асуув. 

	— Чиний хувьд Квантуны арми бол шинэ мэдээ гэсэн үг. Бичээд ав! гээд Зорге тэмдэглэлийн дэвтрээ гаргаад хуудаснуудыг нь эргүүлж цэргүүдийн нийт тоо, шинэ дивизүүдийн дугаар, зэвсэглэл зэргийг хэлж өгөв... 

	Цэргийн атташе тоонуудыг нэгэн хуудас цаасан дээр бичиж аваад:

	— Чи энэ бүгдийг хаанаас олоод авчихдаг байна аа? гэж гайхан дуугарав. 

	—— Паульхен чамд ч би бэлэг барьж болно гээд Рихард тэнгисийн цэргийн атташе Веннекер тийш эргэн, — Би чамтай энд тааралдана гэж мэдсэн юм. Май!.. Үүнийг Пренгерт өгөөрэй. Энэ бол эрхэлдэг зүйлд нь холбогдоно гэв. 

	Түдэлгүй эр эм хоёр Моор иржээ. Тэд элчний ажлын өрөөнд сууж яриа хөөрөө дэлгэж Рейн нутгийн дарс ууж тоглоом тохуу хийлцэнэ. Эйген Отт, Зорге хоёр шатар тоглохоор суусан авч анхаарал муутай тоглож байн байн алдаж нүүнэ. Рихард шатрын өрөөстэй хөлгийг харан гөлөрч бодлого болно. Рихардыг Анита Моор удтал анхааралтай харснаа гэнэт, 

	— Хүүш ээ, Ноён Зорге, хүүш ээ та чинь славян маягийн царайтай хүн юм аа! Оросын тагнуул арай биш биз дээ? гэж дуу алдав. 

	Бүгд Анита өөд эргэн ямар юмаа донгосно вэ! гэсэн байртай гайхан харцгаав. 

	— Ямар элэнцгийн нь славян байх вэ... гэж Зорге сунжруулан дуугараад, — Би чинь Саксон нутгийн хүн! хэмээн нүүрээ үрчийлгэснээ саксон аялгуугаар хачин хөгийн ярьсан учир бүгд элгээ хөштөл хөхрөлдлөө. Зорге ч баясгалантай тас тас хөхрөв. Тэгээд дараа нь янжуур луугаа гар сунгалаа. Өргөө ч дуустал тоглов. Биеэ ямар их хүчлэн барьсныг нь хэн ч анзаарсангүй. Зорге янжуураа сороод утааг нь гаргангаа гүнээр санаа алдаад сэтгэл уужрав. 

	Өөрөө болон нөхөд нь бие биеэ хадран арайхийн эргэлдэн буй арзгар лут араа бүхий аварга том машин дотор байгаа юм шиг Зоргед үе үе санагддаг байлаа. Болгоомжгүй нэг хөдлөх буюу буруу алхвал л тэр дугуй хавчин авч хэсэг бусаг болгон тасчина. Өөрсдийг нь эрэх буюу тэдний байгаа долгионоор гарч буй нууц радио нэвтрүүлгээр нь хардан сэрдэж байгаа гэдгийг Зорге тодорхой мэдэж байвч одоогоор бүх зүйл бүтэмжтэй байлаа. Тэр үед Төвд бичихдээ:

	 

	«Аюулгүй байдал ерөөс үгүйд л эндэх нөхцөл байдлын бэрхшээл оршиж байна. Ямар ч цагт шөнийн харанхуйд ч цагдаа нар бариад авах аюулаас мултрахгүй. Үүнд л тухайн, энэ оронд хийж байгаа ажлын туйлын хүнд бэрхшээл, үүнд л энэ ажил ухаан санааг хөвчлөн дайчилж тамирдах шалтгаан оршиж байгаа юм» 

	 

	гэжээ.

	Үнэхээр ч хэрэг явдал дараа дараагаар зууралдан гарч Рамзайн бүлэг юу болсон ч гэсэн тэдгээр хэрэг явдлын хөдөлгөгч хүчийг олж мэдэх хэрэгтэй байлаа. Берлинээс төлөөлөгчид ирэх гэж байгаа талаар штабын офицероос уран зураач Миягид санаандгүй хэлсэн үг Зоргед амар заяа эс үзүүлнэ. Гэхдээ хэдэн сар өнгөрсөн авч тэр үгийг батлах баталгаа олдсонгүй. Элчин сайдын яамныхнаас энэ талаар тодорхой мэдсэн зүйлгүйн дээр бас фон Дирксен юу ч эс дуугарна. 

	Тиймд Мияги штабын нөгөө офицертой дахин уулзаж, Берлиний зочид хэзээ ирэх юм бэ? гэж санаандгүй аятай асуухад гараа хайнга сэгсрээд:

	— Одоо тэр бидэнд падгүй хэрэг гэжээ. 

	Тэр үг учрыг тайлсангүй, харин, ч будилаантуулав. Яагаад «одоо» падгүй гэж, урьд нь юу байсан, одоо хэнд падтай хэрэг болж байна? Оттотой тэс ондоо юмны талаар ярилцсан яриа л харин олон зүйлийн учрыг тайлж өгөв. 

	Японы цэргийн атташе хурандаа Осима Токиод байгаа жанжин штабтайгаа харилцахдаа хэрэглэж байсан нууц түлхүүр үгсийг Берлинд буй Германы абвер тайлан илчилж чаджээ. Эйген Отт тэсэж чадсангүй, баярласан сэтгэлээ Рихардтай хуваалцав. Юу гэвэл Оттод эдүгээ анд нөхрөөсөө нуух юм гэж бараг байсангүй. Энэ яриа хурандааг Герман руу Бад-Киссингенд болох цэргийн хээрийн том сургуульд очихоор явахын өмнөхөн болжээ. Хэрэв Японы цэргийн хүчин чадлын тухай яриа үүсвэл Германы цэргийн эрхтнүүдэд юу гэж мэдээлэх вэ гэдгээ Отт нөхөртэйгөө зөвлөлдлөө. 

	— Миний хувьд гэвэл, Японтой ирээдүйд манай тогтоох цэргийн холбоог нэг их ач холбогдолтойд үзэхгүй байна. Тэр холбоо бидэнд тээр болохоос цаашгүй гэж хэлээд Зорге тэр санаагаа ярилцагч нөхөртөө сэнхрүүлэхийг зугуухан хичээв. 

	— Гэтэл Цоссенд үүнээс ондоо бодолтой байна. Бид өөрсдөө Дорнодоос холбоотон эрж байгаа юм хэмээн Отт Германы зэвсэгт хүчний штабын тухай өгүүлэхэд, — Ламын үгүйд бомбо зална гэдэг үг байдаг биз дээ. Эйген ээ, арга байж уу... гэв. 

	— Үүнийг хар л даа! гээд хурандаа Отт төмөр шүүгээнээсээ машиндсан хэдэн хуудас гаргаж ирээд Зоргед өгөв. Энэ бол Берлинд суугаа японы цэргийн атташе Осимагийн мэдээллийг тайлан уншсаны нэг хэсэг байв. Рихард дэндүү анхааралтай уншиж үл зохих учир ердөө гүйлгэн уншаад эгүүлж өгөв. Гэхдээ энэ нь Зоргегийн хувьд болох нь тэр. 

	Германы зэвсэгт хүчний холбооны офицер ирж Зөвлөлт Холбоот Улсын эсрэг Герман Японы хооронд хориглон хамгаалах холбоо байгуулъя гэсэн Риббентропын хувийн бодол санааг уламжиллаа гэж хурандаа Осима жанжин штабт илтгэжээ. Энэ саналыг Японы жанжин штаб ч сонирхож байж болзошгүй, юу гэвэл одоо Квантуны арми зөвлөлтийн хилд тулаад байлаа. 

	Жанжин штаб энэ талаар юу бодож байгааг Осима лавлан асуужээ. 

	Японы цэргийн удирдлага Риббентропын санаанаас зөрөх зүйлгүй байна. Гэхдээ зарим асуудлыг судлан магадлахыг хүсэж буй тул энэ зорилгоор Берлин рүү жанжин штабын дэд хурандаа Вакамацуг явууллаа гэж Жанжин штабын дарга Берлинд хариулжээ. 

	Вакамацу Берлинд очиж Германы цэргийн яамны сайд Бломбертэй уулзсан тухай бас мэдээлсэн байлаа. 

	Хурандаа Осима эцэст нь Зөвлөлт, Монгол хоёр харилцан туслах тухай гэрээ байгуулсантай холбогдуулж гэрээг коммунизмын эсрэг баримт бичгийн хэлбэртэй болгон дипломатын шугамаар цаашид хэлэлцээ хийх нь зохистой гэж Германы тал үзэж байгааг илтгэсэн байв. Үүний хувьд чи юу гэж хэлмээр, байна? гэж Отт асуув. 

	— Түрүүчийн хэлдэгтэй адил байна. Берлинд оросын хүчийг дутуу үнэлж японы цэргийн хүчин чадлыг дөвийлгөн үнэлж байгаагаас түрэмгий балмад үзэл санаа ханхалж байна. 

	— Би үүнийг чинь Фон Бломберт хэлэлтэй биш дээ!

	— Мэдэх юм алга даа хэмээн Зорге мөрөө хавчсанаа, — Би үүнийг Бломберт хэлээгүй, чамд хэлж байна шүү дээ... гэхэд

	— Чиний ч зөв байж мэднэ хэмээн Отт бодлогошрон хэлэв.

	Зорге урьд олж авсан саланги тасархай мэдээнүүдийг одоо хооронд нь нийлүүлэн нэгтгэж болохтой боллоо. Штабын офицерын «Одоо энэ бидэнд падгүй» гэсэн сүүлчийн үгний учир ойлгомжтой болжээ. Жанжин штаб хэлэлцээр хийх үүргээ Гадаад явдлын яаманд шилжүүлсэн ажээ. 

	Энэ бүхэн яагаад тийм болсон учрыг Озаки, Зорге хоёр удтал хэлэлцэв. Япон, Германы жанжин штабуудын хоорондын цэргийн шууд хэлэлцээ Зөвлөлт-Монголын гэрээ байгуулагдсантай уялдан тасалдлаа гэдэг дүгнэлтэд яв явсаар хүрэв. Үнэндээ ч Квантуны арми «Мүгдэний будилааны» маягаар Монголд цэргийн мөргөлдөөн үүсгэж чадахгүй болжээ. Монголын хил дээр тийнхүү мөргөлдөөн үүсгэх юм бол Зөвлөлт Холбоот Улсын зүгээс даруй зохих хариу няцаалт авах байлаа. Одоо Япон, Германд ихээхэн уян хатан, дипломат гэрээ хэрэгтэй болов. Ийм гэрээ нь гадаад өнгөн дээрээ «дэлхий коммунизмын» эсрэг, чанар дээрээ Зөвлөлт орны эсрэг, коминтерны эсрэг гэрээ болох байлаа.

	Энэхүү нууц санааг илчилж чадлаа. Коминтерны эсрэг гэрээ гэдэг нэрийн дор Зөвлөлт улсад ноцтой аюул заналхийлсэн цэрэг улс төрийн хуйвалдаан нуугдаж байв. Энэ дүгнэлтийн үнэн болохыг цааш цаашдын хэрэг явдал батлан харуулжээ. Хожим Зорге бичихдээ:

	 

	«Ямар нэг гэрээний төслийг авч хэлэлцэн байгааг би мэдсэн тэр үеэсээ эхлээд Германы эрх баригч хэсгийнхэн болон Японы цэргийн нөлөө бүхий удирдагчид хоёр орныг зөвхөн улс төрийн талаар ойртуулах бус бас улс төр, цэргийн хамгийн нягт зузаан холбоо тогтоохыг хүсэж байгааг ойлгосон юм. 

	Москвад байхад миний өмнө тавьсан зорилт бол Герман-Японы харилцааг судлах явдал байлаа. Гэтэл тэр үед уг хоёр орныг холбож байсан зүйл бол Зөвлөлт Холбоот Улс буюу яг хэлбэл Зөвлөлт Холбоот Улсыг дайсагнах үзэл байлаа гэдэгт эргэлзээ байгаагүй болохоор одоо зорилт маань шинэ байдлаар гарч ирлээ. Би Берлинд Осима, Риббентроп, Канарис нарын хооронд нууц хэлэлцээ болж байгааг эхлэхээс нь мэдсэн болохоор тэр хоёр орны хоорондын харилцааг ажиглах нь миний ажиллагааны хамгийн чухал зорилтын нэг болсон билээ. Коммунизмын эсрэг гэрээний тухай хэлэлцээний үеэр зөвлөлтийг үзэн ядах Герман-Японы үзэл хэчнээн их хүчтэй илэрсэн нь Москвагийн сэтгэлийг түгшээх зүйл болж байв» 

	 

	гэжээ. 

	Коммунизмын эсрэг гэрээг хэрхэн бэлтгэж байгааг цаашид ажиглах үүрэг Озакид ногдов. Озаки засгийн газрынхны хүрээнд улам бүр итгэл олж нөлөө бүхий хүмүүстэй ойртон танилцсаны дотор эзэн хааны зөвлөлийн хамгийн ахмад гишүүн Генрогийн ач хүү хунтайж Сайонзи, хожим Японы ерөнхий сайд болсон хунтайж Коноэ, засгийн газрын танхимын нарийн бичгийн дарга Казами Акира нар байлаа. Казами Акиратай Хозуми Токиогийн их сургуульд хамт суралцаж байжээ. 

	«Асаки» сонинд бичих өгүүллийнхээ талаар зөвлөлдөхөөр Озакийг танхимын нарийн бичгийн даргынд ирэхэд шиваантиг цэцэглэдэг намар цаг байлаа. 

	— Миний мэдэж байгаа мэдээгээр бол Берлиний хэлэлцээ ямар ч үр дүнд хүрсэнгүй. Тийм биш гэж үү? гэж Озаки хэлэв. 

	— Озаки-сан та тэр бүрд нэвтэрхий байж чаддаггүй хүн шив дээ! хэмээн Казами ялдам атлаа хүлцэнгүй инээмсэглээд, — Бид удахгүй олон улсын нэгдүгээр зэргийн шуугиант явдлын гэрч болох байх. Хэлэлцээ тасраагүйгээр барахгүй, гэрээний эх бэлэн болоод нууц зөвлөл түүнийг өнөө маргаашгүй хэлэлцэх гэж байна... Одоо энэ бол тийм онцгой нууц биш. Бид практик санааны үүднээс энэ талаар хэвлэлд мэдээлээгүй байгаа. Гэрээг хэвлэх юм бол оросуудтай хийх загас агнуурын гэрээнд саад болж мэдэшгүй... Тийм учраас коммунизмын эсрэг гэрээний тухай сонинд мэдээлэхийг хориглосон юм гэв. Хоёрдугаар сарын үймээний дараа эзэн хааны зарлигаар нууц зөвлөлийн даргын тушаалд фашистчилагдаж яваа барон Хиронумыг томилжээ. Энэ бол цэргийн бүлгийнхний нөгөө ерөнхий сайд болгож чадаагүй тэр хүн билээ. Нууц зөвлөл уул гэрээг батална гэдэгт ямар ч эргэлзээ байж болохгүй байлаа. 

	Нарийн бичгийн дарга маш уриалгахан байж, Нууц зөвлөлийн даргад илгээсэн танхимын зөвлөмжийг Озакид танилцуулав. 

	Илгээлтэд: 

	 

	«Япон Германы хэлэлцээний дүнд тус хоёр засгийн газар, уул гэрээг байгуулахдаа дээр дурдсан ажиллагааг зохицуулахын үүднээс тусгай зүйл ангийг оруулах ёстой гэдгийг ойлголцов» 

	 

	гэж дурджээ. 

	Нууц зөвлөлийн даргад явуулсан илгээлтэд орсон өгүүлбэрийг бүрхэг томьёолсон тул түүний цаана нэг зүйл нуугдаж байгаа болов уу гэж бодогдоно. 

	— Таны хашир зантайг мэдэж байна. Тэр чинь юу гэсэн үг болохыг шууд хэлчихсэн нь дээргүй юу хэмээн Озаки хөхрөв. 

	— Тэгэхгүй шүү! гэж нарийн бичгийн дарга зөрснөө, — Бодлоо нуухын тулд дипломат хүнд хэл заяасан юм гэдэг аль дивангарын мэдээж зүйл билээ. Илгээлт бол энэ л зорилгыг агуулж байгаа юм. Тэр тусгай зүйл ангийн тухай хэзээ ч, хаа ч ярьж таарахгүй... Хэзээ ч! гэж хуруугаараа сургамжлангуй сүрдүүлэн дохив. 

	Танхимын нарийн бичгийн дарга гэрээн дэх Зөвлөлт улсын эсрэг чиглэсэн нууц нэмэлтийг өгүүлсэн ажээ. 

	1936 оны арван нэгдүгээр сарын 25-нд Коминтерны эсрэг гэрээнд Берлинд гарын үсэг зурсан байна. Хэвлэлд тэр тухай урьдчилан юу ч мэдээлсэнгүй, харин гэрээний талаар цууг эхлээд Америкт, дараа нь Европт тархаах талаар Бранка Вукелич санаа тавьжээ. 

	Эзэн хааны нууц зөвлөлийн хуралдаан дээр уг зөвлөлийн дарга Хиранума гэрээг сайшаалгахаар санал хураах зөвлөлийн бүх гишүүд зөвшөөрсний тэмдэг болгож суудлаасаа босжээ. Москвагийн Төв үүнээс бүр түрүүнд мэдээ авчихсан байжээ. Гэрээнд гарын үсэг зурах өдөр Японы Гадаад явдлын яам уул гэрээ зөвхөн коминтерны эсрэг чиглэснээс бус Зөвлөлт улсын эсрэг чиглээгүй гэж тангараглан мэдэгдсэн авч гэрээний нууц хавсралт Москвад аль эртний нууц зүйл биш болжээ. 

	Гэрээнд гарын үсэг зурсныг нөгөөдрийн маргааш нь Зөвлөлтийн гадаад хэрэг эрхэлсэн ардын комиссар Литвинов:

	 

	«Япон-Германы хэлэлцээрийн хэвлэлд нийтлэгдсэн хоёр жаахан зүйл ангийг үйлдэхийн тулд арван таван сарын турш хэлэлцээ хийж, тэр хэлэлцээ хийх ажлыг Японы талаас заавал япон генералд, Германы талаас хэт дипломатчид даалгах хэрэгтэй болж хэлэлцээг маш нууц байдалд Герман японы албан ёсны дипломатаас ч нууц сэм хийх хэрэгтэй болсныг итгэхээс учир мэдэх хүмүүс татгалзаж байна» 

	 

	гэж зөвлөлүүдийн их хурал дээр итгэл дүүрэн хэлж чадах байлаа. 

	Тэр өдрүүдэд бас нэгэн явдал болсон нь: Владивостокийн ойролцоо Ханко нуурын хавиар Японы хэдэн зуун цэрэг Зөвлөлтийн хил зөрчжээ. 

	Герман-Японы гэрээ ийнхүү хүчин төгөлдөр болжээ. 

	БАРЬЯ ГЭВЭЛ... БАРЫН ЗУЛЗАГА

	Онгоц их өндөрт ниснэ. Онгоцны цонхоор тэнгисийн ус төмөр адил хөхрөн цэлийж давлагааны цасан цагаан дэлсээгээр утас адил эмжээрлэгдсэн эрэг зурайн харгагдана. Анна цонхоор дорогш хайнга харан, заримдаа сандлынхаа зөөлөн түшлэгийг налан дэрлэж зүүрмэглэж буй дүр үзүүлнэ. Гадна өнгөндөө туйлын уужуу тайвуу байж, дэргэдээ суугаа дух томтой генерал лугаа эелдэг ялдам ярилцаж түүний сээтэн хаяхыг элэгсгээр угтах авч сэтгэл түгшсэн байдал, эмээн болгоомжлох бодол ер эс арилан зүрхийг нь балбалзуулна. 

	Анна хагас жилийн өмнө Хятадаас арай гэж Токиод ирж, энэ завсар Шанхай руу хоёр ч удаагаа нисжээ. Даашинз дотуураа бүсэнд нуусан гэрэл зургийн хальсны тухай бодохгүйг хичээвч эс чадна. Гучин найман ороомогт хэчнээн метр хальс байх, хэчнээн зураг дарагдсан болохыг тоолж тоо бодлогын ээдрээтэй тооцоо хийж ахин дахин будилснаа дахиад л тооцоолж эхэлнэ. Тооцоолсоор байтал мянга гаруй зургийн тооцоо гарав. Тэгэхлээр мянган нууц баримт бичиг, мянган хуудас зураг төсөл, гэрэл зураг буй хэрэг болж байлаа. Генерал өөрөөс нь амттай жүржийн шүүс уухгүй сэн болов уу? гэж тусархангуй асуухад Анна инээмсэглэн баярласнаа илэрхийлэв. Хоёул сэрүүн ундаа ууж, цаг агаарын байдлын тухай ярилцав.

	Онгоцонд цэргийн хүн маш олон байлаа. Тийм ч учраас нислэгийн замыг нэлээд өөрчилсөн байж мэднэ. Эхлээд Пхеньян, Порт-Артур тийш ниссэнээ дараа нь Шанхай руу зүглэв. Анна яриа завсарламагц толгойгоороо гэдрэг налж нүдээ анина.

	 

	 

	...Анна бага залуу үеэ дурсан санав. Тэгэхэд Новониколаевын худалдаачин Поповынд тогооч гэхэд тогооч биш шавь гэхэд шавь бус хоёрын хооронд байж билээ. Энэ бол Сибирийн Обь мөрний тэнд байсан хэрэг. Тэнд худалдаачин Попов төмөр зам тавихад материал нийлүүлж байснаа сүүлдээ Сибирийн алс бөглүү тэр бяцхан хотод бүрмөсөн шингэжээ. Анна тэнд төрж жинхэнэ сибирь охин болон өсөж бойжжээ. Гэхдээ хувь заяа нь амар жимэр бүрдсэнгүй. Иргэний дайны үеэр Колчак дорно зүг туугдаж түүний хамт «байгсад» цөм шилээ харуулж байлаа. Худалдаачин Попов ч гэр орныхонтойгоо Харбин руу оджээ. Анна Жданкова тийнхүү хилийн чанад гарч Хятадад ирсэн ажгуу. Дараа нь нэгэн фин цэргийн даргатай сууж, Валениус гэдэг хатагтай болов. Гэтэл нөхөртэйгөө удаан суусангүй бэлэвсрэн хоцорч, Шанхайд шилжжээ. Түүнийг хүн болгон фин хүн гэж тооцно. Анна ч тийм биш гэж үл няцаана. 

	Анна сүүлд нь механик Клаузенд хайр сэтгэлтэй болж ханилан суув. Клаузен тэгэхэд өөрт нь, би бол фашизмыг эсэргүүцэгч хүн, Хятадын Улаан армийн тэмцэлтэй холбогдсон онцгой даалгавар биелүүлж байгаа гэж хэлсэн бүлгээ. Анна улс төрийн бодлогоос хол байсны дээр Максыг ямар ч ажил, юу ч хийдэг байлаа ялгаагүй гагцхүү хайр сэтгэлээ л өгчээ. Гэтэл Анна яв яваандаа нөхрийнхөө ажилд тусалдаг болж, одоо тэгээд Рихард Зоргегийн даалгавраар Шанхай руу нисэж яваа нь энэ билээ. 

	Токиод Анна олон хэсэг болгон задалсан радио станц зөөвөрлөн авчрахад нь Максдаа туслан, үл ойлгогдох зураас, цэг цохин дамжуулах үед нь харуул хийж, холбоо барихаар явж, юу ч юм авч, өгөлцөнө. Тэгж явах үе бүрийг санахаараа дандаа зүрх нь түгшинэ. Анна өөрийгөө аймхай хулчгар гэж тооцно. Гэлээ гэхдээ даалгасан бүгдийг өө сэвгүй биелүүлнэ. Тэр байтугай тахиа үржүүлж дор нь радиогийн эд анги хадгалахын тулд тахиандаа тэжээл худалдан авчээ. Тэгснээрээ хэнд ч ямар ч сэжиг төрүүлээгүй билээ. Гэхдээ өөрт нь ямагт аймаар байдаг байлаа. Одоо Шанхай руу ийнхүү нисэж явахдаа ч тийм аймшигтай байлаа. 

	Өөрийн нь элч Анна Клаузен хүр хорхойн үүрэн дэх торго нэхэгч хорхой адил гэрэл зургийн хальсанд бүслүүрдээстэй, японы нэгдүгээр зэргийн сөрөг тагнуулчин, хорлон сүйтгэгч Доихара Кензитэй нэг онгоцонд зэрэгцэн суугаад нисэж явааг Зорге мэдсэн сэн бол уу! Генерал Доихара Манжуур орохоор нисэж явлаа. Түүнийг Японоос эх газар Хятадад илгээсэн 14 дүгээр дивизийн даргаар томилжээ. Энэ бол их дайн эхлэхээс гурван сарын урьдах хэрэг. Доихара дахиад л цус асгаруулсан аймшигт хэрэг явдлын дохио боллоо. 

	Генерал ердөө Порт-Артурт буухынхаа өмнөхөн нэрээ хэлжээ. Ийм аятайхан бүсгүйтэй танилцахад түүнд тааламжтай байжээ... 

	Онгоцонд явсан цэргийнхэн бүгд Порт-Артурт бууж тэдний суудлыг шинэ зорчигчид эзлэв. Гэхдээ цөөн учир онгоц Шанхай хүртэл бараг хоосон нисэв. Дор уул нуруунууд тал хөндийгөөр солигдон, гол мөрөн ногоорон тохойроод дараа нь дахиад уул нуруунууд гарч ирнэ. Тэгэхдээ энэ удаа хурц хянган орой, онгорхой сэтэрхий шүд мэт ноён оргилууд гарч ирлээ. Умард нутгийн догшин ширүүн байгаль өмнөд нутгийн зөөлөн дулаан уур амьсгалаар солигдоно. Ногоолин уулсаас ганга гуунд хэрчигдсэн хөндийд сүүдэр буужээ. Ганга гууны салаалсан байдал гайхамшигт хачин мод буюу аварга том хавтгай чулуун дээр уран сийлбэрчний урласан далавчит лууны дүрстэй төсөөтэй харагдана. 

	Зинанд түр бууж нисэх онгоцны буудлын дэргэдэх намхан давчуу гуанзанд хооллов. Тэнгисийн хижим, хулсны нахиа идэж, байцаатай хоолоо дуусгав. Анна дэндүү бүдүүн тарган харагдахаас эмээн пальтогоо тайлалгүй ширээнд суулаа. 

	Зинанаас хөөрсөн дараа бас нэлээд хэдэн цаг нисэв. Тэнгэр муухайрч, Хөх мөрөн хаврын шар усны үеийнх адил үерлэн будан манан дунд сүүмийн бараг харагдахгүй байлаа. Онгоц агаарын цүнхэлд нэг доош нэг дээшлэн донсолж эхэлсэн учир Анна тэртээ дор хөврөх тутаргын нов ногоон гоё талбайг шохоорхон харах сөгөөгүй явлаа. 

	Онгоцны буудал дээр бүр ядарч тэнхэл алдарчихсан буужээ. Тэгээд явган тэрэгчин хөлслөн зочид буудал тийш одов. Товлосон уулзалт болтол хоёр цаг гаруйхан үлдээд байв. Анна үс гэзэг, нүүр царайгаа янзлан хувцсаа сольж өмсөөд гэрэл зургийнхаа хальсыг бүсэн дотроосоо гаргаж чихрийн цаасан хайрцагт хийгээд туузаар нямбайлан боож, гоёмсог зангидав. Бүрэнхий болоход Анна Клаузен зочид буудлаас гарч Хоржигнуур булгийн гэдэг гудамжнаа байх Баблингвелроод тийш одлоо. Анна одоо зуны цайвар цагаан даашинз өмсөж, хантаазныхаа энгэрт хиймэл доржпалам чулуун шигтгээ бүхий гоёлын зүү хатгажээ. Чехүүд, Судет нутгийн германчууд л ийм гоёл хийхдээ лут мастерууд билээ. 

	Анна Клаузеныг, их дэлгүүрийн үзмэрийн цонхны дэргэд очиж зогсох үед гудамжны чийдэн асчихсан байв. Анна гартаа бяцхан цүнх, цаасан хайрцагтай чихэр барьжээ. Анна үзмэрийн цонхонд дэлгэн тавьсан гоёлын хувцсыг шохоорхон харж байтал дэргэд нь мөн тийм доржпалам шигтгээ бүхий энгэрийн зүүтэй бүсгүй хүрч ирэв:

	— Хөөе, танд бас яг минийх шиг энгэрийн зүү байх чинь вэ! гэж тэр бүсгүй дуу алдав. 

	— Над үүнийг Карлсбадаас авчирч өгсөн юм хэмээн Анна зааж өгсөн хариу үгийг хэллээ. 

	Хоёр бүсгүй гудамжинд санаандгүй гэнэт тохиолдсон найз нар шиг зогссоноо нөгөө бүсгүй гутал дотор юм орчихжээ, үүнийг барьж байгаад өгөөч хэмээн боодолтой юмаа бариуллаа. 

	— Баярлалаа танд! Одоо зүгээр гэв. 

	Анна бүсгүйд өөрийнхөө хайрцагтай юмыг зөрүүлэн өгөөд хоёул хоёр тийш салж одлоо. Өгсөн даалгавар биелэгдсэн учир Аннагийн дотор уужирч цээж дүүрэн амьсгаллаа. 

	Анна зочид буудалдаа эргэж ирээд боодолтойг задлан бөөн ногоон доллар гаргаж ирэв. Тоолбол таван мянган доллар байх бүлгээ. Өглөө нь Английн банк буй эргийн зүг очиж, мөнгөө Клаузены нэр дээрх дансанд хийгээд сэтгэл нь амран чөлөөтэй болов. Тэгээд нэг өнжөөд Токиод эргэж ирэв... 

	 

	 

	1937 он японд цэрэг, дипломат, засгийн газрын албан тушаалтнуудыг ийш тийш нь баахан сэлгэн тавьснаар тэмдэглэгдэв. Тэр нь Квантуны армиас эхэллээ. Генерал Итагаки Жанжин штабтаа эргэж ирэн, Манжуурт түүний ажлыг цэргийн газрын цагдаагийн албаны дарга байсан хурандаа Тозио авчээ. Генерал Доихара Хятадад командлах албан тушаалд очиж зун нь Японы засгийн газрын тэргүүнээр германч үзэлтэйгээрээ нэрд гарсан хунтайж Фумимаро Коноэ боллоо. 

	Японы дээд албан тушаалынхныг ийнхүү нааш цааш болгосон нь Рамзайн бүлгийн ажиллагаанд цочир нөлөөллөө. Рихард Зоргегийн туслах, нэрд гарсан тоймч Хозуми Озаки ерөнхий сайдын хятадын асуудал эрхэлсэн зөвлөгч болж дэвшлээ. 

	Хунтайж Коноэ долоо хоног болгоны гурав дахь өдөр хамгийн дотно хүмүүсээ урин зочлох агаад Хозуми Озаки тэр «Лхагва гарагийн» байнгын оролцогчийн нэг болж хувирав. Төлөв аль нэг зоогийн газар тусгай тасалгаанд цуглана. Эзэгтэй том тавагтай нимгэн зүссэн мах, ногоо, буурцгана, таван халуун урьдчилан авчирч, ширээн дээр хийн хоёр хайруул тавиад дан эрэгтэйчүүлийг үлдээн гарна. Хунтайж Коноэгийн улс төрийн бүлгэмийнхний нэрлэснээр «Зоогийн хорхойтнууд» өөрсдөө хоолоо хийж идэн, улс төрийн нандин чухаг сэдвээр яриа дэлгэнэ. «Зоогийн хорхойтонгуудыг» бас «уураг тархины трест» гэж нэрлэх ба тэд өндөр бус урт ширээ тойрон чийрс дээр сууж, бэлдсэн хоол, гүнцгээ яаралгүй зооглох зуур төрийн чухал асуудлууд хэлэлцэж хойшлуулшгүй чухал төлөвлөгөөнүүд дэвшүүлэн гаргана. Энд хожим нь засгийн газрын улс төрийн чиг шугамд нөлөөлөгч үзэл санаанууд үүсэж гарна. 

	Хозуми Озакид мэдээлэл олж авах бас нэг аятайхан сурвалж болсон тушаал байсан нь Өмнөд Манжуурын төмөр замын эрдэм шинжилгээний хэлтсийн зөвлөгч нэлээд дээхнээс болсон ажгуу. «Эрдэм шинжилгээний хэлтэс» гэдэг нэрээр Манжуурын хэргийг эрхэлсэн үйлдвэрийн самбарласан концерны эдийн засгийн тагнуулын бүлэг нүүр царайгаа халхалж байв. Өмнөд Манжуурын төмөр замын компани Умард хятадад ажиллаж байсан Японы үйлдвэр, худалдааны олон нэгдлийн хувь нийлүүлсэн мөнгөний хяналтын битүүмжийг хянана. Уг компани аж үйлдвэрийн хамгийн том концерн, түүний дотор Мицуи, Мицубисийн концернтой мэдээллээ солилцоно. «Эрдэм шинжилгээний хэлтэс» Японы цэргийн үйлдвэрийн тухай чухал мэдээ авч, Японы жанжин штабт зориулсан нууц лавлагааг өөрөө олонтоо бэлтгэнэ.

	Уран зураач Миягийн тухайд гэвэл нэлээд өөр төлөвлөгөөтэйгөөр армийн асуудлыг судалж дунд зиндааны офицеруудын дунд эргэлдэнэ. Гэхдээ энэ нь Мияги хоёрдугаар зэргийн мэдээ олж авч байсан гэсэн үг огт биш ээ.

	Цэргийн яаманд ажилладаг анд нарын нь дунд уран зургийн хорхойтой нэг залуу офицер байх тул Мияги түүнтэй хотод олонтоо уулзаж учран, яг газар дээр нь бие зүйлээс харж зурахын тулд хоёул үе үе хөдөө тосгон руу явж голын зах дээр, хамгийн гоёмсог бөглүү газар очно. Нэг хавар зургийнхаа тавиурыг дэлгэн зоогоод тордлогогүй орхисон цөөрөм, хунгийн наад дэвсгэр дээр нэгэн хуучин сүмийг хоёул зурж эхэлжээ. Цөөрөм дэх хунгууд үргэлж хараанаас мултран цааш хөвж одно. 

	Миягийн дагуул будгийнхаа нийлүүрийг доош тавьснаа:

	— Өнөөдөр бид зургаа дуусгаж чадахгүй нь байна, ямар тусгүй вэ. Гэтэл би зургаа удтал эргэн барьж амжихгүй болж байдаг... Нэг загвар хийх хэрэгтэй болж байгаа. Энэ нуур шиг л учиргүй том... гэж урамгүй дуугарав. 

	Тэгээд тэр загвар дээр бүх хятад нутгийг уултай устай, гол мөрний хөндийтэй нь дүрсэлсэн юм. Уг загвар бол том хэмжээний газрын зургийн яг хуулбар загварыг зурахад зориулж тусгай том танхим гаргаж өгсөн гэж офицер дашрамд өгүүлжээ. Бусдыг нь Мияги өөрөө гүйцээн сэтгээд Зоргетой нэн даруй уулзав. Стратегийн төлөвлөгөө зохиох захиргаанд ажилладаг уран зургийн хорхойтой тэр залуу офицер тагнуулчинд маш чухал дүгнэлт хийх боломж олгосон утасны үзүүрийг бариулж өгсөн нь тэр. Хэрэв стратегийн төлөвлөгөө зохиох захиргаанд Хятадын газар орны загвар зураг хийж байгаа юм бол ямар нэг чухал хэрэг явдалд бэлтгэж байна гэсэн үг...

Автоматаар үүсгэсэн тайлбар]

	 

	Бараг үүнтэй яг нэг зэрэг Озаки ч өөрийн сонирхож байсан нэг шинэ юм олж мэдэв. Үүнд жанжин штабаас толилуулсан засгийн газрын гадаад улс төрийн бодлогын төлөвлөгөөг сая нэг юм хүлээн аваад байна гэж Хозумид ерөнхий сайдын нарийн бичгийн дарга итгэхгүй ярьжээ. Олон арван сэтгүүлч өдөр бүр уулздаг «Империал» зочид буудалд уулзсан ээлжийн уулзалтын үеэр Озаки ерөнхий сайдын нарийн бичгийн даргаас сонссон бүх зүйлийг Зоргед уламжлав. Цаашдын алхмаа хэлэлцэхийн үүднээс бас дахин уулзалдаж олон янзын арга эргэцүүлж найруулан бодсоны эцэст хамгийн жирийн нэг арга дээр тогтсон нь засгийн газрын гадаад улс төрийн бодлогын төлөвлөгөөтэй танилцуулж өгөөч гэж ерөнхий сайдаас Озаки шууд гуйхаар болж тохиролцлоо. 

	Ээлжит лхагва гарагт «зоогийн хорхойтнууд» хүн бүгдийн дуртай зоог шарсан махыг зөвшин байж бэлдэх үед Озаки ерөнхий сайдаас нөгөө асуултаа асуусанд Коноэ агшин зуур бодолхийлэв. Юү гэвэл төлөвлөгөө маш нууц, гэтэл Озаки бол Хятадын асуудлаарх зөвлөгч нь болохоор түүнийг мэдэж байх ёстой аж... 

	Коноэ нимгэхэн зүссэн мах тостой хайруул дээр хийх зуур арай гэж ам нээн

	— Би танд танилцуулах нь зүйтэй гэж бодож байна. Та миний албан тасалгаанд очоорой. Танд уг материалыг танилцуулах захирамж өгөмз гэв. 

	Энэ ярианд дахин эргэж орсонгүй. Озаки хайруулд шар айраг дусаагаад буурцгана нэмэв. Ингэвэл маш гайхалтай сайхан амттай болдог ажээ. 

	— Ноёд оо, шарсан мах бэлхэн боллоо! гэж Озаки ёсорхонгуй зарлаад буурцгийн тосонд хайрагдаж сайхан хонгор шар болсон зүсэм махыг савхаар чадмаг чимхэн аваад түүхий өндөг хутгасан аягандаа хийв. 

	Хайруул дээр дахин өөр мах ногоо тавиад янжуураа татлаа. 

	Танхимын улс төрийн бодлогын тухай дахин яриа үүсэж Озакийн анхаарлыг татан соноржуулсан үг ерөнхий сайдын амнаас гарав. 

	Хунтайж Коноэ:

	— Барын зулзага барья гэвэл агуйд нь ордог учиртай... Эс тэгвэл юу ч бүтэхгүй... гэв. 

	Коноэгийн хэлсэн энэ үг ямар учиртай юм бол оо?

	Түүний цаана бас л нэг юм нуугдаж байх бүлгээ. 

	Озаки ерөнхий сайдын албан тасалгаа руу очихын урьд Рихард Зоргегийн Москвагаас саяхан хүлээж авсан бяцхан хавтгай аппаратыг гуйж авлаа. Рихард тэр аппаратын ирэхийг удтал хүлээж Төвөөс хэд дахин лавлан асуужээ. Аппарат бол дэндүү том гэрч баримт болно. Тэгж зүрхлэхийн хэрэг байна уу, үгүй юу гэж Төв эргэлзсээр байсан авч Рихард: осолтой нь яриагүй осолтой гэвч өөр замаар баримт бичгийн хуулбар олж авах аргагүй гэж зүтгэсээр байж түүнийг авчээ. 

	Озаки эхлээд аппаратаа цүнхэндээ хийсэн боловч албан тасалгаа руу нь очих замдаа авч пиджакийнхаа дотор хармаанд хийв. Энэ нь ч аминд оров. Нууц бичиг баримтыг эрхэлдэг түшмэл газар шүргэх шахан мэхийн мэндлээд хунтайж Коноэгоос хэрэгтэй заалт нэгэнт авсан ноён зөвлөгч:

	— Та хэдэн минут хүлээнэ үү гэж гуйв. 

	Түшмэл хэсэг алга болсноо бор хавтастай бичиг баримт барьсаар эргэж ирээд:

	— Та тийшээ өрөөнд морилон орно уу. Тэнд танд дээр байх. Харин цүнхээ миний энд үлдээнэ үү. Журам тийм билээ гэжээ. Нууц бичиг баримт хадгалагч энэ түшмэл Кемпейтайтай хэлхээ холбоотой нь мадаггүй. Өчүүхэн жижиг зураг авах аппарат цүнхнээс нь олдвол Озакийн цаашдын зам зөвхөн Сугамогийн шоронд очиж дүүжлүүлэх зам байх байлаа. 

	Озакийг өрөөнд ортол хаалганы цаана цоож торхийн түүнийг цоожлов. Озаки ойрын хоёр жилд японы явуулах улс төрийн бодлогын хэтийн төлөвийг тодорхойлсон туйлын нууц баримт бичигтэй ганцаархнаа үлдлээ. 

	Зорге уг явдал юу болж шувтрахыг тэсэж ядан хүлээнэ. Вукелич бүр орой болсон хойно сая нэг угаасан хальсыг авч ирж хоёул ажилдаа орлоо. Нүднийхээ харцыг хурцлан байж өсгөгч шилний туслалцаатайгаар эзэн хаан Хирохитогийн засгийн газрын меморондумыг уншиж эхлэв. Хятадын асуудлыг шийдвэрлэх Японы улс төрийн бодлогын гол зүйл байв. Хятадад «эзэн хааны замыг» тэнгэрийн ивээлээр хэрэгжүүлэхийг ерөнхий сайд хунтайж Коноэ танхимынхаа зорилго мөн гэж үзэж байлаа, Коноэ гүнцэг зооглож суух зуур хэлсэн 

	"Барын зулзага барья гэвэл агуйд нь ордог учиртай" гэсэн тэр үг энд давтагдаж байлаа. 

	Гоминданы Хятадын эсрэг япон түрэмгийлэлд бэлтгэж байгаа нь Японы зүгээс Зөвлөлт Холбоот Улсад халдан довтлох аюул суларч байна гэсэн үг огтхон ч биш байв. Квантуны армийн шинэ командлагч, хээрийн цагдаагийн газрын дарга байсан генерал Тозио Жанжин штабт илтгэхдээ:

	 

	«Хэрэв Зөвлөлт Холбоот Улсын эсрэг дайнд бэлтгэх үзлийн үүднээс Хятад дахь одоогийн нөхцөл байдлыг авч үзвэл Нанжины засгийн газарт цохилт өгөх нь бидний хувьд хамгийн зохистой бодлого болохын дээр бидний ар талаас заналхийлэх аюулыг арилгах сан билээ» 

	 

	гэжээ. 

	Хятадад халдан довтлохыг Японы цэргийн эрхтнүүд Зөвлөлт орны эсрэг хийх том дайны бэлтгэл гэдэг үзлийн үүднээс үзэж байлаа. Энэ нь Зоргегийн гарт орж ирээд байсан Квантуны армийн цэргийн тооны талаарх мэдээгээр батлагдаж байв. 

	Квантуны арми «Мүгдэний будилааны» үеэр 50 мянган цэрэгтэй байсан нь Японы армийн 20 хувь болж байлаа. Таван жилийн дараа Зөвлөлт Улсын алс дорнодын хил дээр Квантуны армийн 270 мянган цэрэг байсан байна. Японы бүх цэргийн тоо нэмэгдсэн авч Квантуны арми цаглашгүй түргэн өсөж 1937 он гэхэд Японы армийн бүр гуравны нэг нь Манжуурт байлаа. 

	Квантуны армийн танкны тоо энэ жилүүдэд арван нэг дахин, нисэх онгоц бараг гурав дахин, их буу дөрөв дахин олширсныг Зорге тооцоолон бодов. Зөвлөлт Холбоот Улсын хил рүү стратегийн зам тавьж Умард Манжуурт цэргийн хуаран, цэргийн агуулах, нисэх онгоцны буудал байгуулсаар байв... 

	Японы цэргийн эрхтнүүд Зөвлөлт улсын хувьд дайсагнасан бодлогоо өөрчлөх гэсэн санаа огт үгүй байгаа нь юм бүхнээс харагдана. 

	Энэ бүхнийг Рихард Зорге Хятадад байлдааны ажиллагаа эхлэхээс бүтэн хагас сарын урьд олж мэдээд тэр тухай Төвд мэдээлжээ. Японы цэрэг Хятадын их хэрмийн хавиар төвлөрсөн довтолгоо эхлэхэд бэлхэн авч үүний тулд ээлжит «будилаан» үүсгэх шаардлагатай байсан буюу. Тийм будилаан 1937 оны долоодугаар сарын долоонд Лугоцуяогийн буюу гадаадынхны нэрлэдгээр Марко Пологийн гэгдэх хуучин гүүрний дэргэд үүсжээ. Гүүр Бээжингээс хорин ли15 зайтай байв. Генерал Доихара Кензи хэрэг явдал болсон газар урьдаад ирчихсэн байжээ... 

	Тэр шөнө гүүрний ойролцоо Японы дивизийн хээрийн сургууль болжээ. Тэдний дэргэд, өндөр чулуун хэрмээр хашигдсан Банпин хэмээх бяцхан хотод Хятадын цэргүүд бас байв. Хятадын цэргийн талаас буун дуу гарсан мэт өгүүлэн Японы тусгай албаны дарга хятадын генералд эсэргүүцэл мэдэгдэж дивизээс жагсаалын цэрэг Исияма алга болсон нь лав хятадынханд алагдсан буюу хулгайлагдсанаас гарцаагүй гэж тулгажээ. Японы цэргүүд хотын дааман хаалганд тулан ирж алга болсон цэргийг эрж олохын тулд хот руу нэвтрүүлэхийг шаардав. Хятадууд оруулахаас татгалзмагц японы батальон их бууны дэмжлэгтэйгээр хотын хаалга руу дайрч эхэлжээ. Энэ үеэр нөгөө жагсаалын цэрэг Исияма нь олдчихсон байв. Тэр өдөр Исияма нэг нөхөртэйгөө хамт олсон дэндүү их тослог бүтэн нугасны мах идээд пологтчихсон ажээ. Шөнө хээрийн сургуульд гарах үеэр гэдэс нь учиргүй мушгилан өвдөж, нэрийг нь дуудахад хэн ч түүнийг орлож үл чадах «ажилд» явсан байжээ. 

	Байлдааны ажиллагаа болсон газар тийш Зорге эхлээд Вукеличийг явуулснаа, нөхцөл байдлыг магадлан тодосгох, хятадад эхэлсэн хэрэг явдалтай уялдуулан тагнуулчдын хийсэн дүгнэлтийн үнэн мөнийг шалгахын тулд өөрийн биеэр явахаар шийдэв. Япон, хятадтай удтал зууралдаж одоогийн эхэлсэн энэ дайнд шийдвэрлэх амжилт олж чадахгүй, харин японы үндэсний нөөц баялгийн үлэмж хэсгийг үрэхээс цаашгүй. Хятадын тухайд гэвэл эсэргүүцэл нь яваандаа даамжирч, халдан түрэмгийлэгчидтэй тэмцэх шинэ шинэ хүч гарч ирнэ гэж Озаки нотолж Зорге түүнийг нь бүрэн зөвшөөрөв. 

	Хятадын тухай нэмэлт мэдээг Москвад Төв хүлээнэ. Макс Клаузен «Висбаден»-тай холбоо барьж амжих бүрийдээ «Хятадад юу болж байгааг мэдээлэгтүн!» гэсэн товчхон, уйгагүй радио цахилгааныг Зоргед уламжилна. 

	Баримт бичиг бүрдүүлэхийн хувьд онцгой бэрхшээл гарсангүй. Хил нэвтрэх бичиг, паспорт, Японы жанжин штабаас авсан зуучлах захиа бүгд бэлхэн болсон хармаанд хийгээстэй тул Рихардад Германы элчин сайд фон Дирксенд явахын өмнө бараалхах үлдээд байлаа. 

	Доктор Зорге Хятадад явахынхаа урьд элчний өрөөнд шөнө дүл болтол суулаа. Энэ бол ажил хэргийн айлчлал байсан авч яриа төлөв хийсвэр сэдэв рүү шилжжээ. Хоёул эртний дорно дахины баримал цуглуулах хорхойтой учир яриа хөөрөө нь чин үнэнээсээ нийцнэ. Зорге Мантрен будда бурхны хачин гоё уран сийлбэрийг Киотод очих үеэрээ хачин хямдхан авснаа ярина. Тэр сийлбэр умард нутгийн уран гартны бүтээл болох нь гарцаагүй, юу гэвэл уран сийлбэрч бурхны дүртэй болгон хачин уран сийлсэн нь сийлбэрчийн өөрийн нь зан чанарын цогцолбор болсны дээр бас хачин болхи хуудуу чанарыг хосолсон ажгуу. 

	Фон Дирксен атаархсан сэтгэлээ дарж эс чадан:

	— Та одоо тийм хосгүй зүйлийг яаж олж чадаад байдаг хэрэг вэ! гэж дуу алдан хэлэв.

	— Надад ч бөөн аз дайрч байгаа юм даа гээд Зорге инээмсэглэснээ, — Тэнүүлч амьдралын минь шан биз ээ, бодвол. Би ч нарт ертөнцөөр тэнүүчлэх дуртай хүн л дээ гэв. 

	Зорге хайрцгаас янжуур гарган ирж татаад хамраараа утаа савсуулснаа баруун хөл дээрээ яльгүй доголон өрөөн дотуур нааш цааш холхин алхав. 

	Адар дор хурц гэрэл асан бичгийн ширээн дээр бас хүнд суурьтай чийдэн асаалттай байна. Ширэн диван, түшлэгтэй хүнхэр сандлуудын хооронд бас өндөр тавиуртай гэрэл асаалттай байна. Тэдгээр түшлэгтэй сандлын нэгд нас нэгэнт ахисан дун цагаан үстэй элчин сайд Фон Дирксен сууна. Элчин хурц гэрэлд дуртай хүн тул өрөөний нэг ч буланд сүүдэр эс байх ажээ. Энэхүү нүд гялбуулам ёозгүй хурц гэрэлд Зоргегийн нүүрийг атираатуулсан үрчлээнүүд улам ч гүн юм шиг санагдан, дөчин хоёр наснаасаа бүр ч хөгшин юм шиг одоо харагдана. Тэгэхдээ нүд нь улам ч номин хөх өнгөтэй болж, өтгөн хөмсөг дороосоо залуу золбоолог харагдана. Нүүрнийх нь байр төрх тувт өөрчлөгдөж нэг нүүдэлчин скифийн омгийн маягаар догшин царайлан хүрлийж, тэгснээ гэнэт хүүхдийн адил цайлган цагаан болно. Тэгсэн үед гал цог бадарсан нүд нь ялдам дөлгөөн элчээр туяарна. 

	Түүнтэй ярилцагч Германы хуучин цагийн маш ёсорхуу, цэмцгэр дипломатч Герберт Фон Дирксен янжуураа огцом огцом сорон, хурц гэрэлд тунгалаг зэгэл мэт харагдах бөөн утааг нь савсуулна. 

	— Би ч даанч ширээ, сандал, албан тасалгаанд хадагдчихсан хүн дээ. Сурвалжлагч хүн бол дипломатч хүнийг бодох нь ээ бололцоо ихтэй л дээ гэж Дирксен өгүүлэв. 

	— Би танд тусална. Би хятадад очоод алагдаж болзошгүй. Тэгвэл би цуглуулгаа танд гэрээслэн үлдээе. Та зөвшөөрөх үү? хэмээн Зорге хөхрөв. 

	Фон Дирксен хориглонгуй гараа өргөөд:

	— Ноён Зорге, би шүтлэг бишрэлтэй хүн биш. Гэхдээ би та гэж бодвол явахынхаа өмнө ийм үгээр тоглоом хийхгүй сэн... хувь заяагаа хэмлэхийн хэрэг юун бил ээ? гэв. 

	— Та татгалзаж байгаа хэрэг үү? хэмээн Зорге тоглоом хийсэн чигээр хэлээд нүд нь баясгалантай анивчсанаа, — Тийм бол намайг амьд үлддэг байлаа ч гэсэн та алдахгүй! Би танд Майдар бурхныхаа сийлбэрийг бэлэглэе. Би маргааш авчирч өгөмз гэв. 

	— Би иймэрхүү хорхой татсан юмнаас татгалзаж хүч хүрэхгүй хэмээн фон Дирксен хөхрөв. 

	Улс төрийн ээдрээтэй нөхцөл байдалд гоц сайхан баримжаалж чаддаг, энэ баяр хөөр бүхий хөнгөн шалмаг сурвалжлагч тийнхүү элчин сайдын сэтгэлд нийцжээ. Фон Дирксен Японд эхний жилээ сууж байгаа биш болохоор өөрийгөө юм мэддэг хүн гэж тооцох авч нэвтэрхий, далай их боловсролтой франкфуртын энэ сурвалжлагчийн санаа бодлыг хэзээ ямагт дуртайяа сонсоно.

	— Та явах гэж буй аяллынхаа талаар юу хэлмээр байна? Та Хятад дахь нөхцөл байдлыг хэрхэн үнэлж байна? гэж фон Дирксен асуув. Зоргегийн зорьж ирсэн яриа ид л өрнөдөг дээрээ тулж ирээд байв. 

	— Хятадын байдал миний гайхлыг төрүүлэхгүй байна. Ямар ч байсан Японы байр төрх номоороо явж, түүний олон жилийн бүх бодлогоос нь үүсвэрлэн гарч байна гэж Зорге хариулаа. 

	— Өөрөөр хэлбэл?

	— Орос-Японы дайн гарахаас дөчин таван жилийн урьд японы флотод уурын ганц хөлөг онгоц байсан юм. Зугаалга хийх тэр хөнгөн хөлгийг Мекадод Английн хатан хаан бэлэглэсэн. Уурын хөдөлгүүрийг яаж жолоодохыг мэдэх хүн байсангүй учраас ганц тэр хөнгөн хөлөг нь ч аргамжаастай зогсож байлаа. Харин энэ зууны эхээр Япон улс бараг гурван тонн усан багтаамж, зуун тавин хиур бүхий тэнгисийн цэргийн орчин үеийн хүчирхэг флоттой болжээ. Дөрвөн зуун тонны усан багтаамж бүхий зугаалгын хөнгөн хөлгийг бодох нь ээ энэ бол зэгсэн хэрэг байлгүй яах вэ... Би баримтад тулгуурлаж дадчихсан хүн гэв. 

	— Тийм ээ, гэхдээ манай зууны хоёр дахь хагас одоо ойртож байна шүү дээ. 

	Фон Дирксен энэ үгийг ярилцагчдаа урам зориг оруулахын тулд хэлжээ. Үүнийг нь ч Зорге ойлгож улам ч улайрангуй үргэлжлүүлэв: 

	— Уг нь Японы тэнгисийн флотын үндсийг зугаалгын хөнгөн хөлөг тавьсан ч гэсэн тэнгисийн флотыг чинь зугаалахын тулд байгуулдаггүй гэдгийг би хэлэхийг хүсэж байна. Орос-Японы дайн үүний баталгаа болж болох сон билээ. Энэ дайн Японы хөлөг онгоц Оросын эскадр луу довтолсноор эхэлж билээ. Энэ бол хорьдугаар зуун. Тийм биш гэж үү? Флот бол Японы армийн адил «Их азийн цэцэглэн бадрах хүрээ» бий болгох шинэ бодлогын үндэс болж өгч байгаа юм. Эхлээд Солонгосыг булаан эзэлж, дараа нь Орост халдан довтолж Манжуурыг эзлэн авч, одоо тэгээд Хятадад дайн гаргаж байгааг ч санаад үз л дээ. Японы түрэмгийлэл Хятадад нэвтрэхээр тогтохгүй гэдэгт би лавтай итгэж байна. Энэ далимаар хэлэхэд манай байр байдал тэнд нэн адармаатай байна. Нэг талаас, бид япончуудтай ойртож байдаг. Нөгөө талаас Хятадад тусалж, Чан Кайшид зэр зэвсэг нийлүүлэн, Хятадын армид цэргийн зөвлөгч нараа байлгаж байдаг. 

	Фон Дирксен улайрангуй яригчийнхаа бодол санааны явцыг улам бүр ихэд сонирхон ажна. Сурвалжлагч хүн сэтгэл зүй, улс төрийн талаар гоц байхаас ч аргагүй. Алс Дорнодод бий болсон нөхцөл байдал Токиод суугаа Германы Элчин сайдын сэтгэлийг аль дивангараас түгшүүлж буй билээ. 

	Фон Дирксен дипломатын асар их туршлага суусан хүн авч тухайн энэ зүйл дээр энэхүү ээдрээтэй, тэр байтугай эмзэгтэй байдлаас хэрхэн гарахаа одоо хэр яг шийдээгүй байлаа. Фон Дирксен эдүгээ Германы Гадаад явдлын яаманд юу гэж мэдээлэхээс олон зүйл шалтгаалах байв. Элчин сайд бодол болон:

	— Бид Алс Дорнодод төвийг сахих бодлого баримталсаар байгаа гэж хэлэв. 

	— Хятадад бас генерал Фалькенгаузен тэргүүтэй манай зөвлөгчид, түүний штабыг байлгасаар байгаа! гэж Зорге ёжлонгуй дуугарав. 

	Зорге нэг гараа хармаандаа хийгээд татаж дуусаагүй янжуур барьсан нөгөө гараараа огцом огцом занган ярьсаар Фон Дирксений урд очиж зогсоод, — Хятадын улаан армийн эсрэг Чан Кайшийг байлдаж байх үед герман зөвлөгчид тэдэнд хэрэгтэй байв. Гэтэл одоо тэд Японы эсрэг ажиллаж байна. Фалькенгаузен Германдаа буцах цаг болсон, яриагүй болсон!.. тэр чинь хүн биш лакадсан савхи гэсэн үг. Унтер-деи-Линденд л маршаар алхаж байдаг юм байгаа биз, түүнд хийх юм юу ч байхгүй. Эс буцвал тэд хэрэг тарина гэв. 

	Германы дипломатын албан тасалгаанд ийм үг хэлж тоотойхон аавын хүү зүрхэлнэ. Зоргегийн биеэ барихгүй байгаад Дирксен яльгүй аягүйрхсэнээ:

	— Хий дэмий шазруун үгсийг нь хаячихвал таны хэлж буй үгэнд үнэн мөн зүйлс байна гэж хэнэггүй дуугараад, — Гэхдээ манай цэргийн зөвлөгчдийг буцаагаад татчихвал оросуудын байр суурийг бэхжүүлэх сэн билээ. Улс төрийн бодлогод хоосон орон зай гэж байдаггүй. Хятадын армид манай цэргийн зөвлөгч нарын суларсан орон зайг оросууд тэр дор нь эзэлнэ. Тэгвэл бид алдана гэв. 

	— Оросууд бол юу хүсэж байгаагаа юуны урьд мэдэж байна. Гэтэл бид мэдэхгүй байна. 

	— Японы хүчтэй болохыг Кремль хүсэхгүй, японы түрэмгий бодлогын эсрэг тэмцэж байна. Тиймээс ч хятадад өөрийн зөвлөгч нараас гадна сайн дурын нисэгчдийг илгээж байна. Энэ чинь нууц биш!.. Оросуудын баримталж буй байр суурь тодорхой байна. Хятадад юу хүсэж байгаагаа буюу хятадын үндэсний хүчин ялахыг хүсэж байгаагаа арван хуруу шигээ мэдэж буй Хятадын армийн гол зөвлөгч Зөвлөлтийн генерал Блюхерийг сана л даа. Гэтэл бид юу хүсэж байна? Аль Орост туслах гэж байгаа юм уу? Би үүнийг ойлгохгүй байна. Япон хятадын мөргөлдөөнд Зөвлөлттэй хамтран ажиллаж байгаа хэрэг болж таарч байна. Бүр яриагүй тэгж байна! Бид большевикуудтай нэг завинд сууж байгаа нь илэрч байна!.. гэж Зорге зөрөв. 

	Зорге унтарсан янжуураа асаагаад өөрөөс нь нүд салгахгүй байгаа фон Дирксений өмнүүр нааш цааш алхан, 

	— Чан Кайши хоёрдмол бодлого явуулж, хоёр тоглоомоор наадаж байна. Чан Кайши Японы империалистууд гэхээсээ коммунистуудыг илүү үзэн ядаж байна. Японы арми Хятадынхаас хүчтэй. Хятадын биеэ худалдсан генералуудыг зэр зэвсэг хээл хахуулиар япон ялна. Япон улс Чан Кайшийг өөрийг нь хахуульдан авлаа ч гэсэн би гайхахгүй. Тэгвэл юу болох вэ? Тэгвэл Фалькенгаузен, түүний ажилтнууд ямар байдалд орохыг та төсөөлж байна уу? Бид эз азаа үзэж Чан Кайшийн ялагдсаны хариуцлагыг хуваалцаж таарахгүй. Түүний ялагдсаны гэм бурууг герман зөвлөгчид дээр тохно... Фалькенгаузен өөрөө намагт сууж манай Жанжин штабыг бас суулгаагүй дээрээ нэн даруй буцах хэрэгтэй байна. Германы цэргийн нэр хүнд унахад фюрер сэтгэл хангамжтай байхгүй байх гэж би бодож байна. Тэгвэл тэдний бөндгөр мөрөн дээрээ үлдэхгүй. Нээрэн шүү, бүр яриа байхгүй!.. Тэгсэн нь ч зүйтэй! Үүнийг бас анхааралдаа авах хэрэгтэй. Гэхдээ би бол энгийн хүн болохоор цэргийн юм бүхний учрыг гүйцэд ухахгүй байж мэдэх юм. Гэхдээ л миний мэдэж байгаагаар лав хурандаа Отт ч бас тэгж бодож байгаа юм байна билээ. Цэргийн асуудлаар тэр хүн чинь бусад хэнээс ч илүү их юм мэддэг нэр нөлөөтэй хүн. Тэр дундаа явцуу цэргийн хүрээгээр бус, өргөн хүрээтэй бодож сэтгэж чаддаг хүн гэж ярив. 

	Рихард энэ удаа ихээхэн уужуу тайвуу ярьж өрөөн дотуур хол хол алхан холхино. 

	— Хятадад явуулах манай бодлогын тухайд гэвэл, тэнд өөрийн эдийн засгийн бодлогыг бэхжүүлэх ёстой... Ноён элчин сайд аа, Япон улс биднийг үйлдвэр, худалдаа, банк, ерөөс эдийн засгийн ямар л бол ямар салбар хүрээнээс шахан гаргаж зүрхлэхгүй. Бүдүүлгээр хэлэхэд, бид япончуудтай хятадын зах зээлийг хуваах ёстой. Хятадыг байлдаж байгаа дээр нь бид Шанхай, Нанжин, ерөөс бүх нутаг усанд нь зангилгаа байр суурь эзлэх ёстой. Бид үүнийг одоо л хийх хэрэгтэй. Эс тэгвэл унаанаасаа хоцрох аюулд орж мэднэ. Ноён Фон Дирксен та миний хэлж байгааг зөвшөөрөхгүй байна уу? Би цэргийн асуудлыг бодох нь ээ эдийн засгийн асуудлыг мэддэг хүн гэж өөрийгөө тооцдог юм. Учир нь би хятадад банкны ажлыг олон жил судалсан хүн. Гэхдээ харин банкны эзэн болоогүй, сурвалжлагч болж орхисон юм даа... 

	Зоргегийн үгэнд гарцаагүй бат нот үнэн зүйлс байв.

	Зорге фон Дирксентэй ярилцсан яриандаа цэргийн атташе хурандаа Оттын нэрийг дурдсан нь санаандгүй хэрэг огтхон ч биш билээ. Зорге маш том ээдрээтэй нарийн тоглоом сэдсэн нь хэрэв бүтвэл маш том хэтийн төлөв нээх учиртай билээ. Зорге бололцоо таарсан газар болгондоо цэргийн атташегийн нэр хүндийг өргөн мандуулах гэж элдвээр оролдоно. Фон Дирксен Токио дахь албан тушаалаасаа халагдах юм гэнэ гэсэн цуу Германы элчин сайдын яамныхан дотор сүүлийн үес их тархжээ. Оросын санхүүгийн том эздийн нэгтэй садан төрлийн барилдлагатай Герберт Фон Дирксен Германы Гадаад явдлын яаманд маш их нөлөөтэй хүн байлаа. Дирксенийг Лондонд Германы элчин сайдаар суух юм гэлцэнэ. Тийм бол фон Дирксений оронд хурандаа Отт болж болохгүй гэх газар юу бил ээ? гэж Зоргед бодогдоно. 

	Энэ бодол эхлээд их зоримог, санаанд багташгүй санагдсан учир Зорге тэр дор нь таягдаж орхив. Гэтэл ухаан санааг нь эзэмдсэн энэ бодолд ахин дахин эргэж орно. Үзээд алдаж болохгүй нь юу бил ээ? Чимхийг алдаж атгыг олдог ёс ч байдаггүй бил үү! Бүтвэл ямар сайхан бололцоо нээгдэх бол гэдгийг цэгнэн бодохоос агаарт хөөрөх адил сэтгэл нь дэвэрнэ. Бүтдэггүй юм аа гэхэд Зорге юугаар ч хохирохгүй билээ. 

	Хурандаа Эйген Отт бол Зоргег халуун дотно итгэлт андаа гэж тооцно. Хоёул танилцаад хэдэн жил болсон аль дивангарын чи, би-гүй төө зайгүй болж, хамгийн итгэсэн яриа хөөрөөгөө дэлгэн ярих нь олонтоо. Зорге өөрөөс нь өөр хэн ч олж эс чадах материалаар цэргийн атташег хааяа хааяа хангаж өгнө. Ууж идэж наргихын цагт Зорге шиг хосгүй хүн атташед үгүй... 

	«Анд нөхөр» Оттыг зэрэг дэвийн шатаар өгсөн дээшлэх юм бол Германы элчин сайдын яаманд ирж буй одоогоор өөрийнх нь мэдэж чадахгүй байгаа асар олон нууц гартаа орж ирнэ гэдэгт Зорге найдна. Бас нэг багагүй ач холбогдолтой зүйл буй нь шинэ элчин сайдаар уламжлан улс төрийн хэрэг явдалд яаж ийгээд нөлөөлж болох талтай байв. Зорге Герман зөвлөгч нарыг хятадаас дуудах нь зүйтэй гэдэгт Оттыг үнэмшүүлж чадсан билээ. 

	Төрсөн энэ санаагаа Зорге тунгаан бодох тусмаа тийм ч биелшгүй зүйл биш юм байна гэдэгт улам бүр итгэнэ. Цэргийн эрхтэн хүн дипломат албан тушаалд шилжих нь Берлинд генералуудын хүрээний нөлөө хүчтэй болж буй мэт харагдах болно. Германы тагнуулын албатай он удаан жилээр холбоотой байгаа Рейхсверийн офицер Отт рейхийн цэргийн дээд эрхтнүүдийн хүрээнд гоц сайн хэлхээ холбоотой тул түүний нэрийг дэвшүүлэхэд дэмжинэ. Тэр байтугай Гитлерийн зөвлөгч генерал Кейтель ажилч хичээнгүй офицерын зэрэг тушаал ахихыг элдвээр өөгшүүлнэ. Юу гэвэл Фюрерийн цэргийн зөвлөгчийн гэргийн холын садан төрлийн хүн юм чинь... Энэ санаа Дирксенд юм уу, Кейтельд аяндаа төрсөн юм шиг болгохын тулд уг санааг туйлын хянуур хашир гаргаж ирэх ёстой... Тиймээс Оттыг элдвээр магтан өргөмжлөх хэрэгтэй юм. 

	Фон Дирксентэй ярилцсан яриандаа Зорге элчин сайдын яаманд гарах гэж буй өөрчлөлтийн тухай асуух сан гэж аман дээр нь гарч ирээд байсан авч биеэ барив. Рихард ямар нэг юмны тухай хэнээс ч асууж шалгаахгүй, аль нэг юм сонирхсоны өчүүхэн шинж ч цухуйлгахгүй байх гэдгийг эртнээс мөрдлөг болгосон хүн билээ. Хүн амьтныг он удаан жилээр ажигласаар сэтгэл зүйн нэгэн багагүй ач холбогдолтой дүгнэлт хийж авчээ. Тэр нь: хүмүүс гол төлөв өөрийнхөө тулд ярьдаг. Тэр яриа өөрт нь ханамжтай сэтгэл төрүүлдэг. Тэд тийнхүү ярихдаа юм мэддэг, эрдэм номтойгоороо гайхуулах, хүнд сайхан сэтгэгдэл төрүүлэхийг хүсдэг. Үгүй бол дурсамждаа автагдан ердөө л ямар нэг юм ярьж хөөрдөг. Тэгэхдээ тэр яриагаа хажуугийнхаа хүнд сонирхогдож буй эсэхийг огтхон ч бодохгүй. Үүнтэй яг нэгэн адил нууцын тухайд ч тэгдэг. Үүнд хэрэв нөгөө хүндээ хүн итгэх юм бол өөрийн мэдэж буй нууцаас зарим хэсгийг нь ч болов ярьж өгдөг. Тийм болохоор хэрэгтэй сэдэв рүүгээ яриаг хөтөлж, тэвчээр тэсвэртэй хүлээж байх хэрэгтэй. 

	Элчин сайд Токиогоос буцаж магадгүй байгаагаа тэр орой ярив. Гэхдээ хийсвэр, цухуйлгах төдий, таамаг төдийгөөр яриад дараа нь Зоргегоос: хурандаа Оттыг ер нь ямархуу хүн гэж боддог вэ? гэж асуув. Ингэхийг бодоход миний боловсруулсан систем ажиллаж эхэлж дээ гэж Зорге дотроо ухаарав. 

	— Ямар утгаар тэр бил ээ? хэмээн Зорге ойлгоогүй царай гарган асууснаа, — Отт чинь национал-социалист намын гишүүн. Гэр бүлийн хувьд тохь томоотой сайн хүн гэв. 

	— Би түүний ажил хэргийн чанар чансааны тухай асууж байна хэмээн Зоргегийн үгийг фон Дирксен таслав. 

	Зорге шууд хариулт өгөхөөс булзааран:

	— Бад Киссингенд болсон сүүлчийн хээрийн сургуулийн үеэр Отт Германд байсан. Тэгээд түүнийг фюрерт танилцуулсан юм. Фюрер түүнтэй вагондоо бүтэн цаг илүү ярилцаж Оттын үгийг маш анхааралтай сонсож, манай цаашид явуулах бодлогын талаар бодол санааг нь сайшаасан гэдгийг би сүүлд сонссон гэв. 

	Зорге загатнасан газрыг нь олж маажсан мэт хэрэгтэй үгээ онож хэлжээ. Фюрерийн бодол Фон Дирксений хувьд өөрөө уг хүний талаар өөр бодолтой байлаа ч гэсэн тэр хүнийг үнэлэх шийдвэрлэх үнэлэлт байлаа. 

	Ажил хэргийн талын яриа шувтарч элчин сайд ардын урлаг, уран баримал, уран сийлбэрийн тухай яриа дэлгэв. 

	— Та Москвад байсан уу? гэж Зоргегоос асуув. 

	— Үгүй, ердөө үгүй гэж Рихард хариулснаа, тэр дорхноо залруулан, — Хятад руу явах үедээ л дайраад гарсан. Би далайгаар аялахад илүү дуртай гэхэд

	— Москва очвол та гар урлалын хачин гоё зүйл худалдан авч болох сон. Тэнд Хохлом, Палех, Ватка нутгийн урлалууд байдаг юм гэв. 

	Фон Дирксен Токиод ирэхээсээ өмнө хэдэн жил Москвад элчин сайдаар суусан учир Орос орныг муугүй мэднэ гэж өөрийгөө үздэг учир Франкфуртийн сэтгүүлчид орос ардын гар урлалын давуу тал, ялгаа сэлгийг тайлбарлаж, 

	— Оросын гар урчуудыг Японы уран гартнуудтай зүйрлэх юм байхгүй л дээ. Гэхдээ Ватка нутгийн урлал хээ баараггүйгээрээ хачин гоё доо... гэв. 

	Зорге дотроо Ватка гэнэ шүү! хэмээн инээд нь хүрнэ. Юу гэвэл Оросын Вятка хотын нэрээр цуунд гарсан хурц өнгөөр будсан шавар дүрснүүдийн тухай элчин ярьж буй нь тэр ажээ. Хэрэв Фон Дирксен орос хэл бол Рихардын төрөлх хэл, Рихардын эх насан турш Эх орондоо зүрх сэтгэлээсээ уяатай явж ирсэн гэдгийг мэдсэн сэн бол уу! Рихард ээжийнхээ ярьж өгсөн эх орныхоо тухай түг түмэн яриаг эцэс төгсгөлгүй ярьж, эхийнхээ дуулж өгдөг байсан дуунуудыг дуулж, орос хэлний чихнээ чимэгтэй аялгууг сонсон сэтгэл баясаж болох байлаа. Гэвч Японд суусан энэ жилүүдэд оросоор ганц ч үг дуугараагүй, ганц ч орос дуу дуулаагүй билээ. Зорге хятад, япон, англи хэл бас мэдээж герман хэл мэддэг, тэдний алинаар нь ч ярьдаг байсан авч орос хэл мэддэгээ хамгийн нандин нууц болгон хадгална. 

	Зоргег Фон Дирксентэй салах ёс гүйцэтгээд Элчин сайдын яамнаас явахад бүр шөнө дүл болсон байлаа. 

	Хэдэн долоо хоногийн дараа Германы Элчин сайд Берлинд дэлгэрэнгүй мэдээлэл явуулж Германы цэргийн зөвлөгч нарыг Хятадаас татах саналыг хатуу тавьжээ. 

	Элчин бичихдээ:

	 

	«Хятадын арми ялагдвал түүний хариуцлагыг Фалькенгаузен тэргүүтэй манай цэргийн зөвлөгчид хүлээх болох гэж байна... 

	Дээр дурдсан шалтгааны улмаас цэргийн атташе ноён Оттотой тохиролцсоны үндсэн дээр Хятадад байсаар байгаа герман бүх зөвлөгчийг нэн даруй татах нь зүйтэй гэж үзэж байна. Умард Хятадын талаар гэвэл: Японы хяналтад удтал орших болно. Бид тэнд герман пүүсүүдийн эдийн засгийн ажиллагааг идэвхжүүлэх хэрэгтэй байна» 

	 

	гэжээ.

	Хятадаас герман зөвлөгч нарыг татахын төлөө үл харагдах тэмцэлд тийнхүү Зорге ялжээ. Элчин сайд Фон Дирксен мэдээллээ чанартаа Зөвлөлтийн тагнуулчны хэлж өгснөөр бичсэнээ тааварлаж ч чадсангүй. Элчин сайдын цахилгааныг илгээхээр нууц түлхүүрчийн бэлтгэж байх тэр үед Зорге Токиод нэгэнт байсангүй, харин Умард хятадад өрнөж байсан цэрэг дайны хэрэг явдлын хамгийн гүнд явж байлаа.

	 

	ХАРЬ ГАЗАР НУУЦ АЛБАНД - 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

